
 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (138) Սեպտեմբեր 2023 

 

1/64 

ԲՈՎԱՆԴԱԿՈՒԹԻՒՆ 

ԲՈՎԱՆԴԱԿՈՒԹԻՒՆ ......................................................................................................................................................... 1 

ԽՄԲԱԳՐԱԿԱՆ ........................................................................................................................ 2 

ՅՈ՞ ԵՐԹԱՍ ՀԱՅԱՍՏԱՆԻ ԱՆԿԱԽՈՒԹԻՒՆ ................................................................................................................. 2 

ՀԱՐՑԱԶՐՈՅՑ ............................................................................................................................ 4 

ԹՈՒՐՔԱԳԷՏ  ՌՈՒԲԷՆ  ՍԱՖՐԱՍՏԵԱՆԻ  ՀԵՏ ............................................................................................................ 4 

ԿԻՊՐԱՀԱՅ ................................................................................................................................ 8 

ԱՐՑԱԽԻ ԺՈՂՈՎՈՒՐԴԻՆ ԶՕՐԱԿՑԵԼՈՒ ՀՐԱՄԱՅԱԿԱՆ ....................................................................................... 8 

ՅՕԴՈՒԱԾՆԵՐ.......................................................................................................................... 9 

ԻՍՐԱՅԷԼԵԱՆ ՔԱՂԱՔԱԿԱՆ ԵՒ ԶԻՆՈՒՈՐԱԿԱՆ ՆԵՐԿԱՅՈՒԹԻՒՆԸ ԱԶՐՊԷՅՃԱՆԻ ՄԷՋ ........................... 9 

«ՅԱՆՈՒՆ ՀԱՅԱՍՏԱՆԻ ԱՐԺԱՆԱՊԱՏՈՒՈՒԹԵԱՆ» ................................................................................................ 11 

ԹՕԹԱՓՈՒԻ՛Լ ՃԱՄԱՐՏԱԿՈՒԹԻՒՆՆԵՐԷ ՈՒ ՃՈՌՈՄԱԲԱՆՈՒԹԻՒՆՆԵՐԷ ................................................... 11 

ՀԱՅԵԱՑՔ  ՏՈՆԻ  ՌՈՍԹՈՎԷՆ  ԴԷՊԻ  ԿՈՎԿԱՍ ....................................................................................................... 14 

ՏՊԱՒՈՐՈՒԹԻՒՆՆԵՐ  ՎԵՐՋԻՆ  ՈՒՂԵՒՈՐՈՒԹԵՆԷՍ ........................................................................................... 18 

ԵՒՐՈՊԱՅԻ  ՆԵՆԳԱՓՈՂՈՂ  ՌԱԲԲԻՆԵՐԸ ԿԸ  ԺԽՏԵՆ  ՀԱՅՈՑ  ՑԵՂԱՍՊԱՆՈՒԹԻՒՆԸ ............................... 22 

ՏԵՍԱԿԷՏ ................................................................................................................................. 25 

ՀԱՅԱՍՏԱՆ-ԱՐՑԱԽ ՄԻՋԿԱՌԱՎԱՐԱԿԱՆ ՅԱՐԱԲԵՐՈՒԹԻՒՆՆԵՐԸ ՎՆԱՍՈՒԱԾ ....................................... 25 

ԱՄԵՐԻԿԱ՛. Ի՞ՆՉ Կ’ՈՒԶԵՍ ԱՅՍ ԱՇԽԱՐՀԷՆ ............................................................................................................. 27 

(ՀԵՐԻՔ ՈՒ «ՊՈԼ» ՉԵՂԱ՞Ւ ԵՂԱԾԸ) ............................................................................................................................... 27 

Ո՞ՒՐ Է ԵԼՔԸ ........................................................................................................................................................................ 30 

ԱՐՑԱԽԻ  ԱՆԿԱԽՈՒԹԵՆԷՆ  32  ՏԱՐԻ   ԱՆՑ ............................................................................................................. 31 

Սեպտեմբեր 6,  2023 .................................................................................................................... 31 

ԿՐԹՈՒԹԻՒՆԸ՝  ՎԱՂՈՒԱՆ  ՅԱՋՈՂՈՒԹԵԱՆ  ԲԱՆԱԼԻՆ ..................................................................................... 34 

ԳՐԱԿԱՆ-ՄՇԱԿՈՒԹԱՅԻՆ ................................................................................................. 38 

ՓՈՒՆՋ ՄԸ ԲԱՆԱՍՏԵՂԾՈՒԹԻՒՆՆԵՐ՝  ԵՐԱՆ ԳՈՒՅՈՒՄՃԵԱՆԷՆ .................................................................... 38 

ՊԱՀՊԱՆԵ՛ՆՔ, ԶԱՐԳԱՑՆԵ՛ՆՔ ՈՒ ԵՐԻՏԱՍԱՐԴԱՑՆԵ՛ՆՔ ԱՐԵՒՄՏԱՀԱՅԵՐԷՆԸ. ԱՀԱ ԹԷ ԻՆՉՊԷ՞Ս ......... 44 

ՇԱՀԱՆ ՇԱՀՆՈՒՐԻ ՀԵՏ .................................................................................................................................................... 49 

ԾՆՆԴԵԱՆ 120-ԱՄԵԱԿ .................................................................................................................................................... 49 

ՆԵՐՍԻ ՇՈՒԿԱՆ ................................................................................................................................................................ 52 

ՀՐԱՒԷՐ ................................................................................................................................................................................ 55 

ԱԿՆԹԱՐԹՆԵՐ ...................................................................................................................... 57 

ՔԱՌԵԱԿՆԵՐ .......................................................................................................................... 60 

http://www.azadkhosk.com/


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (138) Սեպտեմբեր 2023 

 

2/64 

ԽՄԲԱԳՐԱԿԱՆ 

ՅՈ՞ ԵՐԹԱՍ ՀԱՅԱՍՏԱՆԻ ԱՆԿԱԽՈՒԹԻՒՆ 

Հայաստանի անկախութեան հերթական տարեդարձը կը նշենք 

անստոյգ ապագայի եւ գոյութենական լրջագոյն, ծանրակշիռ 

մարտահրաւէրներու դէմ յանդիման:  Բացայայտօրէն, մեր 

թշնամի հարեւանը, Ատրպէյճանը, ամբողջական նեցուկովը իր 

եղբայր պետութեան՝ Թուրքիոյ եւ աջակցութեամբը՝ Իսրայէլի, 

Փութինեան Ռուսաստանի եւ լուռ համաձայնութեամբը գերհզօր 

պետութիւններու, կը միտի հայաթափել Արցախը, յետոյ 

Սիւնիքը, Գեղարքունիքը եւ մի բուռ մնացած մեր ամբողջ երկիր 

Հայաստանը:  Պատմութիւնը կարծես ինքզինք կը կրկնէ, իսկ 

յայտնի ճշմարտութիւն է ա՛յն, թէ պատմութեան դասերը 

չսորվողը դատապարտուած կ'ըլլայ կրկնելու զայն:  

Իսկ «Մեր անզօրութիւնը կը խեղդէ մեզ։ Անզօր ենք ազգովին` 

իբրեւ պետութիւն, իբրեւ բանակ, իբրեւ դիւանագիտական 

անձնակազմ, իբրեւ բանակցող, իբրեւ վիճող ու տարհամոզող, 

իբրեւ նախատեսող ու ծրագրող, իբրեւ հայրենաբնակ ժողովուրդ, իբրեւ սփիւռքահայ 

գաղութներ, իբրեւ կուսակցութիւններ, իբրեւ եկեղեցի, իբրեւ նոյն արիւնը կրող 

հաւաքականութիւն, իբրեւ անհատներ...։ Այո', անզօր ու ապիկար ենք բոլորս, ազգովին», 

ինչպէս այնքան դիպուկ կերպով, այլեւ սրտացաւօրէն կը բնութագրէ մեր ընդհանուր 

իրավիճակը յայտնի հայագէտ ուսուցիչ Լեւոն Շառոյեան Յուլիս 29, 2023-ին, իր դիմատետրի 

էջին վրայ: 

Մեր վերանկախացման ամբողջ շրջանին, մենք չունեցանք ազգային ծրագիր, մենք 

չունեցանք կողմնացոյց, չունեցանք ազգային-պետական գաղափարախօսութիւն: Կարծես 

ապրեցանք ու դեռ կ'ապրինք օր-օրի, անուղեցոյց, անգաղափար, մինչդեռ կեանքին մէջ, 

առաւել եւս ներկայ ճգնաժամային ու խառնափնթոր աշխարհին մէջ ճիշդ նաւարկելու 

համար, մեզի անհրաժեշտ են յստակ ԾՐԱԳԻՐ, յստակ ՈՒՂԵՑՈՅՑ, ոչ թէ՝ զգացական 

զեղումներ, ամբոխահաճոյ խօսքեր, որոնց տակ բան չի մնար երբ կը բախինք առօրեայ 

հրատապ ու կենսական խնդիրներու լուծման... 

Վերացականօրէն եւ զգացական բաժակաճառերու մակարդակով միայն մենք մնացինք 

հայրենասէր, անկախասէր, պետականամէտ...Բայց մեր առօրեայ կարծր իրականութեան 

մէջ, ազգային-պետական լրջագոյն խնդիրներուն դէմ յանդիման, մենք երբեք չունեցանք 

կացութիւնը ճիշդ ըմբռնելու, դէպքերու ընթացքը նախատեսելու ընդունակութիւն, 

չունեցանք մեր երկիրն ու պետականութիւնը ղեկավարելու հիմնական սկզբունք ու 

հետեւողական  գործելակերպ:  Տակաւին, մենք երբեք չկրցանք ճիշդ գնահատել մեր 

կարողութեան չափը, մեր առջեւ ծառացած դժուարութեանց, վտանգներուն ահռելի 

մեծութիւնը, մեր հակառակորդի կամ հակառակորդներու նկրտումները եւ 

թերագնահատեցինք անոնց կարողականութեան չափը:  Չկրցանք մշակել մեր ազգային 

պետական ռազմավարութիւնը եւ զայն ի կատար ածել ամենայն պատասխանատւութեամբ, 

ամենայն բարեխղճութեամբ, ամենայն յանձնառութեամբ: 

Պետական իրա՛ւ մտածողութիւնը, ազգային-պետական, հաւաքական շահի 

գիտակցութիւնը մինչդեռ պիտի ենթադրէր վեր ելլել մեր փոքրիկ ես-երէն, տարբեր-տարբեր 

խմբակներէն, հատուածական-կուսակցական նկատառումներէն եւ բոլորուիլ ու 

բռունցքուիլ ՊԵՏԱԿԱՆ ԾՐԱԳՐԻ շուրջ, պետական անվտանգութեան ապահովման շուրջ, 

ազգային արժեհամակարգի շուրջ, մեր ինքնապաշտպանութեան հզօրացման շուրջ...    

ՀՀ անկախացման առաջին օրերէն, դժբախտաբար, մեր 88-ի Միաւորման հզօր Շարժումը, 

մեր հաւաքական ոգիի հրեղէն ժայթքումը, մեր ապառաժեայ ժայռացումը տակաւ 

փոշիացաւ ես-երու, խմբակներու եւ տեսակ-տեսակ կուսակցութիւններու..., որոնցմէ 

շատերուն ծրագիրն ու ուղեցոյցը՝ ստամոքսը, գրպանն ու աթոռն էին, մամոնան, երկրի 

կողոպուտը զանազան-զարմանազան միջոցներով։ Այս բոլորին մէջ, ո՞ւր փնտռել 

պետականամէտ մտածողութիւնը, որ օդի, ջուրի, հացի նման կենսական ու 

ճակատագրական է ազգային մեր անվտանգութեան եւ մեր ինքնապաշտպանութեան 

համար: Մեր յարատեւման համար, որպէս ազգ, որպէս երկիր, որպէս պետականութիւն: 

Եթէ շեշտակի նայինք իրականութեան աչքերուն, առանց ինքնախաբէութեան, մեր առջեւ 

լայնածաւալ պատերազմ է, լինել-չլինելու պատերազմ:  Իսկ մենք տակաւին զբաղած ենք 

ներքին սին-սին վէճերով:  Մէջբերեմ հայրենի գրող-հրապարակախօս Մելանիա 

Պետրոսեանցի իրատեսական գրառումը իր դիմատետրի էջին վրայ «.-Հայաստանեան, 

նաեւ Արցախեան բոլոր կուսակցութիւններն, առանց բացառութեան, երկիրը լցրել են 

ատելութեամբ, անվստահութեամբ, անհանդուրժողականութեամբ։ Ժողովրդին բաժան-

բաժան են արել մի քանի մասերի, որոնք մոռացած թշնամուն, զբաղուած են իրար 

բամբասելով, կոկորդ կրծելով, տրորելով, մէկը մէկին դաւաճան պիտակելով, ուր թացն ու 

չորը իրար հաւասարապէս խառնուած, վառւում են։ Իսկ աթոռակռիւը հասել է 

գագաթնակէտին»։ 

Մեր փրկութեան միակ ճանապարհը շատ արագ, օր աւուր, գիշեր ու ցերերկ եւ ամէնէն 

արդիւնաւէտ միջոցներով զինուիլն է, ի մի բերելով համայն հայութեան ոյժերն ու 

կարողութիւնները...Զինուիլ ամէնէն արդիական սպառազինութեամբ, այլեւ զինուիլ 

բարոյապէս, աննկուն ոգիով, ազգային-պետական գաղափարախօսութեամբ: 

Ատրպէյճանական ցեղասպանական քաղաքականութեան դէմ զինեալ դիմադրութիւն է 

անհրաժեշտ բոլոր առումներով։ Իսկ տարբեր երկիրներու կամ միջազգային կառոյցներու 

անատամ կոչերը, նոյնիսկ Արդարադատության միջազգային դատարանի որոշումները ոչ 

մէկ գործնական նշանակութիւն ու արժէք կը ներկայացնեն, ինչպէս կը տեսնենք։ 

Ատրպէյճանը կը շարունակէ իր հայաջինջ գործողութիւնները, ամէնօրեայ դրութեամբ, 

որոնց լիարժէք պատասխանը պիտի տայ ՀԱՅՈՑ ԲԱՆԱԿԸ, լուռ, առանց 

յայտարարութեան, բայց արդիւնաւէտ, նոյնիսկ իր գործողութիւնները թշնամիին 

վերագրելով, այնպէս ինչպէս լկտիօրէն կ'ընէ թշնամին:  Միայն զէնքով կայ հայոց 

փրկութիւն, վաղնջական ժամանակներէն մինչեւ հիմա:  Խաղաղութիւն ուզողը կը 

պատրաստուի պատերազմի:  Ասոնք անհերքելի ճշմարտութիւններ են: 

Մենք պէտք է յստակ գիտակցինք որ ո՛չ ԱՄՆ-ը, ո՛չ ՌԴ-ը, ո՛չ Եւրոպան, նոյնիսկ Ֆրանսան 

պիտի ըլլան մեր իսկական փրկարարները, երբ մենք լուրջ հակադարձութիւն չցուցաբերենք 

Ալիեւի հայաջինջ ոտնձգութեանց եւ միակողմանի զիջումներու միայն երթանք, 

շարունակաբար յանկերգելով «խաղաղութեան» կեղծ օրակարգը... 

Իրերը իրենց անունով կոչելով, կրնանք անվարան ըսել որ մենք հիմա նոյն օրհասական 

իրավիճակին մէջ կը գտնուինք, ինչպէս 1915 թուականին։ 

Մեր համահայկական ՄԻԱՍՆՈՒԹԻՒՆԸ, լայն իմաստով աշխարհասփիւռ հայութեան 

միասնականութիւնը ՀԱՅՐԵՆԻՔԻ ԱՆՎՏԱՆԳՈՒԹԵԱՆ սուրբ գործի շուրջ մեր միակ ոյժն է 

ու փրկութիւնը: 

Միացեալ ոյժերով ՏԷՐ պիտի կանգնինք մեր մի բուռ հայրենեաց հողին, ներդնելով մեր 

ամբողջ հոգեմտաւոր, քարոզչական, տնտեսական, մտային եւ ռազմական 

կարողականութիւնը՝  Հայաստանէն Արցախ, Միջին Արեւելքէն Եւրոպա ու Միացեալ 

Նահանգներ:  Չմոռնանք որ ազգերը չեն մեռնիր, այլ ինքնասպան կ'ըլլան, մանաւանդ երբ 

պարտուողական եւ անձնատուական վարք կը ցուցաբերեն թշնամիին դիմաց: 

Իսկ մենք ամէն զոհողութեան գնով, ընդ հուր եւ ընդ սուր, պիտի պահենք ու պահպանենք, 

դեռ աւելի հզօրացնենք մեր անկախ պետականութիւնը, ի յիշատակ մեր բիւրաւոր 

նահատակներուն եւ յանուն Հայքի նորանոր սերունդներուն: 

ՇՆՈՐՀԱՒՈՐ ՀԱՅԱՍՏԱՆԻ ՀԱՆՐԱՊԵՏՈՒԹԵԱՆ ՏԱՐԵԴԱՐՁԸ: 

ԱՍՏՈՒԱԾ ՄԵԶ ՊԱՀԱՊԱՆ: 

ԵՐԱՆ ԳՈՒՅՈՒՄՃԵԱՆ 

ՀԱՐՑԱԶՐՈՅՑ   

ԹՈՒՐՔԱԳԷՏ  ՌՈՒԲԷՆ  ՍԱՖՐԱՍՏԵԱՆԻ  ՀԵՏ 

Օրեր առաջ Թուրքիայի նախագահ Էրդողանը 

Հայաստանի գործելակերպը տարածաշրջանում 

«սադրիչ» է որակել։ Թէ ո՞րն է այս 

յայտարարութեան նպատակը՝ նախայարձակ 

լինե՞լը, թէ՞ Ադրբեջանի նոր սադրանքի համար հող 

նախապատրաստելը, «Հետքը» քննարկել է ԳԱԱ 

ակադեմիկոս, թուրքագէտ Ռուբէն Սաֆրաստեանի 

հետ։ 

«Համոզուած եմ, որ Թուրքիան շատ մեծ ներգրաւուածութիւն ունի բոլոր այն քաղաքական 

եւ ռազմական սադրանքներում, որոնք իրականացնում է Ադրբեջանը։ Էրդողանի կողմից 

այդպիսի յայտարարութիւնները վկայում են այն մասին, որ Անկարան շատ ինտենսիվ 

օգնում է, նախապատրաստում է Ադրբեջանին նոր լայնածաւալ սադրանքի։ Կարծում եմ՝ 

հենց դրա հետ է կապուած՝ հող է նախապատրաստում Ադրբեջանի լայնածաւալ սադրանքի 

համար»,- ասում է ակադեմիկոսը։ 

Արցախի եւ Հայաստանի սահմանին Ադրբեջանի զինուժի կուտակումները, ըստ «Հետքի» 

զրուցակցի, երկու նպատակ են հետապնդում։ Առաջինը՝ Արցախի ու Հայաստանի վրայ 

ճնշում գործադրելն է, երկրորդը՝ Ադրբեջանի նման գործողութիւնները շատ իրական են 

դարձնում լայնածաւալ սադրանքի հաւանականութիւնը ե՛ւ Հայաստանի, ե՛ւ Արցախի 

նկատմամբ։ 

Ո՞ր հարցերում միանման դիրքորոշում ունեն Մոսկուան ու Անկարան 

Սեպտեմբերի 4-ին Սոչիում կայացաւ Պուտին-Էրդողան հանդիպումը։ Դրա առանցքում 

ուկրաինական հացահատիկի գործարքն էր, որը, սակայն, դրական հանգուցալուծում 

չունեցաւ Թուրքիայի համար։ Հարցին, թէ Մոսկուան ու Անկարան որ հարցերում ունեն 

միանման դիրքորոշում, Ռուբէն Սաֆրաստեանը պատասխանում է․ «Միանման 

դիրքորոշումն այն է, որ երկու երկրները օգուտներ են ստանում այն բանից, որ Թուրքիան չի 

միանում Ռուսաստանի դէմ պատժամիջոցներին, օգնում է Ռուսաստանին շրջանցելու 

դրանք։ Սա հիմնականն է, որը ստեղծում է համագործակցութեան դաշտ երկու երկրների 

համար։ Բացի դրանից՝ երկու երկրները իրականացնում են լայնածաւալ համատեղ 

ծրագրեր՝ բազմամիլիարդանոց, որոնք մեծ ֆինանսական օգուտ են բերում երկուսին»,- 

ասում է թուրքագէտը։ 

Ըստ Ռ. Սաֆրաստեանի՝ Թուրքիան, մասնաւորապէս, հասաւ նրան, որ Ռուսաստանը 

յետաձգեց նրա՝ գազի դիմաց ունեցած պարտքի վճարումը։ Ռուսաստանն իր հերթին 

տնտեսական օգուտ է ստանում տարբեր բնագաւառներում Թուրքիայի հետ 

համագործակցութիւնից։ Եւ, մեր զրուցակցի դիտարկմամբ, տնտեսական շահն այն հողն է, 

որը բարենպաստ համագործակցութիւն է ստեղծում Մոսկուայի ու Անկարայի միջեւ։ 

Տնտեսական յարաբերութիւններում կարեւոր հարցերից մէկը Թուրքիայում նոր 

ատոմակայանի կառուցումն է։ Առաջին ատոմակայանը, որը Ռուսաստանի աջակցութեամբ 

է կառուցուել, մօտ է շահագործման մեկնարկին ու, հաւանաբար, յաջորդ տարի կը 

գործարկուի։ Այս բազմամիլիարդանոց նախագծում, ըստ Սաֆրաստեանի, երկու 

հանգամանք է յատկանշական։ Նախ՝ Ռուսաստանը շատ մեծ վարկ էր տրամադրել 

Թուրքիային, ինչի արդիւնքում վճարումներ ստացաւ նրանից։ Երկրորդ՝ Ռուսաստանի 

համար կարեւոր էր, որ Թուրքիան էներգետիկ բնագաւառում կախուածութեան մէջ ընկնի 

իրենից՝ ատոմակայանի վառելիքի հարց, թափոնների տեղափոխութիւն, մասնագէտների 

պատրաստում, ուսուցում եւ այլն։ Ռուսաստանն այլ երկրների նման շահագրգռուած է 

ստանալ երկրորդ ատոմակայանի կառուցման պատուէրը։ Այս հարցը եւս քննարկուել է 

Պուտին-Էրդողան հանդիպմանը։ Թուրքագէտը նկատում է, որ ամէն ինչ կախուած է 

նրանից, թէ թուրքական կողմն ինչ շահ կ'ունենայ, եթէ Ռուսաստանին տրամադրի այդ 

իրաւունքը։ 

Բայց վերը նշուածը չի նշանակում, որ Թուրքիան՝ որպէս ՆԱՏՕ-ի անդամ ու ԱՄՆ-ի 

հաւատարիմ դաշնակից, հրաժարւում է վերջիններիս հանդէպ իր պարտաւորութիւններից։ 

Թուրքերը կը շարունակեն իրենց ազդեցության տարածումը Հարաւային Կովկասում՝ 

Ադրբեջանին որպէս գործիք օգտագործելով 

Հարցին, թէ արդեօ՞ք Մոսկուան ու Անկարան միանման դիրքորոշում ունեն Հարաւային 

Կովկասի հետ կապուած հարցերում, քանի որ Ուկրաինայի դէմ պատերազմ վարող 

Ռուսաստանը, կարծես, հաշտուել է այս տարածաշրջանում Թուրքիայի ներկայութեան 

ամրապնդման հետ, ակադեմիկոս Սաֆրաստեանը պատասխանում է․ «Շատ կարեւոր 

հարց էք բարձրացնում։ Ինչպէս յայտնի է, մինչեւ Պուտին-Էրդողան հանդիպումը Լավրովը 

յայտարարել էր, որ Ռուսաստանը համաձայն է, որ Թուրքիան աւելի ակտիվ ներգրաւուի 

Հարաւային Կովկասում, միջնորդի դեր ստանձնի։ Կարծում եմ՝ դա Ռուսաստանի կողմից 

ժեստ է Թուրքիային, որ համաձայն է, որ Թուրքիան որոշակի ներգրաւուածութիւն ունենայ 

Հարաւային Կովկասում՝ համագործակցելով իր հետ։ Սա, իհարկէ, դժուար էր 

պատկերացնել մի քանի տարի առաջ, որովհետեւ Ռուսաստանը համարում էր, որ ինքը 

պէտք է միանձնեայ ներկայութիւն ունենայ այստեղ: Հիմա տեսնում ենք, որ ժամանակները 

փոխուել են, Ռուսաստանը համաձայն է Թուրքիայի որոշակի ներգրաւուածութեան՝ իր հետ 

համագործակցութեամբ։ Ռուսաստանի յոյսը դա է»։ 

Միւս կողմից՝ ըստ «Հետքի» զրուցակցի, տեսնում ենք, թէ Թուրքիան որքան է ուժեղացրել իր 

ազդեցութիւնն Ադրբեջանի վրայ բոլոր բնագաւառներում՝ քաղաքականից մինչեւ 

ռազմական։ Թուրքիայի դիրքերը ուժեղանում են նաեւ Վրաստանում։ Իսկ Մոսկուան 

փորձում է Անկարայի ագրեսիվ ազդեցութեան աւելացումը Հարաւային Կովկասում դնել 

որոշակի շրջանակների մէջ՝ նրա հետ համագործակցութեան եզրեր գտնելով։ 

«Թուրքական դիւանագիտութիւնը, իհարկէ, կը փորձի օգտուել դրանից, բայց առանձնապէս 

չի համագործակցի ռուսների հետ՝ իր նպատակներն առաջ տանելու համար,- համոզուած է 

Ռուբէն Սաֆրաստեանը,- իսկ ո՞րն է Թուրքիայի ռազմավարական նպատակը Հարաւային 

Կովկասում՝ տարածաշրջանն աշխարհաքաղաքական առումով վերցնել իր հսկողութեան 

տակ, այստեղ լիովին իր ազդեցութիւնը տարածել՝ Ռուսաստանին դուրս մղելով։ 

Նախկինում դա անում էր Ռուսաստանի հետ առճակատմամբ, հիմա Ռուսաստանը 

Հարաւային Կովկասին այնքան քիչ է ուշադրութիւն դարձնում, իսկ Թուրքիան էլ գնալով 

աւելի ագրեսիվ ու ուժեղ է դառնում, որ եկել է պահը, երբ ռուսները ստիպուած 

յայտարարում են, թէ պէտք է համագործակցեն թուրքերի հետ։ Կարծում եմ՝ դրանից լուրջ 

բան չի ստացուի, որովհետեւ թուրքերը կը շարունակեն իրենց ազդեցութեան տարածումը 

Հարաւային Կովկասում՝ Ադրբեջանին որպէս գործիք օգտագործելով։ Ադրբեջանի այս 

ագրեսիվ պահուածքը Արցախի եւ Հայաստանի նկատմամբ, համոզուած եմ, թուրքական 

ծրագիր է, որի միջոցով Անկարան թուլացնում է Հայաստանն ու Արցախը՝ իր դիքերն 

ուժեղացնելով տարածաշրջանում»։ 

«Իրանը հաշուի է նստում այն իրողութեան հետ, որ Ադրբեջանի մէջքին կանգնած է 

Թուրքիան» 

Իրանը յայտարարել է, որ աջակցում է Իրան-Թուրքիա-Ադրբեջան ձեւաչափի 

վերականգնմանը, առաջիկայում էլ սպասւում է Իրանի նախագահի այցը Թուրքիա։ 

Այդուհանդերձ, Իրանը խորքային լուրջ հակասութիւններ ունի Թուրքիայի հետ: Ռուբէն 

Սաֆրաստեանը նշում է, որ դրանք դարերի խորքից են գալիս՝ պատերազմներ են եղել, 

դաւանաբանական հակասութիւններ կան՝ մէկը շիա է, միւսը՝ սուննի, հիմա էլ 

մրցակցութիւն կայ՝ Մերձաւոր Արեւելքում կարեւոր դիրք ստանձնելու համար։ 

Վերջին շրջանում էլ բաւական սրուել էին Ադրբեջան-Իրան յարաբերութիւնները, սակայն 

Սաֆրաստեանն ասում է, որ այդ հարցը պէտք է քննարկել ոչ միայն Իրան-Ադրբեջան, այլեւ 

Իրան-Թուրքիա կապերի համատեքստում։ 

 

«Թուրք-իրանական յարաբերութիւնների առանձնայատկութիւնն այն է, որ չնայած 

թշնամանքին ու հակասութիւններին, ինչպէս 100 տարուայ փորձն է ցոյց տալիս, այդ 

երկրները միշտ կարողացել են գտնել բալանս, եւ հակասութիւնները երբեք չեն վերածուել 

ռազմական բախման։ Երկու երկրներն էլ միջոցներ ունեն՝ մէկը միւսի վրայ ազդելու համար։ 

Դրա համար էլ վերջին պահին իրենց զուսպ են պահում։ Հիմա էլ եկել է պահը, որ զուսպ 

պէտք է մնան՝ ուժեղացնելով համագործակցութիւնը։ Իսկ որ Իրանի ու Թուրքիայի միջեւ 

համագործակցութիւն կայ տնտեսական բնագաւառում, յայտնի է, չնայած այստեղ էլ կան 

խնդիրներ, որ քիչ են յայտնի, բայց կան»,- ասում է թուրքագէտը։ 

Ինչ վերաբերում է Իրան-Ադրբեջան յարաբերութիւններին, որոնք սրուել էին, վերջին 

շրջանում, ըստ Սաֆրաստեանի, տեսնում ենք, որ որոշակի կարգաւորում է տեղի ունենում, 

ինչի մասին նշում են նաեւ իրանական աղբիւրները։ 

«Կարծում եմ՝ այստեղ երկու հանգամանք պէտք է հաշուի առնել։ Առաջինը՝ Ադրբեջանի 

մէջքին կանգնած է Թուրքիան, եւ Իրանը ինչքան էլ դժգոհ լինի Ադրբեջանի 

քաղաքականութիւնից՝ կապուած «Զանգեզուրի միջանցքի» հետ, իրեն զուսպ է պահում։ 

Չնայած տեսնում ենք, որ շարունակում է դա քննադատել եւ անընդունելի է համարել,- 

նշում է «Հետքի» զրուցակիցն ու շարունակում,- միւս կողմից՝ վերջին շրջանում բաւականին 

լուրջ տնտեսական պրոյեկտ է սկսում զարգանալ Իրանի, Ադրբեջանի եւ Ռուսաստանի 

միջեւ՝ «Հիւսիս-հարաւ» երկաթգծային կապը։ Այդտեղ Ադրբեջանը լինելու է այն կապը, որով 

Ռուսաստանը պէտք է կապուի Իրանի հետ։ Իսկ Ռուսաստանի ու Իրանի 

յարաբերութիւնները գնալով աւելի են խորանում, որովհետեւ երկուսն էլ հակաարեւմտեան 

ուղղուածութիւն ունեն։ Այս առումով Իրանը շահագրգռուած է, որ Ադրբեջանի հետ 

յարաբերութիւններն աւելի մեղմ լինեն, մանաւանդ, որ 2027 թ․ նախապատրաստւում է այդ 

պրոյեկտի վերջնական աւարտը. Ռուսաստանը պէտք է կապի Իրանին Ադրբեջանի 

միջոցով»։ 

Իրանը զինուած միջամտութիւն կը ցուցաբերի՞ ադրբեջանական ագրեսիայի դէպքում 

Հարցին, թէ արդեօ՞ք Իրանը զսպող գործօն կարող է լինել Ադրբեջանի լայնածաւալ 

ռազմական գործողութիւն սկսելուն, ակադեմիկոսը պատասխանում է, որ Թեհրանը զսպում 

է իր քաղաքական յայտարութիւններով եւ դիրքորոշմամբ՝ յայտնելով, որ դէմ է մեր 

տարածաշրջանում բոլոր տեսակի աշխարհաքաղաքական փոփոխութիւններին։ Դա, ըստ 

թուրքագէտի, իր դերը խաղում է, քանի որ Թուրքիան ու Ադրբեջանը ստիպուած են հաշուի 

նստել Իրանի դիրքորոշման հետ։ Բայց եթէ Ադրբեջանը դիմի ռազմական 

գործողութիւնների՝ «Զանգեզուրի միջանցքի» բացման համար, Սաֆրաստեանը կասկածում 

է, որ Իրանը զինուած միջամտութիւն կը ցուցաբերի։ «Վերջիվերջոյ, ինչպէս ասացի, Իրանը 

հաշուի է նստում այն իրողութեան հետ, որ Ադրբեջանի մէջքին կանգնած է Թուրքիան։ Իսկ 

Թուրքիան լուրջ գործօն է Իրանի համար»,- նկատում է «Հետքի» զրուցակիցը։ 

Տարածաշրջանում ռազմաքաղաքական իրավիճակը սրւում է 

Ռուբեն Սաֆրաստեանը եւս այն համոզմանն է, որ տարածաշրջանում ռազմաքաղաքական 

իրադրութիւնը գնալով սրւում է, եւ Ադրբեջանի գործողութիւնները, Արցախի ու 

Հայաստանի սահմանին զօրք կուտակելը դրա վկայութիւնն են։ Զարգացումների միւս կէտն 

այն է, Թուրքիան շարունակում է աշխարհաքաղաքական առումով իր ծաւալապաշտական 

ռազմավարութիւնը Հարաւային Կովկասում՝ փորձելով է՛լ աւելի ուժեղացնել իր դիրքերն 

այստեղ եւ մօտենալ վերջնական նպատակին՝ տարածաշրջանը վերցնել իր ձեռքը։ 

Մեր զրուցակիցը մատնանշում է նաեւ այն հանգամանքը, որ Արեւմուտքն է որոշակի 

առումով ակտիվացել տարածաշրջանում՝ սկսած դիտորդների տեղակայումից մինչեւ այն 

նախաձեռնութիւնները, որոնցով Վաշինգտոնն ու Բրիւսելը հանդէս են գալիս հայ-

ադրբեջանական յարաբերութիւնների կարգաւորման վերաբերեալ։ 

Թուրքագէտը կարեւորում է Ռուսաստանի գործօնը տարածաշրջանի համար։ Ըստ նրա՝ 

Ռուսաստանն ամէն ինչ կ'անի, որ գոնէ պահի այն, ինչ հիմա ունի Հարաւային Կովկասում, 

այսինքն՝ Հայաստանին որպէս դաշնակից պահի։ Բայց զբաղուած լինելով Ուկրաինայի եւ 

Արեւմուտքի հետ հակասութեամբ, Հարաւային Կովկասին նախկինի պէս մեծ ուշադրութիւն 

չդարձնելով եւ Թուրքիայի ագրեսիվ պահուածքն այս տարածաշրջանում մեղմել փորձելով՝ 

Ռուսաստանը, ըստ Ռուբէն Սաֆրաստեանի, դժուար թէ յաջողութեան հասնի՝ Թուրքիային 

համագործակցութեան ձեռք մեկնելով։ 

Իր հերթին Իրանը, լինելով կարեւոր խաղացող տարածաշրջանում, յստակ դիրքրորոշում է 

արտայայտում, ինչը զսպող դեր է խաղում բոլոր այն բացասական զարգացումներում, 

որոնք նկատւում են։ 

http://www.azadkhosk.com/

«Երբ խօսում ենք տարածաշրջանի մասին, պէտք է անդրադառնանք հայ-ռուսական 

յարաբերութիւններին, որոնք այստեղ կարեւոր գործօն են։ Այո, լարուածութիւն կայ երկու 

երկրների յարաբերութիւններում, բայց եթէ դատենք ներկայ փուլուվ, հայ-ռուսական 

ռազմավարական համագործակցութիւնը հարցականի տակ չի դրւում։ Իսկ դա կարեւոր 

դերակատարում ունի՝ թուրք-ադրբեջանական տանդեմի ագրեսիվ պահուածքին որոշակի 

հակադրելու համար»,- եզրափակում է ակադեմիկոս Սաֆրաստեանը։ 

Լուսանկարները՝ Անի Սարգսեանի 

ԿԻՊՐԱՀԱՅ 

ԱՐՑԱԽԻ ԺՈՂՈՎՈՒՐԴԻՆ ԶՕՐԱԿՑԵԼՈՒ ՀՐԱՄԱՅԱԿԱՆ 

 

Ընդառաջելով Ն.Ս.Օ.Տ.Տ. Արամ Ա․ Մեծի Տանն 

Կիլիկիոյ Կաթողիկոսին, Լիբանանահայ հոգեւոր 

պետերու եւ երեք հայ քաղաքական 

կուսակցութիւններու բարձրագոյն մարմիններու 

ներկայացուցիչներու կոչին, Թեմիս Կաթողիկոսական 

Փոխանորդ՝ Գերշ. Տ. Խորէն Արք. Տողրամաճեան, 

Չորեքշաբթի, 13 Սեպտեմբեր 2023-ին, Ազգային 

Առաջնորդարանին մէջ խորհրդակցական յատուկ 

նիստի մը հրաւիրեց Պետական ներկայացուցիչը, 

Երեսփոխանական եւ Ազգային Ժողովներու ատենապետները, հայ քաղաքական 

կուսակցութիւններու (Ռ.Ա.Կ.), (Ս.Դ.Հ.Կ.) եւ (Հ.Յ.Դ.)-ի ներկայացուցիչները, (Հ.Բ.Ը.Մ.), 

(Հ.Մ.Ը.Մ. – Հ. Ե. Մ.) եւ Հայ Դատի պատասխանատուները, միակ օրակարգ ունենալով 

Արցախի ժողովուրդին զօրակցելու հրամայականը։ 

Կաթողիկոսական Փոխանորդը կարդաց Չորեքշաբթի, 6 Սեպտեմբեր 2023-ին, Անթիլիասի 

Մայրավանքէն հրապարակուած կոչը եւ ապա ներկաները իրենց կարծիքներն ու 

առաջարկները փոխանակեցին: Զեկուցումներէն ետք, կայացած խորհրդակցութիւններու եւ 

քննարկումներու աւարտին ժողովականները յանձնախումբ մը յառաջացուցին, որպէսզի 

նախապատրաստական աշխատանքները կազմակերպէ 1 Հոկտեմբեր 2023-ին, հայկական 

գաղութներու կողմէ կայանալիք Արցախի զօրակցութեան համաեւրոպական ձեռնակին իր 

մասնակցութիւնը բերելու համար:  

Կիպրոսի մէջ զօրակցական հաւաքի ձեւն ու մանրամասնութիւնները պիտի յայտարարուին 

յառաջիկայ օրերուն: 

14 Սեպտեմբեր 2023 Դիւան Ազգային Առաջնորդարանի 

ՅՕԴՈՒԱԾՆԵՐ 

ԻՍՐԱՅԷԼԵԱՆ ՔԱՂԱՔԱԿԱՆ ԵՒ ԶԻՆՈՒՈՐԱԿԱՆ ՆԵՐԿԱՅՈՒԹԻՒՆԸ 

ԱԶՐՊԷՅՃԱՆԻ ՄԷՋ 

 

Յարութիւն Իսկահատեան – Պէյրութ 

 

Վերջին տասնամեակներուն Հայաստանի ու 

Ազրպէյճանի հակամարտութեան մէջ Իսրայէլ 

բացայայտօրէն Ազրպէյճանի կողմը կանգնած է, որ 

ուժերու բացայայտ խախտում կը յառաջացնէ ի վնաս 

Հայաստանի ու կը բացայայտէ Իսրայէլի 

հակահայկական դիմակը։ Այս հարցը քիչ կը 

լուսաբանուի հայկական լրատուամիջոցներուն մէջ, 

այդ պատճառով պիտի փորձենք այս իրողութեան 

հիմնական կէտերը ներկայացնել իբր յստակացում։ 

Ներկայիս Իրանի եւ Ազրպէյճանի միջեւ 

յարաբերութիւնները լարուած են: Ազրպէյճան դժգոհ 

է Իրանէն՝ Հայաստանի կենցաղային եւ 

առեւտրական նպաստ հայթայթող ճանապարհային 

միջոցները ապահովելուն համար, իսկ Իրան զայրացած է Ազրպէյճանէն՝ վերջինիս 

Իսրայէլի հետ սերտ յարաբերութեան եւ իր հողերուն վրայ անոր զինուորական եւ 

լրտեսական սանձարձակ գործունէութեան ու ռազմական խարիսխներ տրամադրելուն 

համար: Արդարեւ Իսրայէլ կը ձգտի Ազրպէյճանի միջոցով շրջափակել Իրանը հիւսիսէն եւ 

անոր տնտեսական ու զինուորական շարժումները հակակշռի տակ առնել: 

Մեծամասնութեամբ շիա համայնքի այս երկու պետութիւնները՝ Իրանն ու Ազրպէյճանը 

իրարմէ կը տարբերին կրօնական համակարգի կառավարման տեսակէտէն: Իրանի 

վարչակարգը կրօնական հիմքերու վրայ դրուած է, մինչ Ազրպէյճանինը՝ աշխարհիկ: Անոնք 

իրար հանդէպ սուր կասկածներ ունին: Ազրպէյճան իր անկախութենէն՝ 1991-էն ասդին 

ընտրած է Իսրայէլն ու Թուրքիան իբրեւ իր գլխաւոր շրջանային դաշնակիցները: Իրան 

Իսրայէլն ու Թուրքիան իբրեւ իր վտանգաւոր մրցակիցները կը նկատէ: Աւելին՝ յստակ 

իրողութիւն է թէ Իրանի եւ Իսրայէլի միջեւ թշնամական կեցուածքներ գոյութիւն ունին: 

https://www.fdd.org/.../The-Karabakh-Gambit_IsraelRole-1.pdf:  

Ազրպէյճան հսկայական քանակութեամբ զէնք կը ստանայ Իսրայէլէն փոխան քարիւղի: 

Իսրայէլեան «Հաարեց» թերթը կը հաղորդէ թէ Իսրայէլ «Թավոր» ատրճանակէն սկսեալ 

մինչեւ յառաջացած համակարգերով զէնքեր կը հայթայթէ Ազրպէյճանի, ինչպէս ռատարներ, 

հակահրասայլային հրթիռներ, ձգագիտական (ballistic) հրթիռներ, ռազմանաւեր եւ 

անօդաչու թռչող սարքեր թէ՛ լրտեսական եւ թէ՛ յարձակողական: Իսրայէլեան մասնաւոր 

ընկերութիւններ Ազրպէյճանի կը յանձնեն նաեւ լրտեսական յառաջացած գործիքներ ու 

սարքեր թղթակիցներու, միասեռական խումբերու եւ մարդու իրաւունքներու պաշտպան 

կազմակերպութիւններու դէմ գործածուելու համար: Այս տեսակի յառաջացած զէնքերու եւ 

սարքերու, ինչպէս նաեւ անոնց մասին ստոյգ լուրեր տուող լրատուական 

գործակալութիւններուն ու հիմնարկներուն ցանկը երկար է, որոնցմէ գլխաւորը Սթոքհոլմի 

Միջազգային Խաղաղութեան հիմնարկն է: https://www.google.com/search... : 

http://www.azadkhosk.com/
https://l.facebook.com/l.php?u=https%3A%2F%2Fwww.fdd.org%2Fwp-content%2Fuploads%2F2021%2F12%2FThe-Karabakh-Gambit_IsraelRole-1.pdf%3Ffbclid%3DIwAR3xIBPYp93CB51KFnA8x3YZm3EpnIR8-4MdaPyBsQmxW9mP58VMqXX07mI&h=AT28hC0VM0dsapIxpvHk-9V3SldgdWm_W1AyVhabtqXyc9wvgH3wNq_Q9Q5UQA4TIu5hht0mhh8wKpbwZqcoR8cLWHnaMxoCoOp7P-np91NsvVXNMdKaM8P2XUavJq_2ra3a&__tn__=-UK-R&c%5b0%5d=AT0HInjoNF8zLWu3kT2N0Y6SYNrTYsujo7j6acraRysvnUfghqcZHoOOh92M2OkhRCq4hDrXRjdBheEg-eWURmNe7BMG_nfA3tRx_RTBQ8EBHUvnPH28NjGfwJaUQlNMDiZDr4IzeK0BQtKmaNwjjdpkSwNW7kJmVGXdkHqT2gg46L-PvH8o
https://l.facebook.com/l.php?u=https%3A%2F%2Fwww.google.com%2Fsearch%3Fq%3Dazerbaijan%2520israel%2520weapons%26rlz%3D1C1PNBC%26fbclid%3DIwAR342x-SUntQvjcna5YQP_0RUl4cmeHEm3Vfuk0C4mhaEBzML54OtJIKngk&h=AT2vL-ROFmLgfFyr24rtsxea--_uEJK1tF0Q-v3q2_tAahtOYw1wseLjDIGydCl5vidLE5VkZVRmHitETdPPBduH_pfNsrrqoof6jw-zUxP4JWiHUZszfVwOTXT7Oe_ZMBp4&__tn__=-UK-R&c%5b0%5d=AT0HInjoNF8zLWu3kT2N0Y6SYNrTYsujo7j6acraRysvnUfghqcZHoOOh92M2OkhRCq4hDrXRjdBheEg-eWURmNe7BMG_nfA3tRx_RTBQ8EBHUvnPH28NjGfwJaUQlNMDiZDr4IzeK0BQtKmaNwjjdpkSwNW7kJmVGXdkHqT2gg46L-PvH8o

Զէնքերու առաքման ծիրին մէջ, Իսրայէլ 2023-ին հարիւր օդանաւային թռիչքներով 

զինամթերք փոխադրած է Ազրպէյճան: Այս զէնքերուն փոխարէն Ազրպէյճան արտօնած է 

Իսրայէլեան լրտեսական գործակալութեան՝ Մոսատին, որպէսզի իր հողերուն վրայ կայքեր 

հաստատէ եւ Իրանի բոլոր շարժումները լրտեսէ: Իսրայէլեան զէնքերով եւ սարքերով 

բեռնաւորուած օդանաւներ թռիչք կ՛առնեն ընդհանրապէս Էյլաթ աւանի հիւսիսը գտնուող 

Իսրայէլեան Օվտա օդային խարիսխէն: Հոսկէ մինչեւ Ազրպէյճան ժամանման այս գիծը կը 

կոչուի Ազրպէյճանական մետաքսի ճանապարհ կամ Գիծ: Նոյն այս գիծով է որ Իսրայէլ 

իսլամական Տաէշ եւ Ալքաիտա կազմակերպութիւններուն զէնք կը փոխանցէ Ամերիկեան 

Սի. Այ. Էյ.-ի եւ Նաթօ-ի հաշտ աչքերուն առջեւ: https://www.middleeastmonitor.com/20230306-

israel-sent.../: 

Ի՞նչ է Իսրայէլի դերը Հայաստան - Ազրպէյճան երկրորդ պատերազմին մէջ, որ 2020-ի 

աշնան 44 օր տեւեց: Իրան յարատեւ ահազանգային դիրքի մէջ է իր ապահովութիւնն ու 

շահերը պաշտպանելու համար: Այս ծիրին մէջ անոր կեցուածքն ու դիրքը ինքնաբերաբար 

օգտակար է Հայաստանի: Թուրքիա իր քաղաքական եւ զինուորական դաշնակից 

Ազրպէյճանի հետ սերտ գործակցութեան մէջ դրաւ ինքզինք: Սակայն այս բոլորէն աւելի 

քառորդ դար տեւած Իսրայէլ-Ազրպէյճան գործակցութիւնը մեծ դեր խաղցաւ 44 օրեայ 

պատերազմին մէջ: Իսրայէլացիներ ոչ միայն զէնք հայթայթեցին, այլ անձամբ պատերազմին 

մասնակցեցան իրենց մասնագէտներով եւ իսլամական ոճրագործ խումբերով, որոնց 

հոգատարութիւնը իրենց վրայ է Ծոցի արաբական երկիրներու միլիոնաւոր տոլարներով: 

Պատերազմէն առաջ եւ ընթացքին իսրայէլացի մասնագէտներ ազերի զինուորներուն 

սորվեցուցին զէնքերը եւ սարքերը գործածել: Իսրայէլեան եւ ամերիկեան, ինչպէս նաեւ 

թրքական անօդաչու սարքեր իսրայէլացի մասնագէտներու առաջնորդութեամբ կը 

սաւառնէին ու յարձակումներ կը գործէին հայկական դիրքերուն վրայ: Ասոնց կ՛աւելնար 

Փաքիստանեան եւ Աֆղանական ուժերուն օգնութիւնները պատերազմի դաշտին վրայ 

հայկական բանակին դէմ: Իսրայէլեան ու թրքական օդանաւներ յարատեւ կը շրջագայէին եւ 

հայկական դիրքերը կը հարուածէին: Այս պատերազմէն առաջ Իսրայէլ-Թուրքիա 

գործակցութիւնը ծածուկ կը պահուէր, սակայն այժմ բացայայտ դարձաւ: 

https://www.fdd.org/.../israels-role-armenia-azerbaijan-war/: 

Իսրայէլ-Ազրպէյճան յարաբերութիւնները բոլորվին տարբեր են Իսրայէլի եւ այլ իսլամ 

պետութեանց յարաբերութիւններէն: Այս ծիրին մէջ Ազրպէյճանի բռնատէր նախագահ 

Իլհամ Ալիեւ 2009-ին ըսած էր. «Այս յարաբերութեան ինն-տասերորդը երեւցող մակերեսին 

տակն է»: Իսկ Իսրայէլի արտաքին գործոց նախարար Ավիկտոր Լիպըրման 2012-ին 

յայտարարած էր. «Մեր յարաբերութիւնը Ազրպէյճանի հետ աւելի կարեւոր է քան մեր 

յարաբերութիւնը Ֆրանսայի հետ»: 2021-ին ալ Մոսատի նախկին երէց եւ ազգային 

ապահովութեան խորհրդական Ուզի Արատ ըսած էր․ «Պաքուի մէջ ապահովութիւնը մեզի 

համար նոյնքան կարեւոր է ինչպէս Թել Աւիւի ապահովութիւնը»։ 

1991-ին երբ Խորհրդային Միութիւնը փուլ եկաւ, Իսրայէլ առաջին պետութիւնն էր որ 

ճանչցաւ Ազրպէյճանի անկախութիւնը, ինչպէս նաեւ միւս նախկին խորհրդային իսլամ 

պետութիւնները, այսպիսով քանի մը նպատակներ հետապնդելով: Առաջինը՝ արաբական 

ազդեցութիւնը նուազեցնելու այդ շրջաններուն մէջ, երկրորդ՝ ՄԱԿի մէջ բարեկամ քուէներ 

ապահովելու եւ երրորդ՝ այս երկիրներէն դէպի Իսրայէլ հրեաներու ներգաղթը դիւրացնելու 

համար: 

Իսրայէլացի, ազերի եւ թուրք պատասխանատուներ բազմիցս դրուատած են Ազրպէյճան-

Իսրայէլ-Թուրքիա յարաբերութիւնները: Անոնցմէ իւրաքանչիւրը եւ մասնաւորաբար 

իսրայէլացիները շեշտած են սոյն յարաբերութիւններու պատմական բնոյթը, զանոնք 

նուիրականացնելու միտումով: Այս մղումը յառաջացած է այն իրականութենէն որ եթէ 

երբեք երկու կողմերը օգուտ քաղած են անոնցմէ, ապա յստակօրէն այլ կողմեր, մանաւանդ 

http://www.azadkhosk.com/
https://l.facebook.com/l.php?u=https%3A%2F%2Fwww.middleeastmonitor.com%2F20230306-israel-sent-almost-100-flights-loaded-with-weapons-to-azerbaijan%2F%3Ffbclid%3DIwAR0pWqJvohzWD1PkhhZSXUp5AvIMFQ4qKltmZxabQ03q84nHi2SjDwSl6hc&h=AT1nn_eUZgkdw6LEk_Hsb8_-xe4vzCGFkrQdiwFxSdBRX8zcN5otA1nTu-yNM8rFDfcs0XlAL492py8QIj6g5WAwHH2qAGYpC4ofrXNGL1OXRfwdHppIcAPjZPfvqsgRWVmS&__tn__=-UK-R&c%5b0%5d=AT0HInjoNF8zLWu3kT2N0Y6SYNrTYsujo7j6acraRysvnUfghqcZHoOOh92M2OkhRCq4hDrXRjdBheEg-eWURmNe7BMG_nfA3tRx_RTBQ8EBHUvnPH28NjGfwJaUQlNMDiZDr4IzeK0BQtKmaNwjjdpkSwNW7kJmVGXdkHqT2gg46L-PvH8o
https://l.facebook.com/l.php?u=https%3A%2F%2Fwww.middleeastmonitor.com%2F20230306-israel-sent-almost-100-flights-loaded-with-weapons-to-azerbaijan%2F%3Ffbclid%3DIwAR0pWqJvohzWD1PkhhZSXUp5AvIMFQ4qKltmZxabQ03q84nHi2SjDwSl6hc&h=AT1nn_eUZgkdw6LEk_Hsb8_-xe4vzCGFkrQdiwFxSdBRX8zcN5otA1nTu-yNM8rFDfcs0XlAL492py8QIj6g5WAwHH2qAGYpC4ofrXNGL1OXRfwdHppIcAPjZPfvqsgRWVmS&__tn__=-UK-R&c%5b0%5d=AT0HInjoNF8zLWu3kT2N0Y6SYNrTYsujo7j6acraRysvnUfghqcZHoOOh92M2OkhRCq4hDrXRjdBheEg-eWURmNe7BMG_nfA3tRx_RTBQ8EBHUvnPH28NjGfwJaUQlNMDiZDr4IzeK0BQtKmaNwjjdpkSwNW7kJmVGXdkHqT2gg46L-PvH8o
https://l.facebook.com/l.php?u=https%3A%2F%2Fwww.fdd.org%2Fanalysis%2F2022%2F09%2F13%2Fisraels-role-armenia-azerbaijan-war%2F%3Ffbclid%3DIwAR0bBbwtguCa65kGNfNoiPar66Fdwm0XrcP2RfMeMnL_-3B4wFqNt60b2PY&h=AT3xuIVDJbk8EOyMpR5Z3cf2u8QZ8yaFlU6dRTw0yuAzSyCi7259xhuHsDr7m-RfJwJalH94xPaxqsHqAnDXRCaG_whOhUPNS8FMbnVBgzxg9_yWRt-iT3zynD0VPRpcxfOI&__tn__=-UK-R&c%5b0%5d=AT0HInjoNF8zLWu3kT2N0Y6SYNrTYsujo7j6acraRysvnUfghqcZHoOOh92M2OkhRCq4hDrXRjdBheEg-eWURmNe7BMG_nfA3tRx_RTBQ8EBHUvnPH28NjGfwJaUQlNMDiZDr4IzeK0BQtKmaNwjjdpkSwNW7kJmVGXdkHqT2gg46L-PvH8o

հայութիւնն ու Հայաստանը տուժած ու վնասուած են: Պատմական արմատներ փնտռելու 

այս յարաբերութիւններուն մէջ սին պատրանք մըն է, արդարացնելու համար Թուրքիա-

Իսրայէլ-Ազրպէյճան հաւաքաբար գործած ոճիրները: Միայն 2020-ի աշնան 44 օրեայ 

պատերազմի ընթացքին նահատակուած 4000 հայ մատղաշ երիտասարդներու արեան 

պատասխանատուութիւնը Ազրպէյճանի եւ Թուրքիոյ հետ կ՛իյնայ մա՛նաւանդ Իսրայէլի 

վիզին: 

Վերոյիշեալ սին պատրանքներու կարգին Իսրայէլի համակիր փոքրոգի մարդիկ 

համացանցի էջերը կը լեցնեն՝ Իսրայէլի եւ Ազրպէյճանի միջեւ կեղծ բարեկամութեան 

պատմական «հիմքեր»ով: Անոնք կ՛ըսեն թէ դարերու ընթացքին հրեաներ բնակութիւն 

հաստատած են այն հողերուն վրայ, որ այժմ Ազրպէյճան կը կոչուի: Այս խախուտ 

իրականութենէն մեկնելով Իսրայէլի նախկին վարչապետ Մենահիմ Պեկին 1985-ին, երբ 

Արցախի վերաբերեալ ոչ մէկ խօսք կար, յայտարարեց. «Լեռնային Ղարաբաղը հրէական 

հող է… »: Այն օրերուն ոչ ոք անդրադարձաւ սոյն յայտարարութեան տարողութեան: Սա 

ապացոյց մըն է թէ Սիոնիզմը Բանթուրքիզմի ետին կը կանգնի՝ ճշմարտութիւնները 

խեղաթիւրելով եւ ժողովուրդներ խողխողելով: 1987-ին գերմանական «Շթերն» թերթը 

հետեւեալը կը գրէր. «Միջին Արեւելքի մէջ պատրաստուած զէնքերը առատօրէն Ղարաբաղը 

շրջափակող ազգերուն կը հոսի առատօրէն» («Սիոնիզմը Եւ Բանթուրքիզմը Եւ 

Ղարաբաղեան հարցը» (արաբերէն), զանազան հեղինակներ, Պիսան հրատ. 2002, Պէյրութ, 

էջ 158): Իսկ Արցախի նորագոյն ողբերգութեան՝ շրջափակման սկիզբը Պաքուէն հրեայ 

երիտասարդ խախամին ներկայութիւնը ազերի «բնապահպաններու» հետ լաւագոյն 

ապացոյցն է ըսուածին։ 

Հայոց Ցեղասպանութենէն առաջ, ընթացքին եւ մինչեւ ներկայիս որո՞ւ կը պատկանի 

հեղինակութիւնը հայաջինջ ծրագիրներու կազմակերպման եւ իրագործման՝ տէօնմէներու 

(կեղծօրէն իսլամութիւնը ընդունած հրեաներ) կողմէ Թուրքիոյ եւ Ազրպէյճանի մէջ, անոնց 

զէնքերու եւ կարեւոր տեղեկութիւններու հայթայթման, զանազան մարզումի 

դասընթացքներու, հայ երիտասարդներ, կիներ, աղջիկներ, մանուկներ եւ ծերեր 

խողխողելու արարքներու: Յստակ է արեւու ճառագայթի նման, ոճրածին եւ ոճրագործ 

Բանթուրքիստ ձեռքերու եւ միտքերու ետին կը կանգնի… Սիոնիզմը: 

Աղբիւր՝  ՊԱՅՔԱՐ 

 

«ՅԱՆՈՒՆ ՀԱՅԱՍՏԱՆԻ ԱՐԺԱՆԱՊԱՏՈՒՈՒԹԵԱՆ» 

ԹՕԹԱՓՈՒԻ՛Լ ՃԱՄԱՐՏԱԿՈՒԹԻՒՆՆԵՐԷ ՈՒ 

ՃՈՌՈՄԱԲԱՆՈՒԹԻՒՆՆԵՐԷ 

Պարոյր Յ. Աղպաշեան 

 

Հայ ժողովուրդը, մէկ անկումէն միւսին անցնելու մէջ, 

բացառիկ «մրցանիշեր» արձանագրելու հեւքի մէջ է, 

առանց պահ մը զգաստանալու, թէ այդ անցումները 

իրեն համար ո՞րքան ձեռնտու կամ վտանգաւոր են: 

Կրնա՞յ ըլլալ որ ան չանդրադառնար, թէ այդ 

աճպարարական ուղիները զինք չեն կրնար հասցնել 

որեւէ բարւօք աւարտի մը եւ կամ՝ կ’անդրադառնան, բայց, արկածախնդրութեան մոլուցքով 

տարուած կարգ մը հոսանքներ, իրենք զիրենք կը նկատեն… անպարտելիներ, մինչդեռ 

անոնք անուղղաներու դերակատարութեան գլխաւոր պատուհասներն են: 

Ո՞վ պիտի զսպէ այս խելակորոյսները, հոս ու հոն տարածուած խժաձայն բեկորները, որոնք 

առօրեայ դրութեամբ, ամէն կողմ ու տեղ են, ամէն առիթով, կը բարբաջեն ու կը 

շաղակրատեն, կը սնքան ու կը տքնան, թէ՝ իրենք հայ ժողովուրդին իրաւունքները կը 

պաշտպանեն եւ զօրավիգ են անոր բարօրութեան ու շահերուն: 

Մեր խօսքը առաջին հերթին կը վերաբերի հայ իրականութեան, որովհետեւ անիկա է 

պետութիւնը ու պետականութեան դրօշակակիրը, անիկա է անկախութեան կերտողապահը 

ու զայն յաւերժացնող ջահադրոշմը: 

Սակայն, վերջին շուրջ երեսուն տարիներուն, այս պետութիւնը եւ անկախութիւնը, որքան 

ալ եղան վերազարթօնքի ու վերականգնումի կոթողներ, արդեօք, ո՞րքանով կրցան յոյսեր 

ներշնչել եւ վստահութեան հիմքեր ստեղծել որպէսզի ժողովուրդը համոզուի թէ ան ճիշդ 

ընթացքի մէջ է, գէթ նուազ սխալմունքներով կը շարժի: 

Քա՜ւ լիցի, նման գօտեպնդող տեղաշարժեր ու տպաւորող քայլեր չարձանագրուեցան, իսկ 

եթէ եղան, շնորհակալօրէն, ապա, ատոնք կրնայի՞ն կամ դարձա՞ն այնքան յուսադրիչ ու 

բարենշային, որոնցմով ժողովուրդը կարենար ինքզինք զգալ ապահով ու դէպի ապագան 

նայիլ լաւատեսութեամբ: 

Լա՛ւ, այսքանը բաւարար չէ՞ր, որ ժողովուրդը տեսնէր եւ զգար, որ հայրենական նաւը սխալ 

ուղղութեամբ կ’ընթանար, կ’ընկղմէր, որուն համար ալ, շատեր ինքզինքնին նետեցին անկէ 

դուրս, դէպի հեռաւոր կամ անորոշ ափեր, մինչ իշխանական աւագանիներ, ոչ միայն 

մնացին անտարբեր, այլեւ շարունակեցին իրենց աւերները գործել, ուղղակի թէ անուղղակի 

մասնակցութիւններով, իսկ այս քստմնելի վերաբերմունքը շատ սուղ արժեց ու կ’արժէ 

ժողովուրդին բարոյականութեան պահպանումին եւ արժանապատուութեան 

անձեռնմխելիութեան վրայ: 

Անկեղծօրէ՛ն, որքան ալ քննադատելի նկատուին անցեալի թէ գործող իշխանութիւններու 

վարած ստուերոտ քաղաքականութիւնները ու մռայլ գործելաձեւեւրը, ժողովուրդը եւս ունի 

իր թերացումի բաժինը, երբ ան ոչ միայն կրցաւ ինքզինք պաշտպանել, այլեւ, մնաց 

աններելիօրէն «հլու-հնազանդ» դիտորդ մը այդ բոլորին նկատմամբ, ուստի, յոռեգոյն 

պարագային, դիմելով արտահոսքի: 

Իսկ այդ «փշոտ-բրդոտ» աւագանիները՝ նախագահներ, պատգամաւորներ, կառավարական 

թէ դատական համակարգեր, անվարան շարունակեցին իրենց լլկող, ապականող, 

չարաշահող ու կողոպտող ամենէն ահաւոր սովորամոլութիւնները, որովհետեւ իրենց 

մերկապարանոց ու ստրկատիրական արարքներով դարձան հայրենիքի «տէրն ու 

տիրականը», մոռնալով որ հողն ու հասարակութիւնը ի՞նչ կը ներկայացնեն եւ ինչո՞ւ անոնց 

հետ կը վերաբերուին նման անմարդկայնութեամբ ու ֆաշականութեամբ, վայրագութեամբ 

եւ անասնութեամբ: 

Ներկայիս, աւելի ճիշդ, յատկապէս 2019էն ետք, խոր շունչ մը քաշելու կարելիութիւնը 

ստեղծուեցաւ, հաւատալով որ «չար»երէն ետք, կարգը եկած է «բարի»ներուն, երկիրը 

փրկելու ու ժողովուրդը ազատագրելու, անոնց վրայ բարդուած երկաթեայ կապանքները 

փշրելու ու լծուելու ԻՍԿԱԿԱՆ Հայաստանի մը կերտման, զարկ տալով անոր առողջացման 

կենարար հրամայականներուն: 

Տեղին էին այդ մտածումները, նոյնիսկ՝ պահանջքները, որովհետեւ ժոովուրդին 

մեծամասնութիւնը գիտէր թէ ի՜նչ աղէտներէ, անիրաւութիւններէ, տառապանքներէ ու 

տաժանքներէ անցած էր, հետեւաբար, ժամանակը եկած է ձերբազատուելու այն 

թափթփուքներէն, որոնք երկիր պահելու ու պետութիւն ամրապնդելու փոխարէն, 

թալանեցին այն ամէնը ինչ որ ԻՐԵՆՑԸ ՉԷՐ, իսկ անոնց դատելը ու պատժելը 

ՊԱՐՏԱՒՈՐՈՒԹԻ՛ՒՆ է, ՀԱՄԱԶԳԱՅԻՆ ՈՒ ՀԱՄԱՊԵՏԱԿԱՆ ԿԱՐԳՈՒՍԱՐՔՈՎ: 

Ո՞ւր է, եղա՞ն ատոնք: 

Տխուր պատկերը բոլորին առջեւն է: 

Դատ-դատարան-դատաքննութիւն ու մեծագո՜յն խեղկատակութիւնը ինքզինք հարկադրող 

է, երբ գլխաւոր արիւնարբուները, իրենց ապօրէն հարստութիւններով, իւրացումներով, 

բռնագրաւումներով, այսօր, անամօթաբար ու նողկալիօրէն ազատ-համարձակ կը պտըտին, 

տակաւին հայրենասիրական ու հայրենապահպանութեան կեղծ ու սին դասեր տալով աջին 

ու ձախին: 

(Ի դէպ, այս բոլորը յամառօրէն կը յիշեցնէ նաեւ Լիբանանի տխրահռչակ խամաճիկութիւնը, 

ուր երկիրը կազմալոյծ ընողներ, բնականոն կեանքը թունաւորողներ, ժողովուրդը 

ոտնակոխող եւ անոր իրաւունքները յափշտակող եւ առհասարակ տնտեսութիւնը 

սնանկացնող կողմեր, ո՛չ բացայայտուեցան (թէեւ մեծ մասը յայտնի է), ո՛չ դատուեցան (թէեւ 

մեծ մասը հրապարակի վրայ է), ո՛չ ալ հաւանականութիւն կայ որ այդպիսիներ 

արդարադատութեան ենթարկուին (թէեւ պահանջքը կայ, բայց, գործադրութիւնը կը 

բացակայի): 

Զարմանա-զաւեշտայի՞նը, Հայաստանի պարագային, Նիկոլ շեփորող, զօրակցող, 

քուէարկող, երդուող եւ անորմով հպարտացող ծովածաւա՜լ հայաստանցիներ, որոշ 

կողմերով, այսօր նզովք եւ անէծք կը թափեն անոր գլխուն, փոխանակ փորձեն փնտռել ու 

գտնել, այլեւ՝ հետապնդել, թէ ան ինչո՞ւ իր քաղաքականութեան մէջ թափանցիկ չէ կամ 

ժողովուրդը հեռու կը պահէ իշխանութեան բանակցային ոլորտներէն թէ միջպետական 

յարաբերութիւններու զարգացումներէն: 

Ի դէմս այս «արտառոց» վերաբերմունքին (իմա՝ երէկուան Նիկոլականներուն եւ այսօրուան 

հականիկոլականներուն), ակնկալելի պիտի ըլլար, որ հայաստանցիներ, այլեւս աւելի 

զգաստ ու սթափ դիրք մը բռնեն, նոր իշխանութիւն կամ իշխանափոխութիւն պահանջելէն 

կամ ընտրելէն առաջ, ուղղուին ուրիշ տարբերակի մը, որ Հայաստանը դուրս բերէ տիրող 

մահացու ոլորապտոյտներէն: 

Յստա՛կ է. գործող ընդդիմութիւնը, իր բազմագոյն ու բազմատեսակ ձախաւերութիւններով, 

նախ՝ չկրցաւ ցարդ որեւէ դրական արդիւնքի մը յանգիլ, ապա, ո՞վ ըսաւ որ անիկա 

ճշմարիտ ընդդիմութիւն մըն էր (եւ է՛), երբ «փողոց»ն էր իր… փշոտ դաշտը, որուն 

ականատեսն են ամէն ոք ու շրջանակ: 

Սակայն, ի՞նչ կը տեսնենք ու կը լսենք. գլխաւորաբար երեւանցի որոշ ճաթռտան անձերէ 

կամ հատուածներէ, տարօրինակ տրամաբանութեամբ, ծիծաղելի պոռոտախօսութեամբ եւ 

կողմնակալ դիտաւորութեամբ (գիտակցաբար, միամտաբար, թէ պատեհապաշտաբար), երբ 

կը պոռան, կ’աղմկեն, կը բարբաջեն, թէ Նիկոլը հիմնովին մերժելի է, հետեւաբար, միակ 

ելքը… Ռոպերթ Քոչարեանի վերադարձն է: 

Ա՜յ քեզ գիւտ, փրկութիւն կամ… յեղաշրջո՞ւմ, եւ ի՜նչ անհեթեթութիւն: 

Այս անբարոյ, ամօթապաշտ ու վարկաբեկիչ բնորոշումն իսկ կարելի չէ ընկալել իր 

նուազագոյն եզրերով, ալ ո՜ւր մնաց զայն նկատել «հին»ի մը վերադարձով, իր գորշագոյն, 

յոռեգոյն ու սեւագոյն խորքով թէ ներքինով, որ ամբողջութեամբ պատուած է 

տժգունութեամբ, ապիկարութեամբ, բախտախնդրութեամբ եւ արկածախնդրութեամբ: 

Հետեւաբար, հարցումը, որ, ինչպէս միշտ, ինքզինք կը խօսեցնէ, հետեւեալն է. անոնք, որոնք 

կը պահանջեն, որ Ռոպերթ Քոչարեանը վերադառնայ իշխանութեան, ասկէ աւելի 

ցնդաբան, յիմարագէտ կարճախելք արտայայտութիւն կամ առաջարկ չի կրնար ըլլալ, երբ 

նոյնիսկ զինք առաջարկողներն ալ, որքա՜ն տուժած են անոր սանձարձակախառն 

իշխանութեան փուլերէն, եւ ինչպիսի՜ ահաւոր աւերներու եւ ոճիրներու գնով: 

Դո՛ւք, որ կը յանկերգէք ձեր տափակ բաղաձայնութեամբ, արդեօ՞ք Հայաստանը չունի՞ 

որակաւոր թեկնածու մը կամ խոստմնալի արժանաւոր մը, որ կրնայ Հայաստանի 

պետութեան առաջնորդներէն ըլլալ: 

Փորձուածը, որ ձախողած հրէշ մըն է, ինչո՞ւ կ’առաջարկուի վերադարձնել, նախ՝ 

խաղքութիւն չէ՞ հայկական պետականութեան վարկին, յետոյ՝ բազմակի ամօթ չէ՞ հայ 

ժողովուրդի արժանապատուութեան հաշւոյն: 

Ո՞վ ըսաւ, որ հայաստաբնակ ժողովուրդին մօտ չկան այնպիսի արժանավայել 

հեղինակութիւններ, հմուտ քաղաքագէտներ ու փորձառու գործնապաշտներ, որոնք կրնան 

պետական ամէնէն պատասխանատու դիրքերու վրայ գտնուիլ կամ նման պաշտօններու 

վրայ իրենք զիրենք արդարացնել ու գործել, հետեւապէս, պէտքը չզգացուի նոյները (կամ 

նախները) կրկնելու կամ երբեք չգտնելու զանոնք փոխարինողներ: 

Ահաւասիկ, հոսկէ՛ կը սկսի ողբերգութիւնը, որովհետեւ շարլաթաններու խմբակներ կան 

(քիչ թէ շատ), որոնք դասարան կրկնելու բթամտութեամբ, տակաւին կը զռաբանեն, որ 

Հայաստանը կրնայ փրկել (՞) միայն մէկ հոգի, որ կը կոչուի ղարաբաղցի (ոչ արցախցի) 

Ռոպերթ Քոչարեան մը (ծանօթ՝ իր առաւ-փախաւութիւններով, ոճրարարքներով, 

թալանչիութիւններով, վրէժխնդրութիւններով, աւազակութիւններով, եւայլն, եւայլն): 

Այսքան ստորամտութիւն ու հաւկուրութիւն, իմաստակութիւն ու սոփեստութիւն, շատ-

շա՜տ է, երբ ամէն ոք գիտէ, թէ այս Ռոբոն, իր նախագահութեան տասը տարիներուն ի՜նչ 

փորձանք դարձաւ Հայաստանին եւ հայ ժողովուրդի գլխուն (յիշելու համար կարգ մը 

ցաւալի օրինակներ, սկսած 27 Հոկտեմբեր 1999ի խորհրդարանական նախճիրէն մինչեւ մէկ 

Մարտի սպանդը, առաւել՝ արտագաղթի «հերոս» դառնալը), իսկ հիմա, անզգամներ կը 

ճչան, թէ պէտք է զինք վերադարձնել իշխանութեան, որպէսզի ի՞նչ՝ շարունակուի՞ն 

բռնութիւններն ու պղծութիւնները: 

Այդպէս զառանցողներ, պահ մը մտածա՞ծ են, որ այս ղարաբաղցին, յետ իր նախագահական 

պաշտօնավարութիւնը, ինչո՞ւ չգնաց իր ծննադավայրը ու հոն բնակութիւն չհաստատեց եւ 

կամ՝ 44օրեայ պատերազմէն եւ յատկապէս այս օրերուն շրջափակուած իր հայրենիքը 

չվերադարձաւ, իր յոգնատանջ ժողովուրդին կողքին կանգնելու: 

Վերջապէս, իր ո՞ր արժանիքին ու դրականութեան համար, ճուացնելով բղաւողնր, 

տակաւին կը յանդգնին զինք առաջադրել ու պատուել, երբ անոր տեղը ճաղերուն ետին են: 

Հայրենիքը առանց այդ ալ «կրակի» մէջ է, մերթ արտաքին ու տարածքային բազմագլուխ 

հանգոյցներէն, մերթ ներքին տարատեսակ գզուըռտոցներէն ու հրմշտուքներէն, իսկ այդ 

բոլորը բառնալու կանխամիջոցներ փնտռելը եւ անոնց կառչած մնալը գերագոյն 

պարտականութիւններ ու պարտաւորութիւններ են, պետական թէ ժողովրդային 

մակարդակներով: 

Հետեւաբար, եթէ «Յանուն Հայաստանի արժանապատուութեան» ընտրանք կայ, ատիկա 

երբեք չի կրնար դառնալ ԱՆԲԱՂՁԱԼԻԷ մը (Ռ. Ք.), այլ՝ համայն հայ ժողովուրդին 

ՄԷԿՈՒԹԵԱՆ միակ խորհրդանիշ՝ ՄԻԱՍՆԱԿԱՆՈՒԹԵԱՆ ոգիէն ու գործէն: 

(Պէյրութ) 

6/8/2023 

ՀԱՅԵԱՑՔ  ՏՈՆԻ  ՌՈՍԹՈՎԷՆ  ԴԷՊԻ  ԿՈՎԿԱՍ 

ԱՒՕ ՊՕՂՈՍԵԱՆ 

 

Մարդկութիւնը քաղաքակրթութիւններ հիմնած է 

ընդհանրապէս ծովափերու եւ գետերու երկայնքին: 

Այդպէս էր հին Ասորեստանը, Միջագետքը, 

Չինաստանը, Ֆրանսան, եւ այլն, որովհետեւ գետը կենսական է մարդկութեան զարգացման 

համար, անոր ընձեռած բազմաթիւ առաւելութիւններով, որոնցմէ են.  

 1. Խմելու ջուրը, որ կենսական է մարդու գոյութեան համար եւ հետեւաբար, գետի անսպառ 

ջուրի քանակը բաւարար պիտի ըլլար մեծ բազմութիւններ սնուցանելու:  

 2. Ջուրը անհրաժեշտ է մշակելի դաշտերը ոռոգելու համար:  

 3. Գետերը ամէնէն դիւրին եւ աժան միջոցն են մարդոց եւ ապրանքներու տեղափոխման 

համար, հետեւաբար՝ նաեւ առեւտուրի:  

 4. Գետերու ընձեռած ուժանիւթի աղբիւրը՝ սկսելով հնագոյն ջրաղացներէն մինչեւ 

ջրաելեկտրակայանները (hydroelectric power plants):  

 5. Պաշտպանական ազդակը. գետերը յաճախ եղած են տարբեր քաղաքակրթութիւններու 

միջեւ պատուար մը իրարմէ պաշտպանուելու համար:  

 6. Քաղաքները գեղեցկացնող եւ մթնոլորտը մեղմացնող ազդակ: 

Այդպէս է նաեւ Ռուսիոյ Տոնի Ռոսթով քաղաքը 

(Rostov-On-Don), որուն վերոնշեալ բոլոր 

ծառայութիւններուն վրայ կ՛աւելնայ անոր 

բացառիկ ռազմավարական նշանակութիւնը, 

Ռուսիոյ ազգային ապահովութեան համար: Այդ 

քաղաքի պաշտպանութեան կարեւորութեան 

համար է, վերջին հաշուով, ռուս-ուքրանական 

պատերազմին ամբողջ իմաստը: Քաղաքը ամուր եւ ապահով պահելու համար է որ Ռուսիա 

ոգի ի բռին եւ ամէն վտանգ աչքի առնելով՝ նախաձեռնեց այս պատերազմին, նպատակ 

ունենալով անոր մօտիկ ուքրանական Տոնպասի մարզին ռուսականացումը եւ գրաւումը: 

Նոյն պատճառով է որ ռուս վարձկաններու «Վակներ» ստորաբաժանումները, Պրիկոժինի 

առաջնորդութեամբ՝ գրաւեցին քաղաքը եւ զայն յենակէտ ունենալով՝ արշաւեցին դէպի 

Մոսկուա: Աւելի լաւ հասկնալու համար քաղաքի ռազմավարական կարեւորութիւնը՝ կը 

բաւէ աչք մը նետել քարտէսին վրայ ուր պիտի տեսնենք.  

 

 1. Ռոսթովի մարզը (oblast). շատ բերրի, ցորենի եւ արմտիքի մշակման հիմնական 

տարածքն է:  

 2. Քաղաքը հիմնուած է Տոն գետի երկայնքին եւ Ազով ծովէն միայն 45 քիլոմեթր հեռու է եւ 

այդ պատճառով կարեւոր նաւահանգիստ է ռուսական արտադրութիւնները Ազովով Սեւ 

ծով հասցնելու համար:  

 3. Անիկա Ուքրանիոյ սահմանէն 200 քիլոմեթր հեռաւորութեան վրայ կը գտնուի՝ առանց 

որեւէ բնական աշխարհագրական պատուարի:  

 4. Անիկա կը գտնուի Կովկասի ամէնէն մօտիկ կէտէն միայն 150 քիլոմեթր հեռաւորութեան 

վրայ, ուր կը գտնուին Չեչենիան, Տաղստանը եւ հիւսիսային Օսէթիան, իսկ անոնց հարաւը՝ 

Կովկասի մնացեալ մասը: 

Խրիմ թերակղզին Ռուսիոյ կցելով եւ Քիրշի կամուրջը ռմբահարելու լոյսին տակ, որ միակ 

հաղորդակցութեան կապն է թերակղզիին եւ Ռուսիոյ միջեւ, պարզ կը դառնայ մէկ կողմէն 

Ռուսիոյ այս պատերազմին նախաձեռնելու իմաստը, առնուազն Տոնպասի մարզը եւ Խրիմը 

կցելու համար: Առանց Խրիմի Ռուսիա կը կտրուի Սեւ ծովու իր նաւահանգիստներէն, 

որովհետեւ Ազովի ծովը նոյն դերը չի կրնար խաղալ անոր ջուրերուն ծանծաղ ըլլալուն 

պատճառով, հետեւաբար, մեծ նաւեր եւ քարիւղատարներ (tankers) ընդունելու 

կարողութիւնը չ՛ունենար: Խրիմը ամրացնելու եւ ապահովելու համար, Ռոստովը պէտք է 

ռուսական ապահով ձեռքերուն մէջ ըլլայ: Աւելին՝ Կովկասը Ռուսիոյ մէջ պահելու եւ 

մնացեալ մասը անոր ազդեցութեան գօտիի մէջ ունենալու համար, Տոնի Ռոսթովը բանալի 

քաղաքն է. անոր թուլացումով կամ սպառնալիքի տակ յայտնուելով, Ռուսիոյ՝ Կովկասի 

հետ հաղորդակցութեան բոլոր կապերը, ներառեալ՝ երկաթուղագիծերը կը վտանգուին:  

Քարտէսը դարձեալ դիտելով, կը հասկնանք, որ Խրիմը նոյնպէս Ուքրանիոյ համար 

կարեւոր է, հետեւաբար, Քիրշի կամուրջի չէզոքացման փորձերը կը միտին Ռուսիան կտրել 

անկէ, իսկ Ռոստովի չէզոքացումով, Ռուսիան կրնայ փուլ գալ: Պէտք չէ մոռնալ Կովկասեան 

երկիրներու իսլամ մեծամասնութեան ազգային նկրտումները, որոնք թէեւ անթեղուած են, 

սակայն նուազագոյն կայծի մը պարագային, հրդեհի վերածուելու հաւանականութիւնը 

ունին, փաստ՝ Չեչենիոյ զոյգ պատերազմները:  

Տոնպասը մարզին ՆԱԹՕի հաւանական անդամ Ուքրանիոյ տիրապետութեան տակ՝ կը 

նշանակէ ՆԱԹՕի ուժերու տեղադրումը Մարիուփոլ ուքրանական քաղաքին մէջ, որ Տոնի 

Ռոսթովէն միայն 160 քիլոմեթր հեռաւորութեան վրայ կը գտնուի:  

Այս ռազմավարական կարեւորութեան փաստերը հասկնալէ ետք, պարզ կը դառնայ, որ 

Փութին կամ ոեւէ այլ ռուս ղեկավար պիտի նախաձեռնէր այս պատերազմին: Կովկասի 

նկատմամբ քաղաքականութիւնը պէտք է դիտել նոյն ռազմավարութեան շրջանակներուն 

մէջ:  

Ռուսիա՝ մեր ռազմավարական դաշնակիցը, առաւել բարեկամական կապեր պիտի 

հաստատէր Ատրպէյճանի հետ, նկատի ունենալով որ անիկա Կովկասի ամէնէն ուժեղ 

երկիրն է թէ՛ իր կազի պաշարով եւ անոր դէպի Թուրքիա արտածելու անհրաժեշտ 

ենթակառոյցներով եւ խողովակաշարով, թէ՛ անոր՝ Թուրքիոյ հետ արիւնակցական 

կապերուն պատճառով: Նոյնը կարելի է ըսել Թուրքիոյ հետ Ռուսիոյ քաղաքականութեան 

մասին: Թուրքիոյ առնուազն չէզոքութիւնը ռուս-ուքրանական պատերազմին, կենսական է 

Ռուսիոյ ճիգերուն համար, սակայն Թուրքիոյ ճկուն դիւանագիտութիւնը եւ 

քաղաքականութիւնը անծանօթ չէ քաղաքական աշխարհին եւ ինչպէս Փիթըր Զէյհան՝ 

ամերիկացի աշխարհաքաղաքական հարցերու մասնագէտը կ՛ըսէ, Թուրքիա 

խորամանկօրէն կը սպասէ կողմ ըլլալու զօրաւորին հետ: Իսկ եթէ Ռուսիա, որ 

ակնյայտօրէն աւելի տկար դուրս եկաւ քան կ՛ակնկալուէր, չկարենայ իր առջեւ դրուած 

հարցերը լուծել, վստահաբար պիտի դիմէ միջուկային զէնքին, որ աղէտ է բոլոր 

մարդկութեան համար:  

Ռուսական շարունակուող անկարողութիւնը յիշեալ պատերազմին կրնայ խթանել 

Կովկասեան իսլամներուն մօտ հակառուս տրամադրութիւններու, որոնք կրնան վերածուիլ 

անջատողական գործողութիւններու: Այդպիսի հաւանական իրավիճակը ինչպէ՞ս 

կ՛անդրադառնայ տարածաշրջանին նկատմամբ թրքական քաղաքականութեան վրայ, 

նոյնիսկ պէտք չկայ կռահելու: Առաւել եւս, պէտք չկայ կռահելու անոր հետեւանքը 

Հայաստանի համար: Ամերիկացի նշանաւոր քաղաքագէտ Ճորճ Ֆրիտմըն 2009ին լոյս 

տեսած իր «Յաջորդ Հարիւր Տարիները» (The Next One Hundred Years) գիրքին մէջ կը 

կանխատեսէ Թուրքիոյ ազդեցութեան ընդարձակումը Կովկասի մէջ մինչեւ 2040:  

Այսպիսի իրավիճակ մը կանխելու համար, նոյնիսկ անոր մէկ տոկոս հաւանականութեամբ 

իրականանալու պարագային, մենք պէտք էր պարտէինք անկախութեան առաջին օրէն 

պատրաստ ըլլալ: Այդպէս պիտի պատրաստուէին Իսրայէլ եւ Զուիցերիա, Ֆինլանտա եւ 

Շուէտ, այդպէս պիտի պատրաստուէին եւ ըստ այնմ գործէին բոլոր խելացի եւ 

նպատակաուղղուած ազգերը: Մենք անշուշտ այդ գործընթացներուն վրայ ազդելու ներուժը 

չունինք, սակայն ունէինք կամ պէտք է ունենայինք ներուժը, մեր աշխարհագրական դիրքին, 

լեռներուն եւ ձորերուն ապաւինելով, կրթութիւն զարգացնելով, կամք դրսեւորելով, հզօր 

պետութիւն եւ երկիր կառուցել, որ այսպիսի համաշխարհային տարողութեամբ 

իրավիճակներու մէջ գոյութենական պայքարի մը պարագային, մեր գոյութիւնը 

ապահովէինք եւ պարտադրէինք:  

http://www.azadkhosk.com/


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (138) Սեպտեմբեր 2023 

 

18/64 

Յուսանք այդպիսի իրավիճակ տեղի չ՛ունենար կամ առնուազն կ՛ուշանայ, բայց պայմանաւ, 

որ լրջօրէն պատրաստուինք:  

Բայց մենք այդ լրջութիւնը ունի՞նք:  

7/8/2023 

ԱՍՊԱՐԷԶ 

ՏՊԱՒՈՐՈՒԹԻՒՆՆԵՐ  ՎԵՐՋԻՆ  ՈՒՂԵՒՈՐՈՒԹԵՆԷՍ 

 «Թէքէեանի վեցանկիւն սեղանը» 

Դոկտ. Մինաս Գոճայեան, Լոս Անճելըս,13 Յուլիս 2023 

1.- Լիբանանի Մելգոնեանցիները նոյնն են միշտ 

Դէպի Միջին Արեւելք եւ Հայրենիք կատարած վերջին 

ուղեւորութեանս ամէնէն անմոռանալի, ուսանելի եւ 

հոգին ազնուացնող հանդիպումներէս մէկը եղաւ 1978-

1991 թուականներուն ՄԿՀ յաճախած եւ ինծի 

աշակերտած շրջանաւարտներու հետ ունեցած 

հանդիպումս։ Տպաւորութիւններս եւ խոհերս կը 

յանձնեմ ընթերցողներու ուշադրութեան։ Այս ընելով կը 

յուսամ որ կրթական պատասխանատուները, աւելի 

ճիշտ՝ իրենց ղեկավարները համապատասխան հետեւութիւններ կը քաղեն 

փորձառութենէս։ 

Ուսուցիչ-դաստիարակի մը համար չկայ աւելի գերագոյն հաճոյք, երբ կը տեսնէ, թէ 

երէկուան իր «տղաքն ու աղջիկները» դարձեր են հասուն ու գիտակից հայեր, ծնողներ, 

ոմանք կը պատրաստուին կեսուր-կեսրայր, զոքանչ-աներ դառնալու, ուրիշներ դարձեր են 

գործի ասպարէզի յաջող քաղաքացիներ եւ կը ղեկավարեն հսկայական հիմնարկներ։ Ինծի 

պէս մէկու մը համար, որ եղած է 400-ի չափ Մելգոնեանցիներու Հայոց լեզուի, 

գրականութեան, պատմութեան եւ Հայ մշակոյթի պատմութեան ուսուցիչը, յաճախ նաեւ 

անոնց մեծ եղբայրն ու ծնողքը,  չկայ աւելի թարմացնող, ապրելու ուժ տուող պահ քան այն 

ժամերը կամ առիթները, երբ կը հանդիպիմ սաներուս, որոնք կը փաթթուին, 

կ՚ողջագուրուին, պահ մը կ՚երթան 35-45 տարի ետ, կ՚ըլլան միամիտ ու չարաճճի տղաքն ու 

աղջիկները եւ կը սկսին հարցումներով խեղդել զիս։ 

• Պարո՛ն, ես չար էի, չէ՞.. 

• Պարո՛ն, կը յիշէ՞ք օր մը զիս բռնեցիք անպարկեշտ արարքի վրայ (քոփի ընել), թուղթը 

ձեռքէս առիք եւ առանց պատժելու ըսիք. «Ուրիշ անգամ մի՛ ըներ եւ շարունակէ՛ 

գրաւորդ»… 

• Պարո՛ն, օր մը… 

Եւ այլն եւ այլն։ 

Աշակերտներուս հետ 

Եւ այսպէս, Մայիս 20-ին 15-ի փոխարէն 

շուրջ 20 շրջանաւարտներով հանդիպեցանք իմ 

ապրած Խալիլ Պատաուի թաղին ծայրամասը 

գտնուող «Գրական շրջանակ»ի համեստ սրահը։ 

Հանդիպման ղեկավարն ու գլխաւոր 

կազմակերպիչն էր նոյն խանդավառ, 

մշտաժպիտ, հաճելի եւ սրամիտ երգիծանքով 

յայտնի   Յասմիկ Գարակէօզեանը։ Ան ուղղակի 

«զօրաշարժի» ենթարկած էր իր շրջանակը։ 

Կարօտալի գիրկընդխառնումներ, բարի գալուստի խօսքեր, «Պարո՛ն, բնա՛ւ չէք փոխուած», 

«Տիկինը եւ պզտիկները ինչպէ՞ս են» եւ նման շարան մը հարցումներէ ետք մոռցուեցան 

ուսուցիչ-աշակերտ յարաբերութիւնները եւ սկսաւ յիշողութիւններու շարանը՝ «Օր մը…»։ 

Կարծես այդ բոլորը երէկ էին, տասնամեակները չէին փոխած մեր դիմագիծերը, ոչ ոք 

պատժուած էր, անհետացեր էին բոլոր տհաճ օրերու յիշողութիւնները, նոյնիսկ լսեցի 

ինքնամեղադրանքի արտայայտութիւններ. 

• Պարո՛ն, երախայ էինք, սիրտերնիս շատ բան կ՚ուզէր, բայց հերթապահ-

հերթապահուհիները չէին արտօներ… 

• Հիմա կը հասկնանք թէ ինչո՞ւ խիստ էին մեզի հետ։ Մենք հիմա աւելի՛ խիստ ենք մեր 

զաւակներուն հետ… 

Առիթէն օգտուելով պատմեցի թէ ինչպէս իրենց օտար ուսուցիչներէն ոմանք կը տառապէին 

իրենց համար, կ՚ուզէին աւելի՛ն տալ, կը պայքարէին իրենց համար, նոյնիսկ առիթներ եղած 

են պզտիկ գումարով օգնելու աւելի կարիքաւորներու։ Յիշեցինք յունարէնի հայասէր 

ուսուցչուհի Քիրիա Էլենին, իսկական հերոսուհիի  տիպար մը, որ պատրաստ էր 

Մակարիոս Արքեպիսկոպոսին եւ Կիպրոսի համար զոհուելու: Կարօտով ու 

խանդաղատանքով քանի մը անգամ յիշեցինք առեւտրական դասերու փորձառու ուսուցիչ 

Միսթըր Էֆթիմիուն, իսկական «պապա» մարդ մը: Իսկ երբ կարգը եկաւ գիտութեան 

անզուգական ուսուցիչ Միսթըր Արիսթիտուին, ամէն մէկը ըսելիք մը ունէր։ 

Հանդիպում «Գրական շրջանակ»ի համեստ սրահին մէջ 

Չմոռցանք նաեւ մեր պանծալի ուսուցիչ-ուսուցչուհիները. ՄԿՀ-ի «Երկաթեայ 

տնօրէնուհին»՝ Տիկ. Սօսի Պետիկեանը, վարժարանի սիրտն ու հոգին նկատուող Պրն. 

Սեպուհ Աբգարեանը, եւ այսպէս ամէն մէկը իր հերթին։ 

Ապա սկսաւ զուարճալի պատմութիւններու շարանը, արտասանութիւն, սորված դասերէն 

յիշողութեան մէջ անթառամ մնացած հատուածներ… Կարօտը, մելգոնեանական 

անբացատրելի կարօտը կը սաւառնէր այդ օրուան մեր համեստ ճաշկերոյթին: 

Այդ երեկոյ ես անգամ մը եւս խոր ափսոսանք ապրեցայ այն կորսուած տարիներուն 

համար, որոնց ընթացքին քանի՜ հարիւրաւոր նոր Մելգոնեանցիներ պիտի մտնէին հայ 

կեանքէն ներս, հարազատներու նման զիրար պիտի փնտռէին, պիտի շարունակէին ապրիլ 

ՀԲԸՄ-ի եւ ՄԿՀ-ի շունչով ու դաստիարակութեամբ, ընտանիք կազմել եւ օգտակար ըլլալ 

թէ՛ հայութեան եւ թէ՛ իրենց ապրած երկիրներու հասարակութեան: 

2.- Կիպրոս. երկարամեայ կրթական մշակ Պրն. Վարդան Թաշճեանի հետ եւ այլ բաներ 

Կիպրոս երթալ եւ Պրն. Վարդան Թաշճեանը չտեսնել աններելի բացթողոմ մը պիտի ըլլար 

կեանքիս մէջ։ Արդարեւ ան եղած է տիպար ուսուցիչ, տնօրէն, ընդհանրապէս կրթական 

մշակ, նկարիչ, այլ խօսքով՝ ՏԻՊԱՐ ՄԵԼԳՈՆԵԱՆՑԻ։ 

Պրն. Վարդան Թաշճեան ծնած է Նոր Մարաշ թաղը, Պուրճ Համմուտ: ՄԿՀ-ն աւարտելէ ետք 

բարձրագոյն ուսումը ստացած է Պէյրութի Ամերիկեան Համալսարանէն ներս՝ ուսողութեան 

ճիւղին մէջ, դասաւանդած է Լիբանանի հայ թէ օտար վարժարաններէ ներս, ապա 

վերադարձած է մայր Հաստատութիւն եւ դասաւանդած իր մասնագիտութեան գծով: 

Միաժամանակ եղած է աշակերտութեան մէջ թատրոնն ու գեղանկարչութիւնը քաջալերող 

անձ մը, որուն ճաշակն ու սէրը զարգացած են ՄԿՀ ուսանած տարիներուն: Կիպրահայ 

կեանքին մէջ ան մտած է հոգիով ու սրտով եւ իր բարերար դրոշմը դրած է իւրաքանչիւր 

Կիպրահայ աշակերտի վրայ ՝ ներառեալ զաւակներս: Մինչեւ այսօր կը հետաքրքրուի ՄԿՀ-

ի խնդրով եւ շատերու նման հաշտուած չէ 2005-էն գոցուած վարժարանի փաստին հետ: 

Պրն. Վարդան Թաշճեանի հետ 

Ժամադրուեցանք եւ հանդիպեցանք սեղանի 

շուրջ՝ շարունակելու համար սիրտէ սիրտ մեր 

խօսակցութիւնը։ Ներկայ էր նաեւ ուրիշ 

երախտաւոր հայ մանկավարժ մը՝ Եղիա 

Գայայեանը, որ կը պատրաստուի 

հրատարակութեան յանձնել ՄԿՀ-ի 

Յուշամատեանը, Պետական Ներկայացուցիչ 

Վարդգէս Մահտեսեանի քաջալերանքով։ 

Բնականաբար մեր խօսակցութեան հիմնական նիւթը ՄԿՀ-ի վերաբացման խնդիրն էր։ 

Վաթսուն տարուայ փորձառութիւն ունեցող Պրն. Վ. Թաշճեան մտահոգ է կալուածին 

ապագայով, որովհետեւ տհաճ շշուկներ կը լսուին մեր տարածքը պատառ-պատառ ընելով 

տոլարի վերածելու մասին…: Ակամայ հարց կու տամ՝ վասն ինչի՞, ի՞նչ ծրագիրներու 

համար եւ ո՞ր երկիրներու մէջ… 

Իրարու սիրտ կու տանք, կը յուսադրենք զիրար եւ կը վճռենք միացնել մեր ուժերն ու 

համախոհները եւ ջանք մը եւս թափել համոզելու ՀԲԸՄ-ի վերին ղեկավարութիւնը, որ այս 

հաստատութիւնը ա՛յս երկրին եւ ա՛յս տարածաշրջանին մէջ դեռ շատ ընելիք ունի։ 

Մեր հանդիպումէն ետք Պրն. Վարդան Թաշճեան զիս կը հասցնէ ՄԿՀ տարածքին մէջ 

գտնուող ՀԲԸՄ-ի ակումբը, որ մեծ յոյսերով ու ակնկալութիւններով բացուեցաւ 1989-ին…։ 

Մեր այցին օրը գրեթէ դատարկ էր ՄԵՐ ԱԿՈՒՄԲԸ, որ թէեւ քանի մը Մելգոնեանցիներու 

ներկայութեամբ դեռ կը գործէ եւ հակառակ այն ջանքերուն որ Գրիգոր Տէր Պետրոսեան կը 

ներդնէ սպասարկելով ներկաները ամէն շաբաթեայ հաճելի ու համադամ ուտեստներով, 

բայց չկա՜յ երբեմնի աշխուժութիւնը, որովհետեւ շատեր, հիասթափուելով հովանաւոր 

միութեան որոշումէն, հեռացած են թէ՛ ակումբէն եւ թէ՛ այլ ձեռնարկներէ: Փոխարէնը՝ 

մարզասրահէն եւ թենիսի դաշտերէն կը լսեմ յունարէն բացագանչութիւններ… Անոնք 

վարձու տրուած են կիպրացի յոյներու, որոնք վճարումով մը կը գոհացնեն իրենց 

մարզական պահանջքները… 

 

Ամայութիւն 

Ահաւասիկ դառն իրականութիւնը։ Դէ՛հ, եկ Մինաս ու մի՛ խելագարի… 

Յուշիկ քայլերով կը մօտենանք տղոց շէնքին։ Անապատային դատարկութիւն։ Դպրոցական 

սովորական օրերուն այս շէնքին շուրջ յատուկ աշխուժութիւն մը կ’ըլլար. տղոց ճչոցներն ու 

խանդավառութիւնը գային «տանիք» խաղէն, զոր հաւանաբար ստեղծեր էին մելգոնեանցի 

սաները, գուցէ 30-ականներու որբերը, ո՛վ գիտէ։  Խաղը հետեւեալն էր. պարզապէս թենիսի 

գնդակի նման գունդը երկթեք տանիք պիտի նետուէր, նետողը պիտի տար գնդակը բռնողին 

անունը, եթէ բռնէր, իր հերթն էր նետելու, եթէ չհասնէր բռնել… վա՜յը եկեր էր գլխուն – կը 

ստանար գնդակի ուժեղ հարուածներով պատիժներ…: Տակաւին, տղաքը ունէին նաեւ 

«երկար էշ», «ճիպոտ» (չելլիք) եւ բակային այլ խաղեր: 

Պրն. Վարդան Թաշճեանի ու Եղիա Գայայեանի հետ անխօս կը մօտենանք բակին եւ 

միմոզաներու ծառերուն մէջ կը գտնենք «Թէքէեանի վեցանկիւն սեղանը»։ Ըստ 

յուշագիրներու, մեծ բանաստեղծը կը սիրէր ծառերու հովանիին տակ նստիլ, գրել եւ դիտել 

որբութեան գիրկէն ՄԿՀ բերուած «տղաքն ու աղջիկները»։ Հաւանաբար հոս գրուած է ՄԿՀ-

ի տղոց նուիրուած յայտնի ոտանաւորը. 

http://www.azadkhosk.com/


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (138) Սեպտեմբեր 2023 

 

22/64 

Տղաք ու դուք, աղջիկնե՛ր, որ հոս կ’ապրիք քովէ քով, 

Չընայելով իրարու եւ քաշուելով իրարմէ, 

Հայուն պզտիկը նոյն Հայն է միշտ վարք ու բարքով – 

Ո՛վ դուք զոր կեանքը շուտով պիտի բաժնէ ու ցրուէ, 

Ձեզ կ’արտօնեմ, նայեցէ՛ք լաւ իրարու, 

Մեծ կարօտովը գիւղին, ծառին, դաշտին, բլուրին, 

Որոնք տեսան ձեր ծընունդն օր մը եւ տեղ մը հեռու, 

Եւ որ ծածուկ ձեր մէջէն հիմա մեղմիկ մերթ կ՚անցնին… 

– Վարդա՛ն, Եղիա՛,–  կը դիմեմ ընկերակցողներուս,– տասնհինգ տարիէ ի վեր  քանի մը 

սերունդ զրկուած է այս խաղերէն… Արդար չէ՛ ասիկա… Բան մը պէտք է ընել: 

Մարտահրաւէրը նետուած է ՀԲԸՄ-ի այսօրուան ղեկավարներուն: Թող մտածեն 

արդարացնել Պօղոս Նուպարէն Ալեք Մանուկեան նախագահներու յաջորդներն ըլլալու 

պաշտօնը: Դեռ ուշ չէ: 

(Շարունակելի) 

Ներածական նկարը՝ «Թէքէեանի վեցանկիւն սեղանը» 

ԵՒՐՈՊԱՅԻ  ՆԵՆԳԱՓՈՂՈՂ  ՌԱԲԲԻՆԵՐԸ ԿԸ  ԺԽՏԵՆ  ՀԱՅՈՑ  

ՑԵՂԱՍՊԱՆՈՒԹԻՒՆԸ 

Յարութ Սասունեան 

«Քալիֆորնիա Քուրիըր» թերթի հրատարակիչ 

www.TheCaliforniaCourier.com 
 

Եւրոպայի ռաբբիներու կեդրոնը 50 պահպանողական 

ռաբբիներու ստորագրութեամբ 6 Սեպտեմբերին նամակ 

յղած է ՀՀ վարչապետ Նիկոլ Փաշինեանի եւ նախագահ 

Վահագն Խաչատուրեանի՝ նշելով, որ Հայաստանի 

պաշտօնեաները իրաւունք չունին օգտագործելու 

«ցեղասպանութիւն» եզրոյթը՝ Ատրպէյճանի կողմէ 

Դեկտեմբեր 2022էն ի վեր Լաչինի միջանցքի 

շրջափակումը նկարագրելու համար, որ պատճառ 

դարձած է 120 հազար արցախցիներու սովահարութեան։ 

Ռաբբիները սխալմամբ պնդած են, որ 

«ցեղասպանութիւն» եզրոյթը պէտք է օգտագործուի միայն հրէական Հոլոքոսթը 

նկարագրելու համար: Այս ռաբբիներուն տգիտութիւնը կը  գերազանցէ միայն իրենց 

մեծամտութիւնը։ Անոնք ոչ միայն չեն գիտեր «ցեղասպանութիւն» եզրոյթին իրական 

իմաստը, այլեւ վնաս կը հասցնեն իրենց սեփական գործին՝ յայտարարելով, որ Հոլոքոսթը 

«եզակի» ըլլալուն համար մարդկային ուրիշ ողբերգութիւն մը չի կրնար համեմատիլ անոր 

հետ՝ այդպէսով իսկ զրկելով ուրիշները, որ Հոլոքոսթի զոհերուն նկատմամբ կարեկցանք 

ցուցաբերեն։ Հոլոքոսթը, որուն կրնան ցաւակցիլ  այլ ժողովուրդներ՝ իբրեւ համընդհանուր 

աղէտ բնութագրելը կը բխի հրեաներուն շահերէն: Թէեւ բոլոր ցեղասպանութիւնները ունին 

նմանութիւններ, սակայն կան ակնյայտ տարբերութիւններ ժամանակի, տարողութեան եւ 

վայրի առումով: Այսուամենայնիւ, ցեղասպանութիւններու նմանութիւնները կը 

գերազանցեն տարբերութիւնները: Ոչ ոք պէտք է մենաշնորհ ունենայ մարդկային 

տառապանքներու վերաբերեալ։ 

Այս ռաբբիները կարծես թէ չեն գիտեր, որ համաձայն ՄԱԿ-ի «Ցեղասպանութեան 

յանցագործութիւնը կանխարգիլելու եւ պատժելու մասին» համաձայնագիրին, 

ցեղասպանութիւնը, բացի բացայայտ զանգուածային սպանութիւններէ, կը ներառէ նաեւ 

«ոեւէ խումբի համար միտումնաւոր ստեղծում կեանքի այնպիսի պայմաններու, որոնք 

ուղղուած են անոր լրիւ կամ մասնակի ֆիզիքական ոչնչացման»։ Ասիկա նոյն բանն է, ինչ որ 

կ՛ընէ Ատրպէյճանը՝ սովի մատնելով 120 հազար արցախցիները՝ զանոնք  զրկելով սնունդէ, 

դեղորայքէ եւ առաջին անհրաժեշտութեան այլ առարկաներէ:  

Նենգափոխող ռաբբիները յայտարարած են, որ «կեթթօ», «ցեղասպանութիւն» եւ «հոլոքոսթ» 

եզրոյթները «անտեղի են՝ քաղաքական որեւէ անհամաձայնութեան խօսոյթի մէջ 

օգտագործելու համար»: Ըստ ՄԱԿ-ի եւ Միջազգային քրէական դատարանի, նախկին 

դատախազ Լուիս Մորենօ Օքամփոյի՝ արցախահայութեան սովահարութիւնը կարելի է 

կոչել ո՛չ թէ «քաղաքական անհամաձայնութիւն», այլ՝ ցեղասպանութիւն։ 

Ռաբբիները՝ շարունակելով ատրպէյճանամէտ քարոզչական նամակին մէջ տեղ գտած 

իրենց  սխալներուն ու թիւրիմացութիւններուն շարքը, Հայաստանի ղեկավարներէն 

պահանջած են «բացայայտ եւ միանշանակ պարզաբանել, որ հայ ժողովուրդը կը ճանչնայ եւ 

կը յարգէ հրեայ ժողովուրդին կրած մարդկային սարսափելի տառապանքը» եւ դադրեցնել՝ 

«նուազագոյնի հասցնելով եւ նսեմացնելով հրեայ ժողովուրդին տառապանքներուն չափը՝ 

առաջ մղելու համար որեւէ քաղաքական շահ՝ հրեայ ժողովուրդի կրած հոլոքոսթին հետ 

կապուած արտայայտութիւններու անդադար օգտագործման միջոցով»: 

Ռաբբիները՝ Հայաստանի ղեկավարներուն Հոլոքոսթի մասին դասախօսութիւն կարդալու 

փոխարէն, իրենց նամակը պէտք է ուղղէին վարչապետ Բենիամին Նեթանեահուի, որ 

ժխտած է Հայոց Ցեղասպանութիւնը եւ ճնշում գործադրած Քնեսեթի վրայ՝ մերժելու համար 

զայն ճանչցող բանաձեւը։ Իսրայէլ պէտք է ըլլար Հայոց Ցեղասպանութիւնը ճանչցող 

առաջին երկիրը, այլ ոչ թէ վերջինը։ 

Աւելին, այս ռաբբիները պէտք է բարոյական քաջութիւնը ունենային նամակ 

հրապարակելու՝ դատապարտելով Իսրայէլի կառավարութիւնը՝ մահաբեր զինամթերք 

տրամադրելուն համար, որով Ատրպէյճան 2020ին սպաննեց հազարաւոր հայ զինուորներ։ 

Անգարայի եւ Պաքուի մէջ, Ցեղասպանութիւնը ժխտողներուն սատարելու փոխարէն՝ այս 

ռաբբիները պէտք է իմանային, որ Հայոց Ցեղասպանութեան ճանաչման ամէնէն յայտնի 

կողմնակիցները հրեաներն են՝ դոկտոր Իսրայէլ Չարնի (Երուսաղէմի Հոլոքոսթի եւ 

Ցեղասպանութեան հիմնարկի տնօրէն), փրոֆ. Եայիր Աուրոն (պատմաբան, Հայոց 

Ցեղասպանութեան նուիրուած քանի մը գիրքերու հեղինակ), Ռաֆայէլ Լեմքին (որ ստեղծած 

է «ցեղասպանութիւն» եզրոյթը), դեսպան Հենրի Մորկընթաու, Էլի Վիզէլ (Նոպելեան 

մրցանակակիր եւ Հոլոքոսթը վերապրած), Եոսի Պէյլի (Իսրայէլի արդարադատութեան 

նախարար) եւ Եոսի Սարիտ (Իսրայէլի կրթութեան նախարար): 

Այն բանէն ետք, երբ նախագահ Ճօ Պայտըն 24 Ապրիլ 2021ին ճանչցաւ Հայոց 

Ցեղասպանութիւնը, թէ՛ Հակազրպարտութեան լիկան (ADL), թէ՛ Ամերիկեան հրէական 

կոմիտէն (AJC) աջակցեցան Պայտընի կողմէ ճանաչման: Ուաշինկթըն գտնուող Միացեալ 

Նահանգներու Հոլոքոսթի յիշատակի թանգարանը նոյնպէս յայտարարութիւն տարածած է 

27 Ապրիլ 2021-ին՝ ողջունելով նախագահ Պայտընի որոշումը, որ հայ ժողովուրդին 

նկատմամբ ցեղասպանութիւն իրականացուած է։ Աւելին, Հրէական համաշխարհային 

գոնկրեսը նոյնպէս ճանչցած է Հայոց Ցեղասպանութիւնը։ 

Առաւել, Հոլոքոսթի 126 մասնագէտներ 7 Մարտ 2000ին միացեալ յայտարարութիւն 

տարածած են՝ «հաստատելով Հայոց Ցեղասպանութեան անհերքելի փաստը»։ Անոնց 

շարքին էին փրոֆեսըրներ Եհուտա Պաուըր, Սթիւըն Ֆայնշտէյն, Իրվինկ Հորովից եւ 

Սթիւըն Քաց։ 

Այս ռաբբիները չեն դատապարտած Ատրպէյճանի նախկին փոխ վարչապետ եւ Պաքուի 

նախկին քաղաքապետ Հաճիպալա Ապութալիպովը, որ 2005ին Պաւարիայի մէջ 

(Գերմանիա) քաղաքապետարանի պատուիրակութեան հետ հանդիպման ժամանակ 

յայտարարած է. «Մեր նպատակը հայերու լիակատար ոչնչացումն է։ Դո՛ւք, նացիներդ, 

արդէն ոչնչացուցած էք հրեաները 1930-40-ականներուն, այնպէս չէ՞: Դուք պէտք է հասկնաք 

մեզ»: Այդ մասին հաղորդած է «Realny Azerbaijan»ի իր հրապարակման մէջ, 17 Փետրուար 

2006ին։ 

Քանի որ այս ռաբբիները կը կարծեն, որ միայն իրենք իրաւունք ունին օգտագործել 

«ցեղասպանութիւն» եզրոյթը, արդեօք անոնք բողոք մը յղա՞ծ են իրենց սիրելի եղբայր 

Ալիեւին՝ կեղծ «Խոջալուի ցեղասպանութեան» մասին անոր բազմիցս յիշատակումներուն 

համար: Արդեօք երկակի չափանիշի ամօթալի օրինակ չէ՞ այս։ 

Ռաբբիները պէտք է յիշէին 22 Օգոստոս 1939ին, Հիթլերի հնչեցուցած տխրահռչակ խօսքերը. 

«Ի վերջոյ, այսօր ո՞վ կը խօսի հայերու բնաջնջման մասին»։ Նկատելով, որ աշխարհը 

անտեսեց Հայոց Ցեղասպանութիւնը, Հիթլեր քաջալերուեցաւ իրականացնելու Հոլոքոսթը: 

Երուսաղէմէն Եարոն Վայս, որ Հոլոքոսթը վերապրածներու թոռնիկ է, գրած է. «Ես կը 

դատապարտեմ ռաբբիներու այդ խումբին կողմէ Հոլոքոսթի զոհերուն յիշատակի լկտի 

ինքնաիւրացումը»։ Եարոն նաեւ յիշեցուցած է ռաբբիներուն, որ «Ատրպէյճան կը մերժէ 

դատապարտել եւ ներողութիւն խնդրել Հոլոքոսթի ժամանակ ատրպէյճանական լեգէոնի 

զինուորներու կողմէ իրականացուած զանգուածային սպաննութիւններու համար»։ 

Այս ռաբբիները նոյնինքն իրե՛նք նսեմացուցած են Հոլոքոսթը՝ զայն գրելով փոքրատառով, 

մեծատառով գրելու փոխարէն: 

Ես կոչ կ՛ընեմ այս ռաբբիներուն՝ ներողութիւն խնդրել իրենց նենգ  եւ վիրաւորական 

նամակի, Ատրպէյճանի կողմէ հրահրուած զրպարտչական արշաւի համար, որուն իբրեւ 

արդիւնք անոնք կորսնցուցած են պարկեշտութեան եւ բարոյականութեան զգացումը։ Եթէ 

անոնց նամակը խրախուսէ Ատրպէյճանը՝ Հայաստանի եւ Արցախի դէմ նոր 

վայրագութիւններ իրականացնելու առումով, ապա այս ռաբբիները կը նկատուին 

ատրպէյճանական յանցագործութիւններու մեղսակիցներ: 

Արեւելահայերէնի թարգմանեց՝ Ռուզաննա Աւագեան 

Արեւմտահայերէնի վերածեց՝ Սեդա Գրիգորեան  

ՏԵՍԱԿԷՏ 

ՀԱՅԱՍՏԱՆ-ԱՐՑԱԽ ՄԻՋԿԱՌԱՎԱՐԱԿԱՆ ՅԱՐԱԲԵՐՈՒԹԻՒՆՆԵՐԸ 

ՎՆԱՍՈՒԱԾ 

Կան կարմիր գիծեր, զորս պէտք չէ հատել, 

յատկապէս երբ խնդիրը կը վերաբերի 

պետականութեան հիմքին, երկրի գերագոյն 

իշխանութեան ընտրութեան, ինչ որ պարագան է 

Արցախի Հանրապետութեան նախագահութեան։ 

Արցախի ռուսամէտ քաղաքական ուժերը Արցախի 

ընտրեալ նախագահ Արայիկ Յարութիւնեանը 

մղեցին պաշտօնէն հրաժարելու, փոխարէնը հապճէպ խորհրդարանական ընտրութեամբ 

այդ պաշտօնին նշանակեցին Սամուէլ Շահրամանեանը, Արցախի Ազգային 

Անվտանգութեան ծառայութեան պետը, որ կը մնայ քաղաքականապէս անծանօթ 

անձնաւորութիւն մը։  

Արցախի նոր նախագահի ընտրութիւնը չարժանացաւ Հայաստանի իշխանութիւններուն 

կողմէ որեւէ շնորհաւորանքի։ Վարչապետ Փաշինեան սոյն ընտրութեան վերաբերեալ 

հարցումին պատասխանեց՝ ըսելով՝ «ի՞նչ շնորհաւորելու բան կայ։ Սակայն բարի երթ կը 

մաղթեմ, այնքան որ ծանր պիտի ըլլայ անոր բեռը»։  

Մէկ բան յստակ է, որ Ազերպայճան եւ ամբողջ միջազգային հանրութիւնը պիտի չընդունէին 

Արցախի մէջ նոր ընտրութիւններու արդիւնքը։ Այդպէս ալ եղաւ, ԵՄ, ԱՄՆ, Թուրքիա եւ այլ 

երկիրներ պաշտօնապէս յայտարարեցին ընտրութեան մերժումը… Պատերազմական 

պայմաններու մէջ բնական է, որ որեւէ կառավարական ընտրութիւն Ազերպայճանի եւ 

Թուրքիոյ համար պատրուակ է ամբաստանելու Հայաստանի իշխանութիւնները 

բանակցութիւնները խոչնդոտելու մեղադրանքով։  

Այս կէտէն սկսաւ Ազերպայճանի լայնածաւալ յարձակումի նախապատրաստութիւնը, 

որուն դիմաց Սեպտեմբեր 9-ին Հայաստանի վարչապետը հեռաձայնային հինգ 

խորհրդակցութիւններ ունեցաւ միջազգային եւ դրացի պետութիւններու ղեկավարներուն 

հետ, սկսելով Ֆրանսայէն, յետոյ՝ Գերմանիա, Իրան, ԱՄՆ եւ Վրաստան, որոնց բոլորին 

նպատակն էր Ազերպայճանի կողմէ Հայաստանի եւ Արցախի վրայ հաւանական յարձակում 

մը կանխելը։ Իսկ նախագահ էրտողան G20-ի վեհաժողովէն վերադարձին յայտարարած էր, 

որ Սեպտեմբերի 11-ին պիտի բանակցի Հայաստանի վարչապետ Փաշինեանի հետ, եւ 

գլխաւոր նիւթը պիտի ըլլայ Արցախի նախագահական ընտրութիւններուն 

անընդունելիութիւնն ու անոնց հետեւանքները։  

Պաշտպանութեան փոխնախարար Արման Սարգսեան զգուշացուց. «Մեր տարածաշրջանը 

այնպիսին է, որ պատերազմի սաստկացումի վտանգը մշտապէս առկայ է, սակայն մենք՝ 

որպէս պետութիւն, պէտք է ձեռնարկենք քայլերու, որպէսզի գործը սաստկացման, 

առհասարակ ռազմական մեծ գործողութիւններու չհասնի»։  

Իսկ Արցախի նորանշանակ նախագահին առաջին գործը եղաւ համաձայնիլ Ակնայ-

Ստեփանակարտ ճանապարհի բացումին՝ ռուսական Կարմիր Խաչի մարդասիրական 

օգնութեան մէկ բեռնակառքին թոյլ տալով անցնիլ։ Ազերպայճանի համար սկզբունքային 

հարց էր առաջին բեռնափոխադրումը իր պարտադրած ներքին ուղիով։ Եւ կրցաւ 

պարտադրել իր պայմանը։ Իսկ Արցախցիներն ալ տիւ եւ գիշեր պահակութիւն կը 

կատարէին արգիլելու որեւէ ազերական ապրանքի Արցախ մուտքը Ակնայ-Ասկերան-

Ստեփանակերտ ճամբով։ Բայց վերջապէս ռուս զինուորականներու եւ Արցախի 

կառավարութեան պնդումով ու հաւաստումով, թէ մարդասիրական բեռը զուտ ռուսական 

արտադրութիւն է եւ թէ այս մուտքին դիմաց ազերական կողմը թոյլ պիտի տայ բանալ 

Բերձորի միջանցքը, կարելի եղաւ ռուսական բեռնատարի մուտքը Արցախ։  

Ազերի-ռուս-արցախեան այս բեմադրութիւնը տեղի ունեցաւ հակառակ արեւմտեան մեծ 

պետութիւններու տասնեակ անգամներ Բերձորի միջանցքը բանալու կոչերուն։ Մէկ 

խօսքով՝ Ռուսերը եւ Ազերիները իրենց բեմադրութիւնը յաջողցուցին, Արցախի նորընտիր 

նախագահ՝ Սամուէլ Շահրամանեանի եւ զինք իշխանութեան գլուխ բերած 

կուսակցութիւններու օրհնութեամբ, որոնք դեռ երէկ Ակնայ-Ստեփանակերտ ճանապարհը 

կը կոչէին՝ «մահուան ճանապարհ», իսկ նախկին նախագահ Արայիկ Յարութիւնեանն ալ 

ստիպեցին, որ հրաժարի նոյն պատճառով։  

Փաստօրէն, ազերպայճանական զօրքերու անցեալ շաբթուան կուտակումներուն ճնշումը իր 

ազդեցութիւնը ունեցաւ։ Արցախի իշխանութիւնները տեղի տուին, առանց որեւէ երաշխիք 

ունենալու, որ ազերական կողմը պիտի յարգէ իր խոստումը կամ նորանոր պայմաններ 

պիտի չդնէ Բերձորի միջանցքի բացումին։  

Պատերազմի անմիջական վտանգը կասեցուած է, սակայն ՀայաստանԱրցախ 

միջկառավարական յարաբերութիւնները մեծապէս վնասուած են։ 

ԺԻՐԱՅՐ  ՉՈԼԱՔԵԱՆ 

ՆՈՐ ՅԱՌԱՋ 

14/9/2023 

ԱՄԵՐԻԿԱ՛. Ի՞ՆՉ Կ’ՈՒԶԵՍ ԱՅՍ ԱՇԽԱՐՀԷՆ 

(ՀԵՐԻՔ ՈՒ «ՊՈԼ» ՉԵՂԱ՞Ւ ԵՂԱԾԸ) 

Պարոյր Յ. Աղպաշեան 

 

Անցնող շուրջ մէկուկէս տասնամեակին աշխարհը 

բոլորովին նոր պատկեր մը ստացաւ, անշուշտ, ոչ իր 

դրական զարգացումներով ու հոլովոյթներով, այլ` իր 

աղէտներով, քանդումներով, արկածներով ու 

շրջափոխութիւններով: 

Եթէ բնութեան պարտադրած եւ ստեղծած աւերները 

(երկրաշարժ, հեղեղ, հրդեհ, սահանք, հրաբուխ 

«ցունամի», եւայլն) երբեմն անխուսափելի էին, 

երբեմն ալ` արհեստական կամ արդիւնք 

հակազդեցութեան միջոցներու անբաւարարութեան, անդին սակայն, քաղաքական 

խաղքութիւնները, տնտեսական տատանումները, դաժան գործելաձեւերը, իշխողական 

անփութութիւնները եւ ընդհանրապէս ճակատային բեւեռացումները, յեղաշրջումներու թէ 

յեղափոխութիւններու, պատերազմներու թէ ստրկատիրութիւններու, մրցակցային թէ 

աւատապետական գործառոյթներով, աշխարհը ուղղեցին դէպի կաշկանդումի, զայն 

առաջնորդեցին` անճրկութեան, մատնեցին` կործանարարութեան, գրեթէ ամէն կողմ 

սփռելով դժբախտութիւններու ու պատուհասներու անվերջանալի երկար շարան մը: 

Այսօրուան չափանիշներով, համարեա բոլոր ցամաքամասերուն մէջ, կը տիրեն ահաւոր ու 

փորձանաւոր տագնապներ, եթէ ոչ նոյն տարողութեամբ, բայց, անպայման, բոլորն ալ կը 

տառապին անկումներով, վտանգաւոր տեղաշարժերով, մտահոգիչ անցուդարձերով, մութ 

ու մռայլ ապագայ մը յուշելով ամենուրէք: 

Նոյնիսկ մեծապետական երկիրները, իրենք զիրենք կայսերական նկատող տէրութիւնները, 

այս կամ այն ձեւով, այլեւս այն առաջամարտիկները կամ անառիկները չեն, որովհետեւ, 

իրենց կոպիտ վարչաձեւերը, կամայական իշխանութիւնները, նենգամիտ 

ղեկավարութիւնները, նշմարելի այլանդակութիւններով, միայն ՉԱՐԻՔ կը բերեն (ու բերին), 

ինչպէս այլոց, բայց նոյնպէս իրենց ինքնութիւններուն, պետութիւն թէ ժողովուրդ 

ստուերելով, աղքատացնելով, տկարացնելով ու բզքտելով, բոլոր մարզերէն ներս ու 

մակարդակներու վրայ: 

Ճիշդ է, որ ամենէն շատ եւ աւելի տուժողները եղան ու կ’ըլլան փոքր պետութիւնները կամ 

երրորդ կարգի աշխարհամասերը, բայց, ո՞վ կը կարծէ թէ մեծերը կամ իրենք զիրենք ուժեղ 

նկատողները բազմած են «փափուկ» հորիզոնականներու վրայ: 

*** 

Վստահաբար, անհամաչափութիւնը եւ անհամատեղութիւնը, յատկապէս համապետական 

երկիրներուն միջեւ, նաեւ փոքրերը «ճզմելու» իսկ միւսներն ալ իրարմէ անջատելու կամ 

զիրար թշնամացնելու դիտաւորութիւններով, պատճառ դարձան նորանոր 

հակամարտութիւններու, տարբեր պայքարներու ու խայտաբղէտ բախումներու, որոնց 

եկան միանալու տնտեսական շրջափակումները, զինուորական մագլցումները, 

քաղաքական պրկումները, հաշուենկատ պատժամիջոցները, եւ ընկերական 

լարուածութիւնները, զանազան առիթներ ստեղծեցին մէկը միւսը յափշտակելու եւ 

յօշոտելու, մարդկային իրաւունքներ ոտնակոխելու եւ անարդարութիւններ սերմանելու 

գնով: 

Խորհրդային Միութիւնը եթէ քայքայուեցաւ ու տարանջատուեցաւ, մէկ կողմէն` ներքին 

ապիկարութիւններու ու թուլամորթութիւններու պատճառով, միւս կողմէն` ամերիկեան 

շարունակուող ու հետապնդոող որոգայթներու բերումով, ատոնց յաջորդեցին ամբողջ 

Արեւելեան Եւրոպայի դիմափոխութեանը եւ անջատողականութիւնը իրականցնելու 

հնարքները: 

Դարանակալներուն «ծրագիր»ը յաջողած էր, անոնց հեղինակները ըլլալով գլխաւորաբար 

Ամերիկան թէ Արեւմուտքը, ուրեմն` կը մնար նոր ռազմավարութեան ընտրանքը որդեգրել, 

իսկ ի՞նչ էր ատիկա, եթէ ոչ չարաբաստիկ ՆԱԹՕն վերազինել, առաւել ամրացնելով ու 

տարածելով անոր վարչատիրութիւնը, նոր դաշնակիցներ ապահովելով Արեւելեան 

Եւրոպայի հանրապետութիւններու մեծամասնութիւնը լծելով իր քայքայիչ կառքին: 

Այս դաւադիր մօտեցումը եւ անոր կիրարկումը ճի՞շդ էին, ընդունելի՞ էին, այնքան ատեն որ 

«Պաղ պատերազմ»ը վերջացած էր, հետեւաբար, ՆԱԹՕի նման ռազմապաշտ «հրէշ»ը պէտք 

չէ՞ր չէզոքացուեր, ինչպէս տեղի ունեցաւ անոր հակադրուող «Վարշաւիոյ ուխտ»ը: 

Հոս է, որ կը բացուի վարագոյրը եւ նոր արար մը կը սկսի գործել, այս անգամ, նախ` Միջին 

Արեւելքի արաբական աշխարհը ցնցելով, մանաւանդ այն երկիրները, որոնք առնուազն 

հաշտ (՞) չեն Ամերիկայի հետ, բնական է, օգտագործելով այն միւս արաբները, որոնք 

ամերիկամէտ կամ ամերիկապաշտ են: 

Իսկ Ամերիկան, իբր «անարդարութեան ախոյեան», այս բոլորը շահագործեց (ու կը 

շարունակէ շահագործել), ի հաճոյակատարութիւն իսկական ֆաշիստակառոյց իսրայէլեան 

պետութեան, որ անզուսպօրէն եւ անյագօրէն կը շարունակէ դարպասել Լիբանանն ու 

Սուրիան, իսկ Ուաշինկթըն ծպտուն իսկ չի հաներ, կարծես քաջալերելով որ այդ 

վանտալիզմը չդադրի: 

Հոս կարելի է կրկնել ու վերյիշել. Մեծ Եղեռնի նախօրեակին, Օսմանեան կայսրութեան մօտ 

Ամերիկայի յատենի ներկայացուցիչ` դեսպան Հանրի Մորկընթաու, իր տեղեկութիւնները 

քաղելով ստոյգ աղբիւրներէ, իր պետութեան շտապ գրաւոր զեկուցագիր մը յղած էր, 

յստակօրէն արձանագրելով, որ Օսմանեան պետութիւնը ահաւոր «բան մը» կը դաւէ տեղւոյն 

հայութեան դէմ…: 

Մորկընթաու, յայտնօրէն, սրտնեղած իր պետութեան ԱՆԲԱՐՈՅ ու ՀԱԿԱՄԱՐԴԿԱՅԻՆ 

վարքագիծէն եւ ականատես ըլլալով Հայոց Ցեղասպանութեան ոճրարարքին, 1916ին կը 

հրաժարի իր պաշտօնէն ու կը յայտարարէ, որ տեղի ունեցածը «դարուս մեծագոյն ոճիրն է», 

յետագային այս մասին գրելով իր նշանաւոր գլուխ-գործոցը. «ԴԵՍՊԱՆ ՄՈՐԿԸՆԹԱՈՒԻ 

ՅՈՒՇԵՐԸ» (անգլերէնով, 1918), ապա, կարգ մը համակիրներու գործակցութեամբ, 

ստեղծելով` ՀԱՐԻՒՐ ՄԻԼԻՈՆ ՏՈԼԱՐԻ հիմնադրամ մը, հայ որբերը ու կարօտեալները 

խնամելու համար: 

Ահաւասիկ, ԿԵՆԴԱՆԻ փաստ մը, որ Ամերիկան ինչպիսի~ անարգ եւ անողոք 

դերակատարութեան մը մէջ գտնուած է, «ՄԵՂՍԱԿԻՑ» դառնալով Հայոց 

Ցեղասպանութեան գործադրութեան, Գերմանիոյ, Ֆրանսայի եւ Անգլիոյ կողքին: 

(Ի դէպ, կ’արժէ վկայակոչել «Բանաստեղծներու իշխան» Վահան Թէքէեանի «ականջ ծակող» 

հետեւեալ ահազանգը եւս. 

«Ահաւոր բան մը այնտեղ կը կատարուի մութին մէջ»:) 

Այս նոյն Ամերիկան (նաեւ Արեւմուտքը) չէ՞ր որ Արցախի 44օրեայ պատերազմին եւ 

Ստեփանակերտի շրջափակման օրերուն, ծալլապատիկ նստաւ ու դիտեց անմարդկային 

սպանդը, միայն` մերթ ընդ մերթ, իր բերնին ու քիթին տակէն (իբր թէ) համակրանքի (՞) 

խօսքեր մրթմրթալով…: 

*** 

Վերջերս, հանդիպեցայ տեղեկագրութեան մը այն երկիրներուն մասին, որոնք կը նկատուին 

«անբաղձալի» եւ «վտանգաւոր», հետեւաբար, թելադրելի` չայցելելու կամ հոն մնացողները 

վերադառնալու իրենց երկիրները: 

Տասը երկիրներու անուն տրուած էր, բայց, հետաքրքրականը եւ ուշագրաւը այն էր, որ 

արձագանգողներ (արաբ` քրիստոնեայ թէ իսլամ), զանազան արտայայտութիւններով, 

մէջբերումներով ու դիտարկումներով, հարց կու տային, թէ Ամերիկան ո՞ւր է այդ ցանկին 

մէջ, ուրիշ մը` ի´նք պէտք է գլխաւորէ զայն, իսկ ուրիշ մը` (օձի գլուխ) Իսրայէլը ո՞ւր կը 

դասուի: 

Անգամ մը աչքէ պէտք է անցնել, որ Ամերիկան ի՞նչ «օյին»ներ խաղաց ու (կը խաղայ) 

աշխարի երեսին, Վիեթնամէն մինչեւ Աֆղանիստան, Միջին Արեւելք, Ուքրանիա, 

հարաւային Կովկաս եւ այլ շրջաններ: 

Տակաւին. ինչո՞ւ հայ ժողովուրդը, յատկապէս հայաստանաբնակ, հարց չի տար, որ 

«պուճուր» Հայաստանի մէջ, կառուցուած է ամենամեծ ամերիկեան դեսպանատունը: 

Ասիկա ուրախալի ու հպարտանալի՞ է, թէ պահ մը լրջօրէն, մտածել պէտք է տայ, թէ այս 

Քոլոմպոսեան երկիրը ի՞նչ կ’ուզէ եւ ի՞նչ կը հետապնդէ: 

Անշուշտ, «ո՛չ ինքը բարի պտուղ է, ո´չ ալ իր կարգավիճակը», երբ` թաքուն թէ ոչ, կը 

քաջալերուի արտագաղթը եւ տասնամեակ մը յետոյ, Հայաստանի մէջ քանի՞ մարդ կրնայ 

մնալ (հաշուագէտները գործի թող լծուին), մինչ Ատրպէյճանը` իր շուրջ ինը միլիոնին վրայ, 

պիտի աւելցնէ քանի մը միլիոն եւս: 

Ողբալին այն է, որ հաւկոյրներու հաւաքածոներ կան, որոնք չեն ուզեր տեսնել ԴԱՌՆ 

իրականութիւնը Հայաստանի եւ Արցախի գոյավիճակներուն, ուր` առաջինը կը պարէ 

«եարխուշտա», իսկ երկրորդը` կը տապլտկի իր խոցերուն մէջ: 

Աւելի ահաւորը. տակաւին կան «չակերտաւոր երջանիկներ», որոնք Հայաստանի 

փրկութիւնը կը տեսնեն, մեղմ ըսած, Արցախ… անտեսելով, նոր դաշնակիցներ… որոնելով, 

ինքնահզօրութիւն… խաղալով: 

Կը խօսուի ու կը պահանջուի, որ հայ ժողովուրդը պէտք է վստահի իր ուժերուն ու 

կարելիութիւններուն վրայ, իր ինքնութիւնը պահելու համար, սակայն, ո՞ւր են այդ 

լծակները, օրինակի համար, Հայաստանի գոյակեցութեան ու լինելիութեան վրայ, անոնք 

կա՞ն եւ կամ` անոնք ե՞րբ կրնան դառնալ շօշափելի իրականութիւններ: 

Այս բոլորին պատասխանը պիտի տայ Ամերիկան թէ՞ Արեւմուտքը, երբ անոնք իրենց 

«տէրտ»երուն մէջ մխրճուած են, ո´չ աջ, ո´չ ձախ կը ճանչնան, բացի իրենց շահերէն: 

*** 

Նոր ժամանակներու լոյսին տակ, հայ ժողովուրդը պէտք չէ դառնայ ինքնակամ, ինքնամէտ 

եւ ինքնատես, որովհետեւ այդ երեւակայածին համոզումներով եւ ըմբռնումներով, ո´չ 

հայրենիք, ո´չ ալ գոյութիւն կարելի է պահել: 

ԽՐԻՄԵԱՆ ՀԱՅՐԻԿԷՆ` ԶՕՐԱՎԱՐ ԱՆԴՐԱՆԻԿ, ՄԻՀՐԱՆ ՏԱՄԱՏԵԱՆԷՆ` ԲԱՐՈՒՆԱԿ 

ԹՈՎՄԱՍԵԱՆ, ԱՐՄԵՆԱԿ ԵԿԱՐԵԱՆԷՆ` ԳԵՐՍԱՄ ԱՀԱՐՈՆԵԱՆ, եւ բազմաթիւ այլ 

երախտաւորներ, բոլորն ալ` միաբերանօրէն, էնդի կողմն աշխարհէն կը գոռան, 

ՀԱՒԱՏԱՐԻՄ ՄՆԱԼ ՄԻԱՍՆԱԿԱՆՈՒԹԵԱՆ ՈՒԽՏԻՆ: 

 

ՄԵՐ ԴԻՏԱՐԿՈՒՄՈՎ ՈՒ ԴԱՏՈՒՄՈՎ 

(Պէյրութ) 

Ո՞ՒՐ Է ԵԼՔԸ 

 «Այլոց աչքին ունենք այն արժէքը, 
 որքան մենք ենք մեզ գնահատում»: 
Ցիցերոն 

Բազում էին հայորդիները ի սփիւռս աշխարհի, որ 

մեծ յոյսերով, մինչեւ իսկ սրտատրոփ, սպասում էին 

այն օրուան, երբ ՄԱԿ-ի Անվտանգութեան 

Խորհուրդը (ԱԽ) ըստ կանոնադրութեան տառին, 

հաստատուած կարգի եւ իր 

պատասխանատուութիւնների համաձայն պիտի ոչ 

միայն քննարկէր, այլ նաեւ համապատասխան 

լուծումների առաջարկ անէր Արցախի վիճակի, 

ապա Բերձորի միջանցքի  շրջափակման մասին: 

Ոմանք նոյնիսկ երազում էին, թէ գուցէ Արցախում 

միջազգային խաղաղապահներ տեղակայելու հարց 

ծագի,  եթէ աւելի խորամիտ լինէինք, թէեւ 

ենթադրելի էր, բայց անհերքելի փաստը այն է, որ 

ԱԽ-ի նիստը աւարտուեց միայն Բերձորի միջանցքը 

բացելու կոչով՝ ազերիների եւ հայերի միջեւ 

փոխադարձ  համաձայ֊նութեան սկզբունքով: Օրն 

եկաւ, անցաւ, միայն թէ «Վախճան պսակէ զգործն» 

կամ լեռը մուկ երկնեց: 

Բանակցութիւնների մանրամասին 

անդրադառնալը աւելորդ եմ համարում, քանզի այն 

ներկայացուել է լայնօրէն թէ՛ հայրենի եւ թէ՛ սփիւռքի մամուլում, միայն թէ արձագանգները 

տարբեր են եւ ծայրայեղ հակադիր: Ինչ խօսք, անհնար է կռահել  հասարակական-

քաղաքական մտքի ամբողջական  գնահատականը, բայց ենթադրաբար կարծում եմ, թէ 

շատերը արդէն պիտի հասկանան, որ մենք աւելիին յաւակնելու որեւէ պատճառ եւ յոյս 

չունենք քան Կիպրոսը, որին տասնամեակներ ի վեր բազում կոչերով են սնում, իսկ 

Անկարան որոշել է ճանաչել Հիւսիսային Կիպրոսի թուրք ինքնիշխանութեանը: 

Հայ ա՛յն  մամուլը, ՀՀ թէ՛ Սփիւռք, որ տառապում է արդի իշխանութեան, թերեւս նաեւ 

երկրի նկատմամբ բուռն ատելութեամբ դժգոհ է, որ ՀՀ պատուիրակները ՄԱԿ ԱԽ-ից չեն 

պահանջել անյապաղ վերականգնել Բերձորի միջանցքի գործունէութիւնը, որ ձախողուել է:  

Որքան սխալ են գործել կազմակերպիչները, որ այդ հրաշագործներին չեն ընդգրկել 

պատուիրակութեան մէջ, թերեւս այլ արդիւնք ունենայինք: 

 Աւելի մոլեռանդները պահանջում են, որ այդ «ձախողման» համար 

պատասխանատուութեան ենթարկուեն ՀՀ իշխանութիւնները, քանզի արդի դրութեամբ ոչ 

ազերինրն են միջանցքը բացում, ոչ արցախցիներն են ցանկանում նրանց հետ 

երկխօսութեան գնալ: Նման պարզամիտ, տխմար մտայնութիւն, որ տարածուած եւ երբեմն 

տիրակալ է խմբագիրներից եւ յօդուածագիրներից ոմանց մօտ, չեմ կարծում թէ 

անհատական բնոյթի է, այլ ինչ-որ տեղից հրահանգ է, որ պատշաճ կերպով տեղի է 

ունենում (թերեւս հինգերորդ շարասիւնը): Նրանք դեռ չեն հասկացել, որ թշնամու յատուկ 

ծառայութիւնները մանրակրկիտ ծանօթանում են հայ մամուլում եղած գրութիւններին եւ 

համապատասխան եզրայանգումի գալիս իրենց շահաւէտ լինելու դէպքում: 

Որպէս փայլուն օրինակ կրկնեմ երրորդ նախագահ Սերժիկի գրաւոր ուղերձը՝ օտար 

երկրների նախագահներին՝ ԱՄՆ, Ռուսիա, Ֆրանսա, Բերձորի միջանցքը բացելու 

աղերսով, ուր իր գրութեան հիմնական դրոյթը՝ եղած մեր իշխանութիւններին 

արժէքազրկումն էր: Ինչ ամօթ եւ ինչ բացարձակ ստորութիւն շաղախուած խարդախ 

տխմարութիւնով: Այդ տրամաչափի անձը, առանց աչքերը թարթելու, մրոտում է իր 

նախագահած երկիրը: 

Հաւանաբար, բացի ուժ գործածելուց, այս քաոսային վիճակից դուրս ելնելու մի ելք կայ: 

Այն չի  կարող մէկ անձով սահմանափակուել:Միայն եւ միայն հայկական հաւաքական 

ներուժի ջանքերը միաւորելով է, որ պիտի կարողանանք հնարաւոր լուծումներից մեզ 

համար լաւագոյն նպաստաւորը ընտրել: Դիւային կերպարանք եւ ամէն տեսակի 

թերութիւններ պիտակելով իրար, այլախոհ անհատները եւ կուսակցութիւնները դեռ չեն 

հասկացել եւ կը հասկանա՞ն արդեօք, որ իրար կոկորդ կրծելով ինքնասպանութեան ենք 

գնում եւ թուրք-ազերի եւ այլոց համար մենք հայ ենք՝ ինչ տարազով, 

գաղափարախօսութեան եւ կրօնի  լինենք, ուրեմն թեկնածու ենք ոչնչացման: 

 Կարիք կայ յիշեցնել, որ 1915-ի ապրիլ 24֊ի նախօրէին Գրիգոր Զոհրապը մասոնական 

(ազատ որմնադիրներ) օթեակի սրահներից մէկի մէջ նարդի էր խաղում Թալէաթի հետ եւ 

դարձաւ նրա առաջին զոհը: Որքա՞ն դժուար են տարրական պարզամիտ նման երեւոյթները 

հասկանալ: Մեզ մնում է շարունակել շրջափակման հարցով լուրջ աշխատանք տանել  

ՄԱԿ-ի եւ այլ հարթակների վրայ, թէկուզ փոքր քայլերով առաջանալու պայմանով: 

Զարթի՛ր  լաօ: 

 

         18-8-23 

 

 Ռուբէն Յովակիմեան- Սեն Ռաֆայել 

 

ԱՐՑԱԽԻ  ԱՆԿԱԽՈՒԹԵՆԷՆ  32  ՏԱՐԻ   ԱՆՑ 

Սեպտեմբեր 6,  2023 

 ԳԷՈՐԳ ԹՈՐՈՅԵԱՆ 

1991 Սեպտեմբեր 2ին Ստեփանակերտի մէջ նախկին 

Լեռնային Ղարաբաղի Ինքնավար մարզի եւ Շահումեանի 

շրջանի երեսփոխաններու համատեղ նստաշրջանին կը 

յայտարարուին Խորհրդային Միութենէն դուրս գալու եւ 

Արցախի անկախութեան որոշումները․ անմիջապէս ետք 

կը սկսի ձեւաւորուիլ պետական կառոյցներու եւ 

հաստատութիւններու գործընթացը։ 

Անկախութեան հռչակման այս որոշումը կը հետեւէր 

1988ին Ստեփանակերտէն մեկնարկած եւ ապա Երեւանի 

եւ Սփիւռքի մէջ տարածուած ՄԻԱՑՈՒՄ պահանջին։ Բնականաբար Ատրպէյճան (որուն 

սահմաններուն մէջ կը գտնուէր ԼՂԻՄը ռուսական կամայական որոշումով) չընդունեց 

կատարուած այս փաստը եւ փորձեց ուժով հպատակեցնել արցախահայութիւնը եւ տեղի 

ունեցաւ 1991-1994 տարիներու Արցախեան առաջին պատերազմը, որ վերջացաւ հայկական 

կողմին յաղթանակով։ 

Արցախի անկախութիւնը չէր ցոլացներ հայութեան պահանջը։ 1988ին ծաւալած 

պահանջատիրութիւնը Արցախի վերամիաւորման համար էր եւ ոչ թէ անոր անկախութիւն 

տալու եւ հայկական երկրորդ պետութեան մը ստեղծումին։ Դժբախտաբար, հայ 

հասարակութիւնը զոհ գնաց քաղաքական դաւադրութեան մը, որուն մասնակիցներն էին 

նաեւ Հայաստանի իշխանութիւնները։ Ի վերջոյ քաղաքականութեան այբուբենի առաջին 

դասն իսկ կ՛ըսէ. «Բաժնէ որ տիրես»։ Եւ փաստ է, որ այսօր Արցախի անկախութենէն 32 

տարի ետք, ոչ մէկ պետութիւնը (ներառեալ Հայաստանը) ճանչցած է անոր անկախութիւնը։ 

Այսինքն իրողապէս, Հայաստանը ընդունած է, որ Արցախը՝ ըստ խորհրդային օրէնքներուն, 

կը շարունակէ մնալ Ատրպէյճանի կազմին մէջ։ 

Անշուշտ Հայաստանի իշխանութիւններուն դաւադիր այս քաղաքականութիւնը 

պատահականութիւն չէր։ Թէեւ Հայաստանի Անկախութեան հռչակագիրը եւ Խորհրդային 

Հայաստանի խորհրդարանը կը խօսէին միացման մասին, սակայն Հայաստանի 

իշխանութիւնները անհասկնալիօրէն երրորդ հանրապետութիւնը համարեցին 

իրաւայաջորդը Խորհրդային Հայաստանին (որու սահմաններուն մէջ չէր գտնուեր Արցախը) 

եւ ոչ թէ առաջին հանրապետութեան, որ միջազգային հանրութեան առջեւ իրաւական եւ 

քաղաքական ուժ կու տար Հայաստանին՝ Արցախը համարելու իր անբաժան մասը։ 

Պատահականութի՞ւն էր թէ դաւադրութիւն։ Քաղաքականութեան մէջ 

պատահականութիւններ չկան։ Արցախ օտարելու այս քաղաքականութիւնը նաեւ 

շարունակուեցաւ ամբողջ երեսուն տարի։ Անկախ Հայաստանի առաջին իշխանութիւնները, 

որոնք իշխանութեան հասած էին շահարկելով Արցախի միացումը Հայաստանին, 

որդեգրեցին պարտուողական քաղաքականութիւն։ «Արցախը տանք, հանգիստ ապրինք» 

մտայնութիւնը տարածեցին ժողովուրդին մէջ, հաւատացնելով անոր որ իր 

դժբախտութիւններուն եւ տնտեսական դժուարութիւններուն պատճառը Արցախի 

պատերազմն է եւ հետեւաբար պէտք է զիջիլ Արցախը որպէսզի երկիրը զարգանայ եւ 

բարգաւաճի։ Յաջորդ երկու իշխանութիւնները ներկայացուեցան որպէս «Ղարաբաղեան 

կլան» եւ Հայաստանի մէջ կատարուած բոլոր անօրինականութիւնները 

(կաշառակերութիւն, թալան, օրէնքի ոտնահարում եւայլն) կապուեցան արցախցիներու 

անուան հետ, աղաւաղելով եւ խաթարելով արցախցիին կերպարը։ Այս քարոզչական 

աշխատանքը եւս յատուկ տարուած էր, որպէսզի արցախցին դիտուի որպէս օտար եւ 

ժխտական կերպար։ Ներկայ իշխանութիւնները այս զոյգ քաղաքականութիւնը 

շարունակեցին։ Մէկ կողմէ անուղղակիօրէն Արցախը որպէս օտար հող ներկայացնելով, 

միւս կողմէ, նախկին իշխանութիւնները, որպէս արցախցիներ եւ ժխտական այրեր, 

նոյնացնելով առհասարակ արցախցիի կերպարին հետ։ Հողի եւ մարդու բաժանարար այս 

քաղաքականութիւնը ոչ մէկ ձեւով կը ծառայէ հայութեան շահերուն։ Պարզամիտ պէտք է 

ըլլալ հաւատալու համար, թէ սա հայկական քաղաքականութիւն է։ Հայաստանը ռուսական 

ազդեցութեան գօտի է եւ Արցախը միշտ ալ շահարկուած է ռուսերուն կողմէ, ճնշելու 

Հայաստանը եւ լծակներ ունենալու Ատրպէյճանի վրայ եւ սակարկութեան նիւթ ունենալու 

Թուրքիոյ հետ։ Ահա թէ որ պետութեան շահերուն կը ծառայէ «Արցախը տանք, հանգիստ 

ապրինք» կամ «Ղարաբաղեան կլան» բաժանարար քաղաքականութիւնը։ 

Արցախի անկախութենէն ետք, հակառակ անոր որ կազմաւորուեցան պետական կառոյցներ 

եւայլն, սակայն փաստացիօրէն անոնք մերուած էին Հայաստանի պետական կառոյցներուն։ 

Արցախի տնտեսութիւնը ամբողջութեամբ կախեալ էր Հայաստանի տնտեսութենէն։ Այնտեղ 

մինչեւ այսօր ալ կը գործածուի հայկական դրամանիշը՝ դրամը։ Բանակը, կրթական 

համակարգը եւ մնացեալ բոլոր հաստատութիւնները ենթակայ էին Հայաստանին։ Այսինքն, 

նահանգի կարգավիճակով կառավարուող շրջան մըն էր, ինքզինք անկախ հռչակած… 

2020ի 44օրեայ պատերազմէն ետք ամէն ինչ գլխիվայր շրջեցաւ։ Հայաստան դադրեցաւ 

Արցախի անվտանգութեան երաշխաւորը ըլլալէ (զինուորապէս ի վիճակի ալ չէ), Արցախի 

տարածքին մեծ մասի կորուստին հետ անոր տնտեսական կարելիութիւնները նուազագոյնի 

իջան եւ վերջապէս անցեալ Դեկտեմբեր 12էն ի վեր անիկա յայտնուած է ամբողջական 

պաշարման մէջ եւ անկախ Արցախը կանգնած է ցեղասպանութեան վտանգի առջեւ։ 

Մէկ ազգ, մէկ հայրենիք եւ մէկ պետութիւն։ Ահա այսօրուան հրամայականը որ դրուած է 

հայ քաղաքական միտքին առջեւ։ 1988ին Արցախեան շարժումը միաւորեց համայն 

հայութիւնը, Ստեփանակերտէն մինչեւ Երեւան, մինչեւ Լոս Անճելըս, Պէյրութ, Փարիզ, 

Սիտնի եւայլն։ Դժբախտաբար այսօր, աւելի քան ութը ամիս պաշարուած Արցախը չէ 

յաջողած նոյն ոգին ներշնչել աշխարհասփիւռ հայութեան։ Քաղաքական եւ 

իշխանատենչութեան ճղճիմ հաշիւները աւելի գերադաս կը համարուին նոյնիսկ 120,000 

հայու ճակատագիրէն… 

Եթէ այսօր Արցախի միաւորումը Հայաստանին անհնար կը թուի, ապա այդ պահանջը 

պէտք է դառնայ համազգային նպատակ եւ ուղեգիծ։ Արցախի կորուստը կը նշանակէ 

Հայաստանի պետութեան վերացում (նշենք, որ 1920ին եւս ռուսերը, գործակցաբար 

թուրքերուն, նախ գրաւեցին Արցախը եւ ապա տապալեցին Հայաստանի 

Հանրապետութիւնը)։ Այսօր ալ նոյն ծրագիրը դրուած է։ Նախ հպատակեցնել Արցախը եւ 

ապա Հայաստանը։ 

Արցախը Հայաստանի դարպասն է։ 

ԿՐԹՈՒԹԻՒՆԸ՝  ՎԱՂՈՒԱՆ  ՅԱՋՈՂՈՒԹԵԱՆ  ԲԱՆԱԼԻՆ 

ԱՒՕ ՊՕՂՈՍԵԱՆ 

Մարդկային իրաւանց եւ սեւամորթներու 

հաւասարութեան համար պայքարած 

ամերիկացի իսլամ յեղափոխական գործիչ 

Մալքոլմ Իքսի խօսքերէն է 

հետեւեալը.  «Կրթութիւնը դէպի ապագայ 

անցագիրն է, որովհետեւ վաղը կը պատկանի 

անոնց, որոնք այսօր կը պատրաստուին 

անոր»: 

21րդ դարու քաղաքական փոթորկոտ հոսանքներուն մէջ, ուր յարատեւ փոփոխութիւնները 

օրինաչափութիւն են, իսկ մարտահրաւէրները տեւաբար ձեւ եւ կերպարանք կը փոխեն` 

կրթութեան եւ գիտութեան հրաժեշտութիւնը աննախադէպօրէն կարեւոր դարձած են։ Այդ 

փոփոխութիւններուն եւ մարտահրաւէրներուն մեծութիւնը աշխարհը վերածած են վայրի 

մը, ուր ազգերու գոյութիւնը եւ յաջողութիւնը ուղղակիօրէն կապ ունին անոնց յարմարելու 

եւ նորարարելու (innovate) կարողականութեան հետ: 

Այս տեսակի միջավայրի մը մէջ, այլեւս բիրտ ուժը չէ որ իսկական զէնքն է, այլ՝ 

կատարելագործուած գիտական մակարդակը: Թուայնացման այս դարու խելայեղ 

ընթացքին մէջ, կարելիութիւններու սահմաններու սանձարձակ ընդլայնումը կրթութիւնը 

վերածած է կողմնացոյցի, իսկ գիտութիւնը դրամանիշի, որոնք դարու լաբիւրինթոսին 

ընդմէջէն մեզ առաջնորդելու անփոխարինելի գործիքներ են: Անոնք այլեւս շռայլութիւն չեն, 

այլ՝ անհրաժեշտութիւն, նոյնիսկ՝ փրկարար մակոյկ, որոնց միջոցով ոչ թէ կը գոյատեւենք 

միայն, այլ կը բարգաւաճինք ներկայիս ալեկոծ եւ կատաղի շրջապատին մէջ: 

Կրթութիւնը միայն տասնիններորդ դարու կէսերէն սկսեալ սկսաւ ուշադրութեան 

արժանանալ, եւ զանազան երկիրներու մէջ կրթական դրութիւններ ստեղծուեցան։  Օրինակ՝ 

Ամերիկայի Մեսեչուսեց նահանգին մէջ, 1853ին, ուսումը դարձաւ պարտադիր, նոյնպէս՝ 

Ֆրանսայի եւ Գերմանիոյ մէջ: Կրթութիւնը, որ դարերէ ի վեր միայն բարձր խաւի մարդոց 

առանձնաշնորհումն էր հասանելի դարձաւ բազմութիւններուն: 

Հայութեան պարագային, պետականութեան բացակայութեան պատճառով, ուսումը 

պարտադիր չէր կրնար ըլլալ եւ գիւղերու մէջ տէրթոդիկեան վարժարաններու 

մակարդակէն վեր չբարձրացաւ։ Միայն առանձնաշնորհեալ խաւին հասանելի էր օտար 

երկիրներու մէջ ուսում շարունակելու շռայլութիւնը: Կրթութիւնը Արեւելեան Հայաստանի 

մէջ, միայն 1836ին, Նիքոլա Ա.ի օրերուն պարտադիր դարձաւ, երբ կայսրութեան ամբողջ 

տարածքին նախակրթարաններ հիմնուեցան, տարրական կրթութիւն ջամբելու եւ 

ռուսերէնը տարածելու համար: 

20րդ դարու սկիզբը, Հայաստանի խորհրդայնացումով, անվճար երկրորդական ուսումը 

պարտադիր դարձաւ բոլորին, նոյնպէս համալսարանական կրթութիւնը՝ ազատ եւ 

դարձեալ՝ անվճար: Այս ժամանակաշրջանին էր որ Հայաստան զարգացում ունեցաւ բոլոր 

ոլորտներուն մէջ, ինչպէս արեւմուտքի եւ կարգ մը այլ երկիրներու ժողովուրդները: 

Գրաճանաչութիւնը դարձաւ առաւել քան 90 տոկոս, իսկ համալսարանական 

վկայականներով օժտուած անձերը՝ հազարներով: 

Խորհրդային Միութեան փլուզումով եւ Հայաստանի անկախացումով, վերջապէս ի յայտ 

եկաւ երկրին կրթութեան մակարդակին իրական պատկերը, որովհետեւ առաջին անգամ 

ըլլալով երկրի գիտական հիմնարկները, համալսարանները եւ իրենք՝ վկայեալները, առիթը 

պիտի ունենային տեսնելու, հաշուարկելու եւ բաղդատելու իրենց արժանիքները եւ 

մակարդակը արտերկրի հիմնարկներու մակարդակին հետ: Պատկերը շատ նման էր 

միութեան փլուզման պատճառներուն: Երկաթէ վարագոյրին ետին, արտաքին աշխարհին 

հետ մրցակցելու կարելիութենէն զուրկ՝ փակ էր նաեւ կրթական համակարգը: Կար 

տեսական գիտութիւնը, սակայն բացակայ էր կիրառման դաշտը, արհեստագիտութիւնը եւ 

դրդապատճառը (motivation): 

Կրթութիւնը Խորհրդային միութեան մէջ բոլորին հասանելի ըլլալով հանդերձ, անոր 

մակարդակը խոցելի էր Արեւմտեան աշխարհին հետ համեմատած՝ հետեւեալ 

պատճառներով. 

 1. Գաղափարախօսական ուսուցում. կրթութիւնը խստօրէն վերահսկուած էր կեդրոնին 

կողմէ եւ մեծ չափերով կ՛ուղղորդուէր ծառայեցնելու զայն համայնավար 

գաղափարախօսութեան տարածման։ Կրթական ծրագիրի նպատակներէն մէկն էր՝ 

ազգաբնակչութեան իշխանութիւններուն հանդէպ անվերապահ հնազանդութիւնը, եւ 

քննական միտքը բացարձակապէս գոյութիւն չունէր: 

 2- Դիւանակալային (bureaucratic) վերահսկողութիւն. կրթական ծրագիրին կեդրոնացեալ 

դրութիւնը պատճառ կը դառնար շրջաններուն եւ հանրապետութիւններուն իրական 

կարիքներուն անոր անյարիր ըլլալուն: 

 3- Հետազօտութիւններու սահմանափակ ըլլալը. գաղափարախօսութեան ուսուցման եւ 

տարածման ջանքերը կ՛ընթանային գիտական լուրջ զարգացման հաշուոյն: 

 4- Անհաւասարութիւնները. կրթութեան համատարած ըլլալուն առընթեր, Ռուսիոյ եւ 

մասնաւորաբար Մոսկուայի եւ Ս. Փեթերսպուրկի համալսարանները յատուկ 

կարեւորութիւն ունէին, իսկ միւս հանրապետութիւնները՝ նուազ: 

Քանի մը շաբաթ առաջ Ameria-ի ղեկավարման գլխաւոր խորհրդատու (Head Management 

Advisory) Տիգրան Ջրբաշեանի կազմակերպած Հայաստանի կրթական մակարդակին մասին 

իր դասախօսութիւն-զրոյցին ընթացքին, լայնօրէն անդրադարձաւ Խորհրդային 

ժամանակաշրջանի ուսման մակարդակին եւ անոր թողած ժառանգութեան մասին: Ըստ 

դասախօսին՝ խօսելով մասնաւորաբար Հայաստանի մասին, երկիրը իր պետական 

ծրագիրին համաձայն եւ իր վարկը բարձր պահելու համար, համեմատաբար դիւրաւ 

վկայականներ եւ գիտական կոչումներ կը շնորհէր ուսանողներուն. կաշառքը եւ 

հովանաւորչութիւնը քիչ դեր չէին խաղար. արդիւնքը՝ բազմահազար կոչումով 

գիտնականներ եւ մասնագէտներ, որոնցմէ մի քանին իրապէս կ՛արդարացնէին կոչումը եւ 

կեդրոնական իշխանութեան ուշադրութեան առարկան կ՛ըլլային, ապա ենթական կը 

տեղափոխուէր Մոսկուա, ուր գիտելիքները յաւելեալ զարգացնելով՝ կը ծառայէր պետական 

բարձրակարգ կարեւորութեամբ հաստատութիւններու մէջ: 

Հայաստանի անկախացումէն ետք, բնականաբար, հին բարքերը պէտք էր վերանային, 

սակայն այդպէս չեղաւ, դժբախտաբար։ Երկիրը այս անգամ համայնավարական կարգերէն 

ազատելով՝ ինկաւ վայրի ազատականութեան ճիրաններուն մէջ, ուր կրթութեան եկաւ 

փոխարինելու գողական մշակոյթը: Ուսման ծարաւ երիտասարդ սերունդին կը մնար 

երկիրէն հեռանալ՝ բարձրակարգ կրթութիւն  ստանալու եւ մասնագիտանալու համար: Այս 

պատճառ դարձաւ, որ երկիրին մէջ գոյանար 25-40 տարեկան ուսեալ երիտասարդութեան 

բաց մը: 

Բարեբախտաբար, կրթութեան կարեւորութեան գիտակցութիւնը քսանհինգ տարիներու 

ուշացումով վերադարձաւ երկրին մէջ, եւ այժմ պետութեան կողմէ զգալի է բաւական մեծ 

ճիգ՝ մակարդակի բարձրացման եւ երիտասարդութիւնը մղելու դէպի գիտական եւ 

արհեստագիտական բանականութեան մասնագիտութիւններ: Ասոնք դիւրին եւ հեզասահ 

չեն կրնար ընթանալ՝ նկատի ունենալով նաեւ այդ նիւթերը դասաւանդող մասնագէտ 

ուսուցիչներու պակասը, որովհետեւ ինչպէս երիտասարդութիւնը երկիրէն հեռացած էր, 

նոյնպէս՝ ատակ ուսուցիչները, հասկնալիօրէն կեանքի աւելի բարենպաստ պայմաններու 

հետամուտ ըլլալով: Այդ բացը հաւասարակշռելու համար, պետութիւնը ձեռնարկած է 

աշխարհի լաւագոյն համալսարաններէն վկայեալներ երկիրը հրաւիրելու գաղափարին եւ 

անոնց ստանալիք ամսական աշխատավարձը հատուցանելու նոյնքան վճարելով 

պետական պիւտճէէն: Այդ նախաձեռնութենէն բացի, կրթութեան նպաստող շարք մը այլ 

ծրագիրներ կը քաջալերէ, ինչպէս՝ FAST-ի ծրագիրը եւ այլ ծրագիրներ: 

Կրթութիւնը խթանելու համար կայ նաեւ համալսարանները մայրաքաղաքէն 

տեղափոխելու ծրագիրի մը նախագիծը։ Ակնկալելի է, որ այս ծրագիրը դուռ բանայ թեր ու 

դէմ բանավէճերու: Նկատի ունենալով այլ երկիրներու փորձառութիւնը՝ կարելի է 

եզրակացնել, որ այդ ունի աւելի դրական ազդեցութիւն, քան՝ բացասական, հետեւեալ 

փաստերուն հիման վրայ. 

 1. Մայրաքաղաքը կը բեռնաթափի իր ամէնօրեայ խցանումներէն եւ ժխորէն, որ ամէն 

պարագայի կը խանգարէ համալսարաններու անդորրը: 

 2. Նոր կառուցուելիք համալսարանական քաղաքի մօտիկ քաղաքները եւ գիւղերը 

զարգացում կ՛ապրին եւ այդ պատճառով ալ թերեւս պետական հաստատութիւններ եւս կը 

հետեւին անոր եւ կը տեղափոխուին այնտեղ: 

 3. Համալսարանական քաղաքի կառուցման կը հետեւին նոր աշխատատեղեր տուեալ 

քաղաքի բնակչութեան եւ մօտակայ գիւղերուն մէջ: 

 4. Կը խթանուի նոր վայրի ժողովուրդի ուսման եւ զարգացման սէրը, նորակառոյց 

գրադարաններուն եւ մշակութային, գիտական, կրթական եւ այլ ձեռնարկներուն՝ մօտիկ 

վայրերու մէջ կազմակերպուած ըլլալնուն պատճառով: 

 5. Համալիրը բարձր մակարդակ ունենալու պարագային՝ կրնայ դառնալ տարածաշրջանին 

կարեւոր ուսումնական կեդրոնը, որ կրնայ գրաւել արտասահմանցի ուսանողներ, եւ այդ 

երեւոյթը ինքնին կը խթանէ մրցակցութիւնը: 

Կան նաեւ բազմաթիւ այլ դրական ներգործութիւններ, որոնք աւելի մասնագիտական 

ուսումնասիրութիւններու կարիքը ունին: 

Շատ են Հայաստանի կարիքները, որոնցմէ կարեւորագոյններէն է՝ կրթական ոլորտը, որ, 

աւաղ, երեսի վրայ ձգուած էր: Այս ոլորտն է որ առաւելագոյն ուշադրութեան առարկայ 

պէտք դառնայ, որովհետեւ անոր հետ կապ ունին երկրի բոլոր միւս ոլորտներու 

յաջողութիւնը, առանց բացառութեան: Երանելի այս նպատակին հասնելու համար, 

պարտադիր է ամբողջ ազգի զօրաշարժը. համայն հայութեան զօրաշարժը: 

Աղբիւր՝  Ասպարէզ 

ԳՐԱԿԱՆ-ՄՇԱԿՈՒԹԱՅԻՆ 

ՓՈՒՆՋ ՄԸ ԲԱՆԱՍՏԵՂԾՈՒԹԻՒՆՆԵՐ՝  ԵՐԱՆ ԳՈՒՅՈՒՄՃԵԱՆԷՆ 

 
 

ՀԱՅ ՀՈԳԻԻՆ 

Մեր պատմութեան արշալոյսէն ցոլացեր ես վսեմօրէ՛ն 

Ու գծեր ես մեր լոյս ճամբան հազար ու մէկ խութերէն վեր, 

Ա՛յն որ ձգտի միշտ դէպի վեր, դէպ' Մասսեաց սարը արփաւէ՛տ, 

Հայու հոգի՛, հայու ոգի՛, լուսաճառագ ու սիրահե՛ւ... 

 

Քանի անգամ է պատահեր որ մարդիկ քեզ մեռած կարծեր, 

Մահերգդ են հիւսեր անա՛հ, անխղճօրէ՛ն, անգթօրէ՛ն, 

Բայց դուն յանկարծ վեր խոյացեր ես արծիւին պէս անվեհեր, 

Աչքդ յառած բարձունքներուն լուսագագա՛թ ու երկնամե՛րձ... 

 

Քանի անգամ է պատահեր որ ինկեր ես արիւնլուայ 

Մարտի դաշտին, կենաց-մահու ահեղ ու բիրտ պայքարին մէջ, 

Բայց յառներ ես հըրաշափա՛ռ փիւնիկի պէս մոխիրներէդ, 

Ճառագայթեր արեւի պէս ճաճանչափա՛յլ ու վեհապա՛նծ...  

 

Դեռ պիտ' վառիս ու հուրհրաս արեգական լոյսին նման, 

Անոր նման պիտ' չսպառիս, բաշխես լոյսդ արարչական, 

Բաշխուելով պիտի շատնաս մշտաճաճա՛նչ ու սիրավա՛ռ 

Եւ ազգիդ հետ պիտի ճախրես դէպ' անհունը արեւափա՛ռ... 

27/8/2019 

**** 

Ի ԽՈՐՈՑ ՍՐՏԻ 

Ազատ էր հոգիս, գրչիս պէս խոնարհ, 

Ան միշտ թեւածեց երկինքներն անհաս, 

Ըմպելու անյագ լոյսն արեգական, 

Մնալ ճշմար'տի՛ն, արդարի՛ն ծառայ... 

 

Բայց մարդի՛կ, մարդի՛կ գոհ չմնացին 

Շիփ-շիտակ խօսքէն, գիրէն իմ ուղիղ, 

Անկեղծ բառիս մէջ բիծեր փնտռեցին, 

Որ գոհացնէին աչքերն իրենց շիլ... 

 

Ես հաւատարիմ մնացի անվերջ 

Իմ գրչիս անեղծ, որ ցեխերուն մէջ 

Որոնեց հատիկն այն ճշմարտութեա՛ն, 

Որ կ'ազատագրէ մարդը անազատ, 

 

Շունչը կը բերէ այն վսեմութեա՛ն, 

Որով մարդ էակն մերձենայ Աստծոյն, 

Կաւն իր հողեղէն դառնայ թաթաւուն 

Բորբ ճաճանչներով արեգակնափառ... 

 

Բագինին վրայ իմ ազատութեան, 

Պատրաստ եմ զոհել ոսկի ու արծաթ, 

Դիրք խաբեպատիր, ծափեր ու ծնծղայ, 

Որոնք շատ անգամ սուտի՛ն են շըպար... 

 

Ինծի թող մնայ հոգւոյս խոյա՛նքը, 

Վեհ լազուրն ի վեր անոր ճախրա՛նքը, 

Թող չհասնին ինձ ձեր շղթաները, 

Ձեր կեղծ փառքերը ոսկիով պատած... 

25/6/2023 

**** 

ՄԷՆ ՄԻ ԲՈՒՌԸ 

Մէն մի բուռը հայոց հողին 

Պատմութեան շունչ ու բոց ունի, 

Որ կայծկլտայ ու հրավառի, 

Թէ ձեռքդ տաս անոր սրտին... 

 

Մէն մի բուռը հայոց հողին 

Արշալոյսներ իր մէջ ունի, 

Որոնք ծագին հրաշքով վերին, 

Երբ մութն իջնէ խաւարածին... 

 

Մէն մի բուռը հայոց հողին 

Սուրբ աճիւններ իր մէջ ունի, 

Որոնց ոգին անմահական 

Դեռ բաբախէ չարահալած... 

 

Ու թէ ոսոխն մտնէ մեր տուն, 

Անոնք դառնան շանթ ու կայծակ, 

Պայքարի կանչ մը որոտուն, 

Պահպանելու հողն անվթար... 

 

Զգո՛յշ դպիր հայոց հողին, 

Հիւլէ՛-հիւլէ՛ ան մասունք է 

Մեր մեծերուն արեւահեւ, 

Հունտերը վառ մեր գալիքին: 

2/8/2021 

**** 

ՇՈՂ ՄԸ ԱՐԵԳԱԿ 

Տեսեր եմ ես դէմքը չարին, 

Ժանիքները դեղին մաղձի, 

Յօշոտելու կիրքը վայրագ 

Իմ շողակաթ հոգւոյս ուղղուած... 

 

Տեսեր եմ ես դէմքը դաժան 

Ստրկացնող բռնակալին, 

Շղթաները կուռ, պողպատեայ 

Բանտարկելու թռիչքս ազատ... 

 

Տեսեր եմ ես կեղծ ժպիտը 

Ամբոխներուն անմտացած, 

Ժպիտին տակ փութ հայեացքը 

Ցաւիդ, յոյզիդ տագնապահար... 

 

Եւ կառչեր եմ լոյսին, յոյսին, 

Ազատութեան սուրբ բագինին, 

Զոհաբերեր կեանքս համակ 

Ըմպելու շող մը արեգակ: 

2/8/2019 

**** 

ՍԻՐԵՑԻ ՔԵԶ 

Սիրեցի քեզ, հայոց Արցախ, 

Անտառներու ծով ովկեանին մէջ ծուարած իմ հոգետո՛ւն, 

Հովիտներդ կանա՛չ-կանա՛չ, ծաղիկներով գունազարդուած, 

Գլխուդ՝ գագա՛թ-գագա՛թ լեռներ երկնասլաց, երկնահամբոյր, 

Ուր արծիւներ կը ճախրեն վեհ երկինքդ ի վեր, երկնով արբած... 

 

Սիրեցի քեզ, հայոց Արցախ, 

Հողդ օծուած արիւնովը մեր քաջերուն, մարտիկներուն, 

Որոնք ինկան որ դուն մընաս միշտ անսասան ու աննկուն, 

Գլուխ չծռես չար ոսոխին նենգ ու դաժան, արիւնարբու, 

Բարձր պահես սուրբ պատիւդ՝ ապաւինած սէգ լեռներուդ... 

 

Սիրեցի քեզ, հայոց Արցախ, 

Քու հնամեայ տաճարներդ, խաչքարերդ հաւատարծարծ, 

Ուր հայ հոգին դեռ կը ցոլայ մաքրաջինջ ու անապական 

Ու կ'աղօթէ սրտին խորէն որպէս անեղծ խոստովանանք, 

Սիրտէ ի սիրտ կամար կ'ըլլայ ու ծիածան մը երփներանգ... 

 

Սիրեցի քեզ, հայոց Արցախ, 

Պատմութիւնդ որ դարէ դար կ'արձագանգէ ու կը հեւայ 

Մէն մի ծերպէդ, մէն մի բլուրէդ, անտառներէդ զարմանահրաշ, 

Որպէս ոգի մը աննահանջ, որպէս կամքի հըրեղէն ժա՛յթք, 

Որ միշտ մերժէ ծնկաչոքել թշնամիին, ո՛վ ալ ըլլայ... 

 

Պաշտեցի քեզ, հայոց Արցախ, 

Դուն մեր ոգի՛ն, մեր արի՛ւնն ես, հոգիի հե՛ւք ու խի՛ղճըն ես, 

Ազատութեան կա՛նչ ես արդար, մեր կարօ՛տը տառապահեւ, 

Մեր պայքա՛րն ես քուն թէ արթուն, տեսլակա՛նը հորիզոնին, 

Ուր վերջապէս պիտ' միանան մայրն ու որդին կարօտակէ՛զ: 

1/8/2023 

**** 

ՍԻՐՏ ԻՄ 

Սի՛րտ իմ, դեռ գիտես զմայլի՛լ, սքանչանա՛լ 

Արեւածագի խորհուրդով խորին, 

Որ ինչպէս լոյսի պատարագ վերին 

Կ'ընծայաբերուի հրաշքով սիրակաթ... 

 

Սի՛րտ իմ, դեռ գիտես լոյսով արբենա՛լ, 

Ըմպե՛լ զայն անյագ որպէս սուրբ գինի, 

Որ կը մատուցուի երկինքէն երկիր՝ 

http://www.azadkhosk.com/


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (138) Սեպտեմբեր 2023 

 

42/64 

Բաժակ մը անհուն լոյսին շողակաթ... 

 

Սի՛րտ իմ, դեռ գիտես լոյսով ողողուի՛լ, 

Միտքդ ու հոգիդ անով պարուրե՛լ, 

Ծա՛լ-ծա՛լ ընդունիլ ներաշխարհիդ մէջ, 

Ինքնամաքրուի՛լ անով հրաշագին... 

25/7/2017 

**** 

ՉՀԱՍԿՑԱՅ 

Այս աշխարհի լաւն ու վատը չհասկցայ, ներեցէ՛ք, 

Դատարկ ու սին խոստումներէն ա՛լ յոգնեցայ, ներեցէ՛ք... 

 

Յորդորներէն, փուճ կոչերէն անդին չանցաւ աշխարհը, 

Իր ի՞նչ հոգն էր թէ սովամահ լուռ կը տնքար իմ հողը... 

 

Ուշ հասկցայ թէ տանջանքը տանջուողին համար է, 

Ամէն մարդ ալ իր գործին է, ցաւըդ իրեն ոչի՛նչ է... 

 

Պատրանաթափ ես ման եկայ աշխարհի բիւր ծայրերուն, 

Չգտայ իմ պատասխանը հազար ու մէկ հարցերուս... 

 

Զիլ աղմուկին մէջ ուզեցին խեղդել ցաւի գոչիւնս, 

Որ անխանգար վայելէին իրենց շուայտ, ցոփ կեանքը... 

 

Ցաւիս հետ ես մե՛ն ու մենա՛կ լուռ խոկացի, հասկցայ 

Որ պիտ' կանգնիմ արմատներուս վրայ զօրեղ ու հաստատ... 

 

Հայրենական ձեռքը միայն կրնայ տանջանքս գգուել, 

Ինչպէս սիրող մօր ձեռքերը սպեղանի պարգեւել... 

 

Այդ գգուանքէն ծորող սէրը ունի հըրաշք ոյժ ու դեղ, 

Իմաստութիւն կրնայ բերել խորախորհուրդ ընդերքէն... 

 

Ստապատիր լայն աշխարհը անհաղորդ է մեր ցաւին, 

Ուս-ուսի տանք, գլուխ գլխի, դառնանք հզօր ազգ Հայկի: 

29/7/2023 

**** 

ԵՍ ԻՆՁ ՀԵՏ 

Միտքդ պահէ պայծառատես, մէգ-մշուշով զայն մի՛ պատեր, 

Շիտակ նայէ՛ կեանքի ճակտին եւ շաքարով զայն մի՛ պատեր... 

 

Հոգիդ պահէ մաքուր ու ջինջ, թէկուզ ցեխին մէջ ան իյնայ, 

Խօսի՛ր հետը, մի՛ լքեր զայն, ան ընկերդ է անդաւաճան... 

 

Ականջ դի՛ր միշտ սրտիդ խորունկ տրոփիւնին մեղմաթրթիռ, 

Յուշարարն է ան ճշմար' տին, Աստ'ծոյ ձայնն է քու ներսիդիդ... 

 

Թէ հողմերը, փոթորիկը քեզ հո՛ս ու հո՛ն տարուբերեն, 

Կառչի՛ր կամքիդ հզօր կայմին, քալէ՛ ճամբէդ միշտ անվեհեր... 

 

Ու թէ խղճիդ լոյս ցոլանքը պահես զուլալ ու անարատ, 

Երանութեան ափ կը հասնիս, կ'ըմպես լոյսը արեւավառ... 

 

Երջանկութիւնդ ա՛յս է միայն, մի՛ փնտռեր զայն ուրիշ տեղեր, 

Լոկ դուն կրնաս զայն կառուցել բեկո՛ր-բեկո՛ր ու հե՛ւք առ հե՛ւք... 

 

Յայնժամ ո՛չ ոք, ո՛չ ոք կրնայ զայն կողոպտել կամ խլել զայն, 

Մշտահմայ էութի՛ւն է, ներքին ես-դ որ պիտ' ցոլայ: 

2/9/2023 

ԵՐԱՆ ԳՈՒՅՈՒՄՃԵԱՆ 

ՊԱՀՊԱՆԵ՛ՆՔ, ԶԱՐԳԱՑՆԵ՛ՆՔ ՈՒ ԵՐԻՏԱՍԱՐԴԱՑՆԵ՛ՆՔ 

ԱՐԵՒՄՏԱՀԱՅԵՐԷՆԸ. ԱՀԱ ԹԷ ԻՆՉՊԷ՞Ս 

✎  ՎԱՐՈՒԺ  ԹԷՆՊԷԼԵԱՆ  

 

ՍԵՊՏԵՄԲԵՐ 4,  2023 

 

Աշխարհացրիւ հայկական սփիւռքին կամ 

ընդհանրապէս հայութեան համար արեւմտահայերէնի 

պահպանումն ու զարգացումը պէտք է գերազա՛նց 

նշանակութիւն ունենան, կամ այդպէ՛ս կ’ակնկալուի 

առնուազն: Իբրեւ լեզուական եւ մշակութային 

հարստութիւն` արեւմտահայերէնը առանցքային տարր 

է հայկական ամուր ինքնութեան պահպանման համար՝ 

աշխարհի մը մէջ, ուր մշակոյթներու փոխազդեցութեան մնայուն ընթացքը մէկը միւսը 

կլանելու ենթահողը կը դիւրացնէ: Հակառակ համաշխարհայնացման եւ թուայնացման 

դարաշրջանի առթած մարտահրաւէրներուն՝ կան համոզիչ պատճառներ ձեռնարկելու 

արեւմտահայերէնի վերանորոգման եւ վերաժողովրդայնացման, յատկապէս 

երիտասարդութեան մէջ: 

          Լեզուն իբրեւ մշակութային ինքնութեան խորհրդանիշ 

Լեզուն բնականօրէն շատ աւելին է, քան պարզապէս հաղորդակցելու միջոց մը. ան կը 

հանդիսանայ մշակութային ինքնութեան հիմնական բաղադրիչը, եւ իբրեւ այդպիսին՝ 

արեւմտահայերէնը աշխարհի տարբեր ծայրերուն ապրող հայերուն համար խորքային կապ 

մը կը ստեղծէ իրենց հարուստ մշակութային ժառանգութեան, նախնիներուն եւ 

հազարամեակներու անցեալ ունեցող պատմական արմատներուն հետ: Ան կը մարմնաւորէ 

հայ ժողովուրդին հաւաքական յիշողութիւնը` նպաստելով սփիւռքի գաղութներուն մէջ 

միութեան եւ պատկանելութեան զգացողութեան ամրապնդումին: 

          Աւանդութեանց պահպանման միջոց 

Արեւմտահայերէնը խորապէս միահիւսուած է հայկական սովորոյթներուն, ծէսերուն եւ 

աւանդութիւններուն հետ: Մշակութային բազմաթիւ արտայատութիւններ՝ կրօնական 

արարողութիւններէն (գրաբարի կողքին այս պարագային) մինչեւ ընտանեկան 

հաւաքոյթներ, մեծապէս կախեալ են արեւմտահայերէնէն: Պահպանելով զայն՝ 

սփիւռքահայերը կրնան երաշխաւորել, որ այս սովորոյթներն ու աւանդութիւնները կը 

փոխանցուին սերունդէ-սերունդ՝ ստեղծելով մշակութային շարունակականութեան 

զօրաւոր հիմք մը: 

          Պատմական կապ ու նշանակութիւնը 

Արեւմտահայերէնը պատմական նշանակալի կշիռ ունի, որովհետեւ ոչ միայն ան 

պարզապէս մեր պապերուն լեզուն է, այլ որոհետեւ նաեւ կը դրսեւորէ ու կը յուշէ 

Օսմանեան կայսրութեան մէջ հայերու ապրած դառն փորձառութիւնները, մասնաւո-

րաբար՝ ցեղասպանութիւնը: Մինչ մէկ կողմէ կը յիշեցնէ տառապանքը մեր 1,5 միլիոն 

նահատակներուն, միւս կողմէ ան կը ծառայէ որպէս հայ ժողովուրդի տոկունութեան, 

վերապրումի եւ գոյատեւման կենդանի վկայութիւնը՝  դարձնելով զայն կարեւոր միջոց մը՝ 

յիշելու եւ յարգելու բոլոր անոնք, որոնք ջարդուեցան պարզապէս, որ հայ էին: Եղեռնը 

կարելի է յիշել ու նշել տարբեր լեզուներով, բայց ան շատ բան կը կորսնցնէ իր պատմական 

համապատասխանութենէն, եթէ դադրի արեւմտահայերէնով ոգեկոչուելէ: 

          Կամուրջ մը դէպի Հայաստան ու արեւելահայերէն 

Հակառակ ժամանակի ընթացքին ձեւաւորուած լեզուական որոշ տարբերութիւններու` 

արեւմտահայերէնն ու արեւելահայերէնը հիմնականօրէն կը մնան փոխըմբռնելի: 

Մասնաւորաբար արեւմտեան կողմն աշխարհի, ուր արեւմտահայախօսութեան նահանջը 

աւելի զգալի է, պէտք է դիտել տալ, որ արեւմտահայերէն սորվիլ ու խօսիլը կրնայ տարբեր 

դուռեր բանալ սփիւռքահայերուն համար՝ աւելի դիւրին կապուելու Հայաստանի, գործի 

ձեռնարկելու եւ ընդհանրապէս բացուելու հայալեզու այլ շրջաններու իրենց 

հայրենակիցներուն հետ: Ան կրնայ ծառայել իբրեւ ազդու միջոց ու մեկնակէտ 

սփիւռքահայերու համար, որոնք կ’ուզեն արեւելահայերէն սորվիլ կամ Հայաստան այցելել` 

խթանելով միասնականութեան զգացումը եւ դիւրացնելով համագործակցութիւնը հայախօս 

աշխարհի հետ: 

*      * 

* 

            Այժմ պիտի փորձենք ուսումնասիրել արեւմտահայերէնի պահպանութեան առջեւ 

ծառացած մարտահրաւէրները եւ ներկայացնել կամ փորձել ներկայացնել հին ու նոր 

լուծումներ, որոնք կրնան նպաստել մշակութային այս կարեւոր արժէքի պաշտպանութեան, 

պահմանումին  ու զարգացումին: Արհեստագիտական ուժի օգտագործումէն մինչեւ 

սերունդներու միջեւ երկխօսութեան ու մշակութային գիտակցութեան խթանումը՝ հոս 

քննարկուած միջոցները  կը հանդիսանան փորձ մը՝  հարթելու արեւմտահայերէնի 

աշխուժացման ճամբան: Արեւմտահայերէնի  պահպանումը միայն ներդրում մը չէ 

մշակութային ժառանգութեան մէջ. ան հայ ժողովուրդի յաւերժական ոգիին վկայութիւնն է: 

Մեր քննարկումներուն առանցքը պիտի հանդիսանան հայ դպրոցները, 

լրատուամիջոցները, ծնողները եւ արդիականացած բառարանները, որոնք միասին կը 

կազմեն սերունդները իրարու կամրջող ու արեւմտահայերէնի պահպանումը երաշխաւորող 

ներդաշնակ համոյթ մը: 

          Դպրոցներու դերը արեւմտահայերէնի պահպանման առաքելութեան մէջ 

Լեզուի պահպանման բարդ գործընթացին մէջ կրթական հաստատութիւնները ունին 

առանցքային դերակատարութիւն, իսկ արեւմտահայերէնի ուսուցման նուիրուած 

դպրոցները՝ սկզբունքով մեր բոլոր հայկական վարժարանները, մեծ ազդեցութիւն ունին 

երիտասարդութեան վրայ. հոն է որ հայօրէն կը թրծուի հայ երիտասարդը, այդպէս կը 

սպասուի: Որպէս լեզուական ժառանգութեան պահապաններ՝ այս դպրոցները կը կրեն ոչ 

միայն լեզուական հմտութիւններ փոխանցելու, այլեւ մշակոյթի եւ ինքնութեան հետ խոր 

կապ ստեղծելու պատասխանատուութիւնը: 

Անառարկելի է կրթական հաստատութիւններու կարեւոր դերը արեւմտահայերէնի 

պահպանման առաքելութեան մէջ: Այժմ փորձենք քննարկել, թէ ի՞նչ ռազմավարութիւններ 

կրնան որդեգրուիլ՝ ապահովելու լեզուին կենսունակութիւնը: Արեւմտահայերէնը 

ապրելակերպի վերածող լեզուական ծրագիրներէն մինչեւ լեզուին համարկումը ընթացիկ 

ուսումնական ծրագիրներուն եւ հմուտ ուսուցիչներու պատրաստութենէն մինչեւ 

մշակութային արտադասարանական միջոցառումներու կազմակերպումը՝ հայ դպրոցները 

կը մնան կանգնած իբրեւ փարոսներ, որոնք կը լուսաւորեն արեւմտահայերէնի 

պահպանման ուղին: Կրթութեան միջոցով է, որ այս լեզուին մնայուն աւանդը եւ անոր 

ընդգրկած կենսունակ մշակոյթը կրնան փոխանցուիլ գալիք սերունդներուն: 

Շատ մը դպրոցներ սկսած են անտարբեր մօտեցում ցուցաբերել հայերէնով դասաւանդուած 

նիւթերուն նկատմամբ, թէեւ հակառակը կը փորձեն ցոյց տալ՝ առարկելով, որ անոնք կը 

ճնշեն ուսումնական ընթացիկ ծրագրին եւ իմա պետական քննութիւններու յաջողութեան 

վրայ: Պատրուակէն աւելի` մեծ սուտ մը կարելի է նկատել այս մէկը: Առաջ ալ մեր 

դպրոցները միշտ հետամուտ եղած են պետական քննութիւններու յաջողութեան եւ միշտ ալ 

շատ լաւ արդիւնքներ արձանգրած են՝ առանց ոչ մէկ զիջում կատարելու հայերէնի 

նիւթերէն: Այսօր կեանքի մէջ յաջողած տարեց սերունդներ կան, որոնք բժիշկ են, երկրչափ 

ու առեւտրական, որոնք ոչ միայն օտար լեզուներու կողքին կը խօսին սահուն 

արեւմտահայերէն, այլեւ գեղարուեստական մակարդակով ու անսխալ կը գրեն զայն: 

Այդպէս էր, որովհետեւ հայկական դպրոցները հայերէնը կը նկատէին աշակերտներու 

կրթութեան եւ մշակութային ինքնութեան վառ եւ իմաստալից մէկ մասը՝ պետական 

քննութիւններու մէջ յաջողութեան կողքին: Փաստօրէն, հայերէնին յատկացուցած 

ժամանակն ու ճիգը արգելք չէր ըլլար որ անոնք իրենց պետական ծրագիրը իրագործէին: 

Այսօր ալ կան նման դպրոցներ, օրինակ Համազգայինի ճեմարանը, որ ոչ մէկ զիջում կը 

կատարէ հայերէնի իր ծրագիրէն, միւս կողմէ ընդհանրապէս 100%  յաջողութիւն 

կ’արձանագրէ պետական քննութեանց մէջ: Հայերէնը երբե՛ք արգելք չէ պետական 

ծրագիրին: Միայն ծուլութեան, անտարբերութեան եւ հաւանաբար առեւտրական 

նկատարումներով է (պիւտճէի յամեցող դժուարութիւններ) որ հայերէնը սկսած է 

երկրորդական, երրորդական նկատուիլ մեր դպրոցներուն մէջ: Ծնողները անշուշտ մեծ դեր 

ունին այս վիճակի ստեղծման մէջ: Կ’անդրադառնանք քիչ ետք: 

          Անկրկնելի է հայ ուսուցիչին դերը 

Հայերէն նիւթեր դասաւանդող ուսուցիչներու վերորակաւորումը դարձած է կենսական: 

Անհրաժեշտ է ներդրումներ (օժանդակողներ միշտ կը գտնուին) կատարել 

արեւմտահայերենին տիրապետող ուսուցիչներու վերապատրաստութեան համար: Լաւ 

պատրաստուած մանկավարժները կարեւոր են լեզուական հմտութիւնները արդիւնաւէտ 

փոխանցելու համար: Գիտութեան կողքին հայերէնի հանդէպ կիրք ունենալն ու փոխանցելը 

պայման է: Անոնք նաեւ կրնան, պէտք է ծառայեն որպէս մշակութային դեսպաններ՝ օգնելով 

ուսանողներուն գնահատելու լեզուին պատմամշակութային խորքը: Հոս կրնանք փակագիծ 

մը բանալ եւ նշել անունները, երկար շարք մը, հայ ուսուցիչներու, որոնք գիտութեան 

կողքին՝ ոգի ու մշակութային գիտակցութիւն ջամբեցին իրենց աշակերտներուն: Այդ 

օրերուն ալ պետական քննութիւններ կային եւ հայ աշակերտները մեծ յաջողութիւններ 

կ’արձանագրէին: 

          Մշակոյթի եւ լեզուի ակումբներ 

Դպրոցները կրնան ստեղծել մշակութային ակումբներ, սեմինարներ եւ ձեռնարկներ, որոնք 

ազգային մեծ տօներուն կողքին կը նշեն արեւմտահայ սովորութիւնները, տօները եւ 

աւանդութիւնները: Այս միջոցառումները ո՛չ միայն կը խորացնեն լեզուի եւ մշակոյթի միջեւ 

կապը, այլեւ հնարաւորութիւն կու տան աշակերտներուն ստեղծելու լեզուական խմբակներ 

կամ ուսումնական խումբեր: Այս արտադասարանական ակումբները կրնան կեդրոնանալ 

արեւմտահայերէնի հմտութիւններու կատարելագործման եւ մշակութային 

քննարկումներու վրայ՝ լեզուն աւելի գրաւիչ եւ բովանդակալից դարձնելու առաջադրանքով: 

Նոր գիւտ մը չէ այս մեր առաջարկը: Կար ժամանակ, ոչ հեռու անցեալին, երբ 

ատենամարզանքի պահերը կ’օգտագործուէին այս նպատակով: Ակումբներու առաջարկն 

ալ նոր չէ. բազմաթիւ դպրոցներ որդեգրած էին այս դրութիւնը, եւ նոյնիսկ 

արեւմտահայերէնով նշանաւոր պարբերականներ լոյս տեսած են այդ ակումբներուն 

ճամբով: Ժամանակի սղութիւնը պատրուակ է եւ ծուլութիւն: Գործ մը պակաս: 

Եթէ կայ կամքը եւ մանաւանդ պատմական պարտաւորութեան գիտակցութիւնը, 

դպրոցներու միջոցով արեւմտահայերէնը կը դառնայ աւելին, քան պարզ բառ ու ձայն. ան կը 

վերածուի ապրելակերպի: 

          Արդի լրատուամիջոցները ի սպաս արեւմտահայերէնին 

Արեւմտահայերէնը` հայ մշակոյթի եւ ժառանգութեան փարոսը, կը դիմագրաւէ նաեւ արագ 

զարգացող աշխարհի մարտահրաւէրները, որոնք կրնան վերածուիլ բարիքի, եթէ 

կարենանք զանոնք լաւապէս օգտագործել: Այս առումով առանցքային է դերը արդի 

լրատուամիջոցներուն, որոնք ընդհանրապէս կրնան շունչ տալ ու կենսաւորել 

անհետացման եզրին գտնուող լեզունեը՝ իրարու կապելով սերունդները եւ երաշխաւորելով 

անոնց կենսունակութիւնը: Լրատուամիջոցները կրնան պաշտպանել նաեւ 

արեւմտահայերէնը եւ զայն դարձնել այժմէական՝ այսօրուան եւ վաղուան համար: 

          Թուայնացած հրատարակութիւններ. Ստեղծել եւ օժանդակել առցանց թերթերու, 

ամսագրերու եւ արեւմտահայերէնով պլոկներու: Այս հարթակները կը տարածեն լուրեր, 

պատմութիւններ, յօդուածներ եւ տեսակէտներ՝ ստեղծելով արեւմտահայերէն խօսողներու 

առցանց հաւաքականութիւն մը` յատկապէս ներգրաւելով երիտասարդութիւնը, որ աւելի 

վարժ է թուայնացած միջոցներու օգտագործման: 

          Ձայնասփիւռը, թուայնացած ձայնային հաղորդումները (podcasts) եւ ընկերային 

ցանցերը. Ստեղծել արեւմտահայերէն ռատիոկայաններ եւ podcast-ներ` օգտագործելով 

ձայնի հզօրութիւնը լեզուական ուսուցման համար: Երիտասարդներուն ուղղուած 

յայտագրերը կրնան լեզուի ուսուցումը դարձնել զուարճալի եւ տեղին: Նաեւ օգտագործել 

ընկերային ցանցերու հարթակները, ինչպէս՝ YouTube-ը, Instagram-ը եւ TikTok-ը` 

միացնելու աշխարհով մէկ արեւմտահայերէն խօսողները, լեզուի դասընթացքներ 

կազմակերպելու, մշակութային արժէքներ փոխանցելու համար՝ միաժամանակ խթանելով 

մէկ հաւաքականութեան պատկանելու զօրաւոր զգացում մը: Թուայնացման այս 

դարաշրջանին, լրատուամիջոցները անփոխարինելի դաշնակից են արեւմտահայերէնի 

պաշտպանութեան եւ զարգացման՝ կամրջելով սերունդները իրարու  եւ  ենթահող 

պատրաստելով ապագայի  զարգացման: 

Այլ խօսքով՝ լրատուամիջոցները արեւմտահայերէնը կը փոխադրեն թուայնացումի 

դարաշրջան: Թուայնացած հրատարակութիւնները կը ստեղծեն արեւմտահայերէն 

խօսողներու առցանց համայնքներ: Ձայնասփիւռը եւ podcast-ները ճիշդ հնչիւններ եւ 

արտայայտութեան եղանակներ կը հաղորդեն՝ լեզուի ուսուցումը դարձնելով զուարճալի եւ 

անմիջական: Ընկերային ցանցերու հարթակները կը խթանեն կապերը ամբողջ աշխարհի 

տարածքին արեւմտահայերէն խօսողներու միջեւ` ստեղծելով համաշխարհային 

հաւաքականութիւն մը՝ միժամանակ տրամա-դրելով միջոցները լեզուի ուսուցման եւ 

մշակութային արժէքներու սատարման: 

          Ծնողները վճռորոշ դեր ունին 

Ծնողները վճռորոշ դեր կը խաղան դպրոցներու եւ լրատուամիջոցներու կողքին 

արեւմտահայերէնի պահպանման առաքելութեան մէջ: Խորքին մէջ անոնց դերը կը 

նկատուի հիմքը լեզուի պահպանման ջանքերուն: Ծնողները պարտին ըլլալ առաջին 

ուսուցիչները երեխայի կեանքին մէջ, առաջին փոխանցողը մշակութային եւ լեզուական 

ժառանգութեան: Տան մէջ արեւմտահայերէնի քաջալերանքը կ’երաշխաւորէ 

աշակերտներուն սէրը լեզուին նկատմամբ: Ծնողները իրենք է որ իրենց զաւակներուն 

պիտի  ծանօթացնեն հայկական սովորութիւնները, աւանդոյթներն ու արժէքները՝ 

ամրապնդելով լեզուի մշակութային նշանակութիւնը: Լեզուի եւ մշակոյթի այս կապը 

կենսական նշանակութիւն ունի լեզուի պահպանման համար: Արեւմտահայերէնի 

նկատմամբ խանդավառութիւն ցուցաբերող ծնողները կրնան իրենց զաւակներուն մէջ 

լեզուին հանդէպ դրական վերաբերմունք սերմանել: 

Ըստ էութեան, ծնողները կը հանդիսանան լեզուի եւ մշակոյթի պահակները ընտանիքին 

մէջ: Անոնց աշխուժ նուիրուածութիւնը արեւմտահայերէնի տարածման գործին 

կ’երաշխաւորէ, որ լեզուն պարզապէս դպրոցական պարտականութիւն չըլլայ, այլ 

ընտանիքի առօրեայ կեանքին կենդանի, շնչառական մէկ մասը: 

          Ժամանակակից բառարաններու անհրաժեշտութիւնը 

Հայերէնէ օտար լեզուներու բառարանները կարեւոր են լեզու սորվողներու եւ 

ընդհանրապէս հաղորդակցութեան համար: Սակայն, մեր բառարանները, ընդհանրապէս 

հին հրատարակութիւններ են եւ չունին հոմանիշներ ու ժամանակակից համապատասխան 

արտայայտութիւններ: Լեզուն բնականաբար զարգացող վիճակ է եւ երբեմն անհրաժեշտ կը 

դարձնէ ստեղծագործական յարմարեցումները, մանաւանդ երբ ժամանակակից բառերը 

չունին իրենց հայերէն համարժէքները: Անծանօթ եզրերու ցանկագրումը իւրաքանչիւրիս 

կողմէ ինքնին անգնահատելի աշատանք է լեզուի զարգացման համար: 

Անհրաժեշտ է որ լեզուի ջատագովները եւ կազմակերպութիւններ համատեղ ճիգ թափեն 

հայերէն բառարաններու վերաթարմացման եւ մասնաւորաբար արդի եզրերու ընդգրկման 

առաջադրանքով: Յաճախ, պարզ օրինակի համար, կ’անճրկինք «business» կամ «resource» 

բառերուն հայերէն հոմանիշ գտնելու, դեռ առանց խօսելու այն անհատնում նոր եզրերուն 

մասին, որոնք յառաջցած են գիտութեան եւ արհեստագիտութեան զարգացումով, առօրեայ 

կեանքի թուայնացումով: Ճիշդ է, մենք լեզուի ակադեմիա չունինք, բայց տեղէ մը պէտք է 

սկսիլ: 

Արդիականացած բառարանները անցեալը կը կապեն ներկայի պահանջներուն: Անոնք 

կ’օգնեն հասկնալու եւ օգտագործելու ժամանակակից արեւմտահայերէնը, որ ժամանակի 

ընթացքին կը զարգանայ: 

Արեւմտահայերէն բառարաններու արդիականացման համար անհրաժեշտ կը նկատուի 

թուայնացած միջոցներու, ինչպէս՝ կայքէջերու, յաւելումներու (apps) եւ առցանց այլ 

հարթակներու օգտագործումը: Այս միջոցները ոչ միայն կը դիւրացնեն լեզուական 

աղբիւրներու աւելի լայն հասանելիութիւնը, այլեւ թոյլ կու տան շարունակական 

թարմացումներ կատարել՝ քայլ պահելով լեզուական ընդհանուր փոփոխութիւններուն հետ: 

Թուայնացած հարթակներու օգտագործումով կարելի է արագօրէն որոնել ու գտնել եզրեր, 

ծանօթանալ հնչիւններուն եւ ուսումնասիրել անոնց օգտագործման եղանակը՝ լեզուն աւելի 

մատչելի եւ յարմարող դարձնելով ժամանակակից պահանջներուն: Աւելին, 

արեւմտահայերէնի ջատագովներուն եւ կազմակերպութիւններու միջեւ թուայնացած 

համագործակցութիւնը կը խթանէ լեզուն հարստացնելու եւ պահպանելու հաւաքական 

ճիգերը՝ երաշխաւորելով անոր արդիականութիւնն ու կենսունակութիւնը թուայնացման 

այս դարաշրջանին: 

Եզրակացնելով, դպրոցները, լրատուամիջոցները, ծնողները եւ արդիականացած 

բառարանները միասին կը կազմեն սերունդները կամրջող եւ արեւմտահայերէնի 

պահպանումը երաշխաւորող ամբողջութիւն մը: Անոնք կը տրամադրեն միջոցները եւ 

լեզուական աղբիւրները արեւմտահայերէնը ծաղկեցնելու երիտասարդութեան սիրտերուն 

եւ հայկական սփիւռքի հաւաքական գիտակցութեան մէջ: Իբրեւ լեզուական ժառանգութեան 

ջահակիրներ՝ անոնք իրենց կարգին կրնան լուսաւորել արեւմտահայերէնի դէպի 

կենսունակ եւ յարատեւող ապագայ առաջնորդող ուղին: 

 

ՇԱՀԱՆ ՇԱՀՆՈՒՐԻ ՀԵՏ 

ԾՆՆԴԵԱՆ 120-ԱՄԵԱԿ 

Սփիւռքահայ գրականութեան հիմնադիրներէն եւ գերազանց վարպետներէն մէկը անոր՝  

ՇԱՀԱՆ ՇԱՀՆՈՒՐԻ ծննդեան 120-ամեակն է այս տարի:  Գրող՝  որ հեռացաւ այս աշխարհէն 

ոչ միայն ֆիզիքական անտանելի ցաւերով տառապակոծ, այլեւ՝  զինք ծնած հարազատ 

ժողովուրդէն գէշ հասկցուած ըլլալու հոգեկան խոր վիշտը սրտին: 

Շահան Շահնուր, իսկական անունով Շահնուր Քերեսթեճեան, ծնած է Սկիւտարի մէջ, 

Կոստանդնուպոլիս, 3 Օգոստոս 1903-ին:  Վաղ երիտասարդութեան տարիներէն, ան 

ապրած է Փարիզի մէջ, կրելով տարագիր մարդու անպատմելի դժուարութիւններն ու 

դառնութիւնները, ցմրուր ճաշակելով հարազատ եզերքներէն աքսորեալ մարդու 

ողբերգական տրամը, որ տրամն էր նաեւ, առաւել կամ նուազ չափով, մէն մի սփիւռքացած 

հայու:   

Եւ ահա, դաժան անողոքութեամբ, այլեւ բարձր արուեստով, 

Շահնուր պիտի տար այդ ճշմարտութիւնը իր գրական 

երկերուն մէջ, մասնաւորաբար իր ամէնէն հզօր վէպին՝  

«Նահանջը Առանց Երգի» վէպին մէջ, շեշտակի նայելով բիրտ 

իրականութեան աչքերուն մէջ: 

Սակայն, ինչպէս Շահնուր ի՛նք կը գրէ տեղ մը իր վերոնշեալ 

վէպին մէջ, «Խօսքեր կան, զորս չենք ուզեր լսել, ցաւեր կան 

որոնց չենք ուզեր անդրադառնալ, կը փախչինք անոնցմէ, 

որովհետեւ իրապէս մեծ են...»:  Եւ կը թուի թէ սա էր 

պատճառը այն քինախնդիր արշաւին, այն խաչակրութեան որ 

սանձազերծուեցաւ գրողին դէմ, զայն դատապարտելով 

մենութեան ու բարոյական յուսալքութեան:  Հուսկ՝  իր 

կեանքի վերջին տարիներուն, Սէն-Ռաֆայէլի ծերանոցի հիւանդի ցուրտ մահճակալին, 

ֆիզիքական եւ հոգեկան ցաւերով ծանրաբեռն: 

Շահնուրի անունը նոյնացած է իր ստեղծագործած հզօրագոյն երկին՝  «Նահանջը Առանց 

Երգի» վէպին հետ, ուր գրողը զոյգի մը սիրոյ պատմութեան հետ, բարձր արուեստի 

միջնորդութեամբ, կը միահիւսէ մեր ժողովուրդի արեւմտահայ տարագիր հատուածին 

վերապահուած տագնապներուն տագնապը – Նահանջը սեփական արմատներէն ու 

հարազատ ինքնութենէն:  Փարիզ նետուած հայ տղոց կեանքի պաստառադրումը կը միտի 

ախտանշել՝  անհայրենիք ու աշխարհի երեսին ցրուած ազգի մը բեկորներուն սպառնացող 

հայակուլ,  աղէտալի վտանգը եւ ահազանգ մըն է ուղղուած համայն սփիւռքահայութեան:  

Արդարեւ, Պետրոսներու, Սուրէններու, Հրաչներու եւ «Լոխում»ներու ապրած կեանքի 

եղերականութիւնը ընդհանրական է ամբողջ սփիւռքին համար ալ:  Եւ Շահնուր կը 

հաստատագրէ այդ գերագոյն տագնապը՝  անմոռանալի, սիրտ բզքտող ու հրաշէկ տողերով. 

«Նահանջը հոգիներու, գլխու պտոյտ տուող զառիթափին վրայ սա նահանջը կը ջնջէ, կը 

ձուլէ, կ'անհետացնէ ամէն բան...Կը նահանջեն ծնողք, որդի, քեռի, փեսայ, կը նահանջեն 

բարք, ըմբռնում, բարոյական, սէր:  Կը նահանջէ լեզուն, կը նահանջէ լեզուն, կը նահանջէ 

լեզուն:  Եւ մենք դեռ կը նահանջենք բանիւ եւ գործով, կամայ եւ ակամայ, գիտութեամբ եւ 

անգիտութեամբ, մեղա՛, մեղա՛ Արարատին»: 

Երկփեղկուած է այս տղոց ճակատագիրը, ինքնութիւնը:  Մէկ կողմէ, անոնք՝ անձնատուր 

օտար կիներու, Նենէթներու հրապոյրին ու քմայքին, ընդառաջ կ'երթան օտարացման 

գահավէժ զառիթափն ի վար:  Միւս կողմէ, անոնք կ'ապրին անդրադարձի տխուր ու 

տխրեցնող պահեր, երբ կը գոռան իրենց էութեան խորախորհուրդ ծալքերուն մէջ 

անթեղուած զայրոյթը: 

«Ի՞նչ, ի՞նչ, նորէն ֆրանսերէն թերթը, նորէն ֆրանսական թատրոն, ատոնց հայերէնը չկա՞յ:  

Չպիտի՞ ըլլայ, որ դուք սանկ մէյ մը ցնցուիք, գիտակցիք մեր վիճակին. չպիտի՞ ըլլայ, որ 

կռուիք, մաքառիք ձուլումին ու այլասերումին դէմ:  Մարած մոխիրներ՝  բոլորդ ալ, կաշիի 

վաճառականներ՝  բոլորդ ալ...:  Մենք ալ հայրենիք մը ունինք, պէտք է պատրաստ կենանք 

հոն երթալու:...Ո՞ւրկէ կրակ պիտի գտնենք երթալու համար կռուի, որովհետեւ, այո՛, կռիւ 

պիտի ունենանք մենք, որքան ատեն որ տակաւին ոտքի կաթողիկէ մը ըլլայ եւ ձիւնազարդ 

գագաթ մը լեռան, որքան ատեն որ մեր երակներուն մէջ արիւնին հետ եռացող «մեր 

հայրենիք» մը ըլլայ, որքան ատեն որ «մեր հայրենիքը» չըլլայ...»: 

Գիտակցաբար թէ անգիտակցաբար, այս տղոց հոգիները տակաւին կը ճենճերին հրակէզ 

կարօտովը «պճեղ մը անոյշ սիրտ» մայրական սիրոյն, իրենց ծննդավայրին, հայրենիքին, 

մասնաւորաբար հայոց լեզուին, զոր փոխարինել երբեք պիտի չկարենար օտար լեզուն՝  

ֆրանսերէնը:  Քանզի անոր մէջ չկայ «կարօտ» բառը: 

«Ֆրանսերէնը գոյութիւն չունի «մայր» բառին, «հայ» բառին, «աքսոր» բառին...Ֆրանսերէնը 

չկա՛յ մեր «գաղթական»ին, մեր «որբ»ին...»: 

Գերազանցօրէն՝  օտարացման, ուծացումի ազգայնակուլ աղէտին դէմ՝  մաքառման ոգի 

հրահրելու համար էր որ Շահնուր այնքան իրապաշտ ոճով, ինչպէս եւ յանդուգն ու խիզախ 

գրիչով ըրաւ իր ախտանշումը, իր մատը դնելով ճիշդ կոտտացող վէրքին վրայ եւ գրեց 

առանց ծամծմելու բառերը:  «Նահանջը Առանց Երգի» վէպը կը մնայ ցարդ չգերազանցուած՝  

սփիւռքահայ կեանքի ողջ տագնապն ու ողբերգականութիւնը պատկերող իր 

գաղափարական միտք բանիով եւ մանաւանդ իր գեղարուեստական ներգործութեան 

ուժգնութեամբ: 

Ընդգծելու եմ որ պարտուողական չէ երբե՛ք ոգին Շահնուրի:  Այլ սրբազան ըմբոստ մըն է 

ան, որ տակաւին կը հաւատայ յոյսին եւ սիրոյն:  «Յարալէզներու Դաւաճանութիւնը» 

գրութեան մէջ, ան իր հոգիի աղաղակը կ'ուղղէ Հայոց Անահիտին, հոգիէն ժայթքող յորդ 

վանկերով.- 

«Իջի՛ր կրկին հօտիդ մէջ, փառքդ զեղո՛ւ հայորդիներուն վրայ, գրաւէ դարձեալ քու թափուր 

բագինդ:  Դի՛ր, դի՛ր լուսապսակդ մեր ցնցոտիներուն շուրջ:  Այո՛, սէրը նուազած է մեր մէջ, 

բայց չէ ցամքած:  Մերի՛ն Անահիտ, շող մը միայն ճաճանչէ, եւ մենք պիտի ցցուինք կրկին 

անճառելի արշալոյսին մէջ, պիտի յառնենք՝  որպէս թէ համբուրուած ըլլայինք ամենազօր 

յարալէզներէ...»: 

Շահնուր կը հաւատայ պայքարին, անընկճելի ու անտեղիտալի պայքարի ոգիին: Կարդանք 

իր խորապէս ազդեցիկ, կրակէ տողերը իր «Թերթիս Կիրակնօրեայ Թիւը» երկին մէջ.- 

«Ազգ, 

Կռուէ՛ ամբողջութեամբը քու միսերուդ: 

Եթէ միսերդ ինկան պատառ-պատառ, կռուէ դնդերներո՛վդ, ջիղերո՛վդ, երակներո՛վդ: 

Եթէ պայքարը զանոնք լափեց՝ կռուէ ոսկորներո՛վդ: 

Եթէ ոսկորներդ փշրուեցան, կռուէ ծուծո՛վդ: 

Եթէ ծուծ չմնաց, կռուէ աճիւններո՛վդ: 

Եթէ ասոնք ալ տարտղնուեցան, կորսուեցան, չքացան, այն ատեն կռուէ՛, ազգ, Հերոսո՛վդ»: 

Շահան Շահնուրի ծնունդէն 120 տարի ետք, ժամանակի անջրպետը աւելի կը յստակացնէ 

մեծութիւնը գրական այն երեւոյթին, որ կոչուեցաւ Շահնուր՝  արժանի մեր ու յետագայ 

սերունդներու գնահատանքին ու երախտագիտութեան:  Քանզի՝  խորապէս ազգային ու 

իրաւ արուեստագէտը իր հզօր երկով ու երկերով մեզ մղեց խորունկ ինքնաճանաչման, 

դարձաւ  արթնութեան ահազանգ ու զգաստութեան եւ պայքարի հրաւէր՝  սփիւռքի 

բարոյական ու ազգային աղճատման, ձուլման եւ այլասերման առաջնորդող ցաւագին 

իրականութեան դէմ յանդիման: 

Այսօր, դարձեալ աւելի քան այժմէական կը հնչեն Շահնուրի տողերը, քանզի օրէ օր 

կ'ահագնանայ ձուլման, օտարացման հայակուլ վտանգը, ի մասնաւորի հայրենի 

ժողովուրդին հաշուոյն տակաւ ուռճացող սփիւռքահայութեան համար:  Եւ ինչպէս Շահնուր 

կը գրէ «Զոյգ Մը Կարմիր Տատրակներ» գրութեան մէջ՝ 

«Իցիւ թէ վերջ գտնէ օտարացման վտանգը եւ «Նահանջը Առանց Երգի» գիրքը հիննայ եւ 

կորսնցնէ գոյութեան ամէն իրաւունք»: 

Իցիւ թէ...Իրականութեան մէջ, այսօր մենք պէտք ունինք նոր Շահնուրներու, որոնք 

գեղարուեստական խօսքի հզօրութեամբ ահազանգեն մասնաւորաբար Հայաստանէն ու 

Արարատէն արտագաղթող խուճապահար բազմութիւններու Նահանջը եւ Հայրենիքի 

հայաթափումը...: 

Յարգա՛նք եւ պատի՛ւ Շահնուրի մեծ վաստակին:  

ԵՐԱՆ ԳՈՒՅՈՒՄՃԵԱՆ    

ՆԵՐՍԻ ՇՈՒԿԱՆ 

Մարուշ Երամեան 

 

Արեւելքի գրեթէ բոլոր հին քաղաքները այս 

շուկաներէն ունին, Համիտիէ՝ Դամասկոսի մէջ, Խան 

Խալիլ՝ Գահիրէի մէջ, իսկ Հալէպի մէջ՝ Ներսի շուկայ, 

Բերդին անմիջական հարեւանութեամբ: 

Ներսի շուկայ, մութ շուկայ, գոց շուկայ ... 

Պաշտօնական անունը սակայն՝ Քաղաքի շուկայ (սու' 

ըլ մըտինէ), հին քաղաքի շուկան: Ինծի համար՝ մի՛շտ 

Ներսի շուկայ: 

Բազմաթիւ մուտքերէն ինծի ծանօթ են կիներու 

շուկային մուտքը, համեմներու շուկային մուտքը, քաղցրեղէնի շուկային մուտքը եւ բուրդի 

շուկային մուտքը, որ Բերդին դիմացէն է: Մնացեալ մուտքերը դէպի Բերդ գացող ճամբուն 

վրայ են: 

Առիթ չէի փախցներ հոն երթալու, որովհետեւ բաղնիք երթալու նման, Ներսի շուկայ երթալն 

ալ քեզ կը հանէ առօրեայիդ հոգերէն եւ պահ մը քեզի կը պարգեւէ քու քաղաքիդ մէջ 

զբօսաշրջիկ ըլլալու պերճանքը, բազում անգամ տեսածներդ նոր նայուածքով դիտելու 

ուրախութիւնը, մանաւանդ՝ նորութիւններ տեսնելու երջանկութիւնը, որովհետեւ որքան ալ 

տեսած ըլլաս դարպասներուն նախշերը կամ պատի մը վրայի արձանագրութիւնը, մի՛շտ ալ 

նոր մանրամասնութիւն մը կրնաս գտնել հոն: 

Թաքսիով կը հասնիմ Եօթ ծովակներու հրապարակը (Սապաա Պահրաթ) եւ հոն ալ 

կ'իջնեմ. Շուկան հոնկէ հեռու չէ՝ կէս քիլոմեթր եւ քիչ մը աւելի, բայց կը նախընտրեմ քալել, 

որովհետեւ ճամբուս վրայ ինչե՜ր կան: 

Նախ այդ ճամբուն ճիշդ դէմը Ումայյատ մզկիթն է, որուն մինարէն քառակուսի է, հակառակ 

իսլամական ընդունուած սովորութեան: 

Կ'ըսուի թէ շատ հին՝ հելլենիստական շրջանին այստեղ գտնուեր է ակօրան՝ քաղաքին 

գլխաւոր հրապարակը, ապա, հռոմէական շրջանին այստեղ եղած են Սուրբ Հեղինէ 

եկեղեցւոյ պարտէզն ու գերեզմանատունը: 

Ուրեմն քառակուսի մինարէն փաստօրէն Սուրբ Հեղինէ եկեղեցւոյ զանգակատունը եղեր է: 

Կ'ըսուի նաեւ, որ այս մզկիթին մէջ կը պահուին Յովհաննէս Մկրտիչի հօր՝ Զաքարիայի 

աճիւնները, որոնց համար մզկիթը նաեւ ուխտատեղի կը համարուի: 

Կը դիտեմ նուրբ զարդանախշերը, յետոյ կը դիտեմ վերջերը մշակուած գեղեցիկ 

պարտէզները, գոյն-գոյն ծաղիկներով: Անմիջապէս քովը ներսի շուկային կիներու մուտքն է, 

բայց դեռ չեմ մտներ: Կը շարունակեմ ճամբաս, անգամ մը եւս վայելելու համար Պիստակի 

մզկիթը (Ճամէ' ըլ Ֆըստո') իր շատ գեղեցիկ մեղրախորիսխ կամարով (մոքարնասաթ) եւ 

կողքին՝ Խան ալ-Ուազիրի շքեղ մուտքը: 

Աջին Պարսկական խոհանոցն է (Ալ մաթպախ ալ-Աճամի), Այյուպիներու մէկ պալատը, 

կառուցուած Աճամի ընտանիքին կողմէ, 13-րդ դարուն: 

Կը դիտեմ հաճոյքով եւ կ'որոշեմ օր մը ժամանակ տրամադրել եւ այս երկու կառոյցները 

այցելել. յետոյ կը յիշեմ, որ տակաւին բաց չեն այցելուներու համար, նորոգութիւնները 

աւարտած չըլլալուն: 

Արդէն շատ մօտ եմ Բերդին. յստակօրէն կ'երեւին անոր կողերուն անձրեւաջուրի խորունկ 

հետքերը, կարծես հաստատելով իր մե՜ծ տարիքը, դարերու ընթացքին տեսած ծանր 

դէպքերն ու կրած յուզումները: Տակաւին չէի գիտեր, թէ ի՜նչ տեսնելիքներ ունէին ինքն ու 

քաղաքը ... 

Խան Ուազիրի մուտքէն կը մտնեմ եւ անմիջապէս աջ կը դառնամ, առանց մոռնալու կրկին 

հիանալ Օճառի Խանին (Խան Սապուն) նախշազարդ եւ շատ նուրբ դարպասով,- հասնելու 

համար համեմունքներու շուկան եւ Ապու Սթէֆին, որմէ ծաղկեթուրմ գնելու եկեր եմ: 

Այս անգամ սակայն ուրիշ «հետախուզութիւն» մըն ալ պէտք է ընեմ՝ Եսայի Թուման, Հալէպի 

վերջին տարիներու արուեստագէտ-լուսանկարիչն ու լուսանկարչական տարեկան 

ցուցահանդէսներուն հիմնադիրը, այս անգամ Մատրասաթ էլ Շիպանիի մէջ ըրած է 

ցուցահանդէսը, համոզելով պատկան մարմինները, որ նորոգեն այդ լքուած կառոյցը եւ 

օգտագործեն: 

Ճամբան չէի գիտեր, ըսուած էր, որ պէտք է Ներսի շուկային մէջէն անցնիլ հոն հասնելու 

համար (յետոյ այլ մուտք մը գտանք, որ բերդին դիմացէն ուղղակի Մատրասաթ էլ Շիպանի 

կը տանէր): 

Գնումս ընելէ ետք, Ապու Սթէֆէն ուղղութիւն հարցուցի եւ ըստ իր բացատրութեան, սկսայ 

երթալ: 

Ճամբուս վրայ նախ դէմս ելաւ դափնիի՝ ղար, օճառի գործարան մը. 

- Կրնա՞մ մտնել դիտել: 

http://www.azadkhosk.com/

Ինչպէս միշտ, այս անգամ եւս, դրան վրայ կեցողը, որ պահակէ մը աւելի բարձր պաշտօն 

ունէր կարծես, սիրով ընդունեց զիս եւ հեռուէ հեռու սկսաւ հետեւիլ, թէեւ այնքան ալ մեծ չէր 

այդ գործարան ըսուածը, որ խորքին մէջ արաբական հին տուն մըն էր, մէկ սենեակին մէջ 

օճառի հեղուկին աւազանը, իսկ բակին մէկ կողմը գետինը փռուած էր օճառը, որ 

կտրտուելու կը սպասէր, միւս կողմը՝ արդէն կտրտուած եւ իրար վրայ շարուած օճառները, 

որոնք պէտք է չորնան: 

Մէկ անգամ ալ խորունկ շնչելէ ետք ղար օճառին սքանչելի հոտը, շնորհակալութիւն կը 

յայտնեմ եւ դուրս կ'ելլեմ: 

Քիչ մըն ալ կը քալեմ դարձդարձիկ նեղ թաղերէն, որոնք լափիւրինթոս մը կը կազմեն, եւ 

ի՞նչ տեսնեմ՝ փոքրիկ դարպաս մը, կամարին վրայ՝ Պիմարստան գրուած: 

Լսեր էի այդ բառը, որ յիմարանոց կը նշանակէ եւ ուր, շատ հին ժամանակներուն, 

հիւանդները ջուրին խոխոջով եւ երաժշտութեամբ կը դարմանեն եղեր: 

Գեղեցիկ, գողտրիկ արաբական տուն մը, լիվանով եւ մէջտեղը աւազանով, այն 

տարբերութեամբ, որ աւազանէն փոքր առուներով ջուրը կը հոսի, բակին շրջանը կ'ընէ եւ 

յետոյ կ'երթայ դէպի ներս, հաւանաբար բաղնիքները: 

Հանդարտութիւնը կը ծփայ աւազանին վրայ, ուր ջուր չկայ, բայց վանդակապատ 

պատուհանները տխուր պատկերներ կը հիւսեն աչքերուս առջեւ, կարծես կը լսէի ձայները 

հոն բանտարկուած խեղճերուն, որոնք ո՜վ գիտէ ինչ պայմաններու տակ կորսնցուցեր են 

իրենց հոգիին խաղաղութիւնը ... 

Դուրս կ'ելլեմ տխրութեամբ եւ շարունակեմ ուղիս մինչեւ Շիպանի, փորձելով մտապահել 

ճամբան: 

-Բայց ինչո՞ւ նոյն ճամբէն վերադառնաս,- կ'ըսէ արկածախնդիր եսս,- շարունակէ՛, թերեւս 

ուրիշ հետաքրքրական տեղեր ալ գտնես ...,- ըսաւ եւ համոզեց: 

Շարունակեցի. բայց քանի կը խորանայի, թաղերը աւելի կը նեղնային, լռութիւնը աւելի կը 

շեշտուէր, եւ այն քանի մը անցորդները, որոնք պատին տակ քաշուելով ճամբայ կու տային, 

կասկածով կը դիտէին զիս: 

Վախցայ: Երեւակայութիւնս թափ առաւ՝ եթէ դուռ մը կամացո՜ւկ մը բացուէր, զիս 

հանդարտօրէն ներս քաշէր ու փակուէր վրաս, ո՞վ պիտի իմանար ... Ըստ հաշիւներուս, 

ուղղութիւնս դէպի մեծ պողոտայ պէտք էր տանէր զիս, բայց պողոտային նշոյլն իսկ չկար, 

աղմուկը եւ ինքնաշարժներու շչակներուն ձայնն իսկ չկային: 

Վերջ ի վերջոյ տարեց մարդ մը մօտեցաւ. 

-Ո՞ւր կ'երթաս, քոյրս,- հարցուց: 

-Կ'ուզեմ պողոտայ ելլել եւ թաքսի մը առնել,- ըսի: 

-Գիտեմ որ այս կողմերէն չես, բայց նաեւ զբօսաշրջիկ չես ...,- մարդը գլուխը շարժեց, 

ճամբան ցոյց տուաւ եւ սպասեց մինչեւ թաղին անկիւնը հասայ: 

Այդքան վախցած չէի շա՜տ վաղուց, անկողինին տակի հրէշները նուաճելէս ի վեր: 

Յետոյ յաճախ գացինք Շիպանի դպրոցը, ուր տեղի ունեցաւ նաեւ Հալէպի առաջին ճազ 

ֆէսթիվալը, շատ մեծ ոգեւորութիւն ստեղծելով: 

Ներսի շուկան, արեւելեան բաղնիքներն ու մանաւանդ Բերդին շուրջ բուսած նորօրեայ 

սրճարանները քաղաքին այլ եռանդ տուեր էին, զբօսաշրջիկներուն թիւը շատ արագ մեծ աճ 

արձանագրեր էր եւ Հալէպը դարձեր էր թերեւս այն միակ քաղաքը, որ իր հնութիւններուն 

հետ կը պահէր եւ կը ցուցադրէր նաեւ մարդկային արդէն մոռցուած յատկանիշեր՝ 

բարութիւն եւ ազնուութիւն, իրարօգնութիւն, օտարին հանդէպ յարգանք եւ գուրգուրանք, 

որոնք զբօսաշրջիկներուն կողմէ կը գնահատուէին ճի՛շդ այնքան, որքան հնագիտական 

վայրերը: 

Այսօր ... Որքան կ'իմանամ եւ կը տեսնեմ համացանցէն, արդէն նորոգուեր են շուկաները. 

բայց կը կարծեմ թէ ինծի պէս մարդոց համար, որոնք տարօրէն կապուած էին քաղաքին հին 

http://www.azadkhosk.com/

շրջանին, մի՛շտ ալ նորին տակ պիտի տեսնենք հինը, վաւերականը, որ կը շարունակէ 

ապրիլ մեր սրտերուն մէջ: 

http://www.kantsasar.com/news/44873-2/ 

 

ՀՐԱՒԷՐ 

Հազիւ մի քանի տարի առաջ կայք հաստատածէինք 

Հարաւի այս ասպնջական երկիրը եւ ամէն բան 

սորվելու, վարժուելու հեւքին մէջ էինք. միաժամանակ 

մնալու, կամ չմնալու ալիքին մէջ կը տարուբերուէինք, 

փորձաքարի շրջան մըն էր: 

Օր մըն ալ մեզի եկաւ ամուսնիս ծանօթ մարդ մը եւ 

գրպանէն նամակ մը հանելով դրաւ սեղանին վրայ եւ 

խնդրեց, որ կարդանք եւ թարգմանենք. անգլերէնով 

գրուած էր եւ մէջը նկար մը կար. հիանալի ապարանքի 

մը առջեւ, ընդարձակ մարգագետնին վրայ ընտանիք մը (անշուշտ լայն -լայն ժպիտներով) 

նկարուած՝ իրենց ճերմակ շունիկին հետ. ( մե՜ղք որ շունիկը չէր կրնար ժպտիլ, այլապէս 

պիտի ստիպէին, որ ինք ալ ժպտէր, որպէսզի այլոց ցուցադրուած երջանկութիւնը 

կատարեալ երեւէր):  

Նամակին բովանդակութիւնը հետեւեալն էր: Նամակը գրողը մտադրած էր իր տան մէջ 

հրաւիրել իր բոլոր մօտաւոր, հեռաւոր ազգականները հիներ, նոր յայտնաբերուածներ, 

որոնցմէ մէկն էր մեր ծանօթը, թերեւս ալ միակը եւ իրենց ընտանիքները, որպէսզի 

աշխարհով մէկ ցրուած «......եանները» զիրար ճանչնալու առիթը ունենային եւ միասին 

դիմաւորէին Նոր Տարին: Ինք յանձն առած էր բոլորին կեցութեան ծախսերը հոգալ, սակայն 

ճանապարհածախսը եկողը պիտի վճարէր:  

Յակոբին առաջին տպաւորութիւնը անսահման ուրախութիւն եղաւ.սքանչելի առիթ մը Նիւ 

Եորք՝ այդ հրաշքներու քաղաքը տեսնելու,պտըտելու, վայելելու. բայց խանդավառութիւնը 

կարճ տեւեց, դէմքը լրջացաւ. Երբ իմացաւ որ տոմսը իրենք պէտք է գնէին:  

-Աւելորդ ծախս մըն է –ըսաւ .- գրեթէ բոլորն ալ Մ. Ն. կ'ապրին. զիրար կը ճանչնան, նոյն 

միջավայրէն են եւ հաւանաբար անգլիախօս, հետեւաբար ես եւ կինս հանգիստ պիտի 

չզգանք իրենց մէջ, լեզուի պատուարը թոյլ պիտի չտայ, որ կարենանք ազատօրէն 

հաղորդակցիլ իրենց հետ. նաեւ մենք ուրիշ այգիի պտուղ ենք, բաւական տարբեր իրենցմէ:  

Ապա՝ իր մարած խանդավառութիւնը նամակին հետ ծալլելով, պահարանին մէջ դրաւ եւ 

գնաց: 

Այս դէպքը յիշեցի, երբ անցեալները հաւաքոյթի մը ընթացքին, մեր սեղանակիցները հերթով 

կը պատմէին իրենց կեանքին մէջ պատահած ուշագրաւ դրուագներ: Երբ հերթը իրեն 

հասաւ, տարիքոտ, սպիտակահեր տիկին մը, վայելչօրէն հագուած, պատմեց 

ճամբորդութիւն մը,որ պատմական եղած էր: Մ. Ն.ապրող եղբայրը, որ պիտի տօնէր իրենց 

ամուսնութեան ոսկի յոբելեանը հրաւիրած էր իր բոլոր բարեկամներն ու ազգականները : 

Այս տիկինն ալ ճամբորդած էր ներկայ գտնուելու համար տօնախմբութեան, որ տեղի պիտի 

ունենար հայաշատ Լ.Ա. ի մէջ: Իսկապէս խրախճանքը եղած էր բացառիկ. ամէն ձեւով 

կատարեալ. «Հազար ու Մէկ Գիշերներ»ու հեքիաթներուն ճոխութիւնը, առատութիւնը եւ 

փառքը, կարծես կեանք առած էին եւ շլացուցած հրաւիրեալները, որոնք անմոռանալի օր մը 

ապրած էին:  

Եղբօր պնդումին վրայ իր կեցութիւնը մէկ ամիսով երկարաձգած էր եւ առիթը ունեցած` այլ 

ազգականներու շարքին, մօտէն ծանօթանալու իր եղբօրորդիին խօսեցեալին, որ շատ 

http://www.azadkhosk.com/
http://www.kantsasar.com/news/44873-2/?fbclid=IwAR2pGGgBdTDohqiaLZZsIzAQGjuwJjR4FqLsjM17wFvJuUJ-obq8z5bBa3U

դիւրահաղորդ եւ լեզուանի աղջիկ մըն էր. մայրը հայ չէր, սակայն հօրը պնդումով եւ 

հակառակ մօրը տհաճ կեցուածքին, հայկական դպրոց յաճախած էր եւ բաւական սորված 

մեր լեզուն, զոր կը խօսէր անգլերէն շեշտով:  

Աղջիկը շատ համակրեցաւ այս տիկնոջ, որ կու գար իրեն համար անծանօթ երկրէ մը, որ 

թէեւ ամերիկեան ցամաքասին մաս կը կազմէր, սակայն շատ բան չէին գիտեր իր մասին. 

անվերջանալի հարցումներ կ'ուղղէր իրեն՝ երկրին, ժողովուրդին, սովորութիւններուն 

մասին, լսած էր որ Արժանթին ծանօթ էր իր միսով, կաշիէ ապրանքներով. զմայլած կը 

նայէր անոր ոսկիէ մատանիներուն, օղերուն, վզնոցներուն, ապարանջաններուն: 

Տիկինը, որուն վրայ շատ լաւ տպաւորութիւն ձգած էր Ճէնին, նախքան իր վերադարձը, զինք 

հրաւիրեց Պուէնոս Այրէս: Հրաւէրը սրտաբուխ էր. ինք մինակ էր, թող գար եւ իր քով մնար 

որքան ատեն, որ ուզէր. Իր եղբօրորդին չէր կրնար ճամբորդել գործի պատճառով: 

Պուէնոս Այրէս վերադառնալէն երկու ամիս չանցած՝ լուր ստացաւ Ճէնիէն, որ կը հարցնէր, 

թէ ի զօրու՞ էր տակաւին հրաւէրը, որովհետեւ ճամբու տոմս մը գտած էր շատ մատչելի 

գինով եւ կ'ուզէր օգտուիլ առիթէն: 

«Հարկաւ աղջիկս, երբ ուզես, հրամմէ՛, եկո՛ւր» պատասխանեց: 

Շաբաթ մը յետոյ, աղջիկը արդէն իր տունն էր: Հիւրասիրութիւն, պտոյտ, գնում, 

Ատլանտեան ովկիանոսի ծովափը, հարաւի Փերիթօ Մօրենօ սառցակոյտը (glaciar), հիւսիսի 

գեղատեսիլ դաշտերն ու լեռները, Թանկօի «շօ»երը եւլն. Ինք եւս նոյնքան կ'ըմբոշխնէր այս 

պտոյտները : 

Ապա գնումներ, կաշիէ պայուսակներ,կօշիկներ, բուրդէ հագուստներ, որոնց մեծ մասը իր 

նուէրները եղան: Ճէնիին ուրախութեան չափ չկար, չէր գիտեր ինչպէս յայտնել իր 

երախտագիտութիւնը: Մեկնելէն առաջ սակայն, յայտնեց երախտագիտութիւնը շատ 

իւրայատուկ ձեւով: 

Չորրորդ շաբաթը հեռագիր մը ստացաւ մօրմէն, որ հիւանդացած էր եւ պէտք ունէր 

անմիջական խնամքի.կը թելադրէր անյապաղ վերադառնալ: 

Աղջիկը դժկամութեամբ առաւ վերադարձի թռիչքը: 

Անցան ամիսներ: Տիկինը օր մը գնաց ոսկիէ օղերը պահելու իր գոհարեղէններու տուփին 

մէջ եւ ափ ի բերան մնաց, երբ տեսաւ, որ պարապ էր. միայն մատանի մը մնացած էր որպէս 

յիշատակ: 

Սիրտը շատ ցաւեցաւ. Արդարօրէն հիմա իր անխոհեմութեան պատիժը կը կրէր. այնքան 

մտերմացած էր աղջկան հետ, որ հարազատի մը պէս կը վարուէր: 

Գիշեր մը, երբ դուրս պիտի ելլէին Ճէնի մտաւ իր ննջասենեակը, ճիշդ այն վայրկեանին, երբ 

կինը ադամանդակուռ մատանին մատին կ'անցնընէր. տեսնելով աղջկան հետաքրքիր 

նայուածքը, ցոյց տուած էր տուփին պարունակութիւնը: Աղջիկը ակնապիշ դիտած էր եւ 

անշուշտ ներքուստ, փափաքած, որ բոլորը իրը ըլլային: Կինը խոստացած էր, որ իր սիրած 

ոսկիէ վզնոցը պիտի նուիրէր իրեն:  

Ըստ երեւոյթին՝վերջին օրերուն, օգտուելով կնոջ բացակայութենէն, տուփը պարպած էր եւ 

մօրը հիւանդութիւնը պատճառաբանելով մեկնած:  

Ի՞նչ ընէր. գրէ՞ր եղբօրը, որ իր զաւկին խօսեցեալը աչքաբաց գող մըն էր, արդեօ՞ք 

բարդութիւներու դուռ չէր բանար այդ ձեւով, երբ մօտ էր ամուսնութեան թուականը: Եւ 

ինչպէ՞ս պիտի փաստէր, որ աղջիկը գողցած էր. եթէ աղջկան գրէր, անշուշտ պիտի հերքէր. 

ինչ ծիծաղելի մտածում: Իր բարութիւնը այս ձեւով վարձատրուած էր. ահա թէ ինչ կը 

նշանակէր միամիտ ըլլալ եւ վստահիլ մարդոց: 

Բայց աւելցուց ժպտելով, որ թանկարժէք գոհարեղէններուն մեծ մասը պահ դրուած է 

դրամատան մէջ, իր սեփական գանձերու արկղին մէջ. աղջկան տարածներուն գրեթէ կէսը 

կեղծ էր: 

http://www.azadkhosk.com/

Շատ համոզիչ չթուեցաւ ինծի իր ըսածը. «այրած սրտի մխիթարանք է պարզապէս» 

մտածեցի ես: 

Եզրակացութիւն, երկու հրաւէր, երկու տարբեր վերջաբանով: 

Առաջինը՝ ճանապարհածախսը եւ իր տնտեսական անձուկ վիճակը, թոյլ չէին տար նման 

ճամբորդութեան մը ձեռնարկել. թէեւ կեցութիւնը ապահովուած էր. երկրորդը՝որ գլխաւոր 

շարժառիթն էր հրաւէրը մերժելուն, չէր ուզեր աղքատ ազգականի պիտակով ներկայանալ 

այդ ունեւորներու փաղանգին մէջ, անգլերէն չգիտնալը եւ իր իսկ բառերով «ուրիշ այգիի 

պտուղ ըլլալը» կըլուսաբանէին իր հոգեվիճակը : 

Երկրորդի պարագային, բարեացակամ եւ ազնիւ կինը, ուզեց ձեւով մը փոխադարձել իր 

եղբօր հրաւէրը եւ իր տան մէջ հիւրասիրել եղբօրորդիին նշանածը, որուն հետ շուտով 

բարեկամացաւ եւ վստահեցաւ իրեն, զինք հարազատ մը նկատելով: Մտքին ծայրէն իսկ 

չանցուց, որ նախանձը ինչ ահաւոր աւերներ կրնայ գործել: Եւ օրիորդ Ճէնին 

իրշնորհակալութիւնը եւ երախտագիտութիւնը փառաւոր գողութեամբ յայտնեց:  

ՍՕՍԻ ՀԱՃԵԱՆ 

ԱԿՆԹԱՐԹՆԵՐ 

 

ԾԱՌԱՆԱԼ ԱՆԱՐԴԱՐՈՒԹԵԱՆ ԴԷՄ...Մարդ արարածի բուն առաքելութիւնը չէ՞ սա, ո՛ւր 

որ ալ գտնուի ան, ո՛ր երկնքի տակ ալ ապրի ան, կարեւոր ալ չէ, թէ որու՞ն դէմ է ուղղուած 

անարդարութիւնը, քեզի՞, թէ՞ ուրիշին...: Բարոյականութեան գերագոյն պատուիրանը սա 

ըլլալու է, ըստ իս, քանզի անարդարութենէն կը բխին ամէն տեսակ չարութիւն, լկտիութիւն, 

ոխակալութիւն...Իսկ անարդարուած ժողովուրդ մը, որպիսին է հայը, առաւել զգայուն 

պիտի ըլլայ անարդարութեան նկատմամբ, պիտի ըմբոստանայ , ընդվզի անոր դէմ եւ 

մանաւանդ արդար ըլլայ իր նմաններուն հանդէպ: Առանց արդարութեան եւ անոր 

անխտրական, անաչառ կիրարկումին, պետականաշինութիւնը կը ձախողի որոշապէս, 

դառնալով մենաշնորհեալ մարդկանց վարչախումբ: 

**** 

ՎԱԽՆ է որ կը խափանէ մտքի եւ հոգիի թռիչքը, ոգիի յանդգնութիւնը, նկարագրի 

տոկունութիւնը, կը մարէ սրտի կրակը, գաղջութիւն կը խառնէ ամէն ինչին, կը ստրկացնէ 

անձը...Վախը որ մերթ ծերացած խոհեմութիւնն է, մերթ՝  նկարագրի տկարութիւն, մերթ ալ 

վսեմ բարձունքներու առթած ահը...Մեծ իրագործումները կը պահանջեն ոգիի 

յանդգնութիւն, քաջութիւն, խիզախութիւն... 

**** 

Մարդ էակին գերագոյն հոգեկան կարիքներէն մէկը՝ ճիշդ հասկցուիլն է իր մերձաւորին թէ 

հեռաւորին կողմէ...սակայն, ներկայ հաղորդակցութեան մեր ժամանակներուն անգամ, 

կրնա՞նք ըսել թէ մարդ արարածը լրիւ հաղորդ է ուրիշին ցաւերուն ու յոյզերուն, 

տագնապներուն ու ապրումներուն, թախիծին եւ ուրախութեան..: Գուցէ դարի աղմուկն ու 

խառնաշփոթը, հեւքն ու վազքը խափանած ըլլան սիրտէ-սիրտ գացող այն գաղտնի 

ճամբան, որով մարդ էակը անմիջականօրէն կրնայ բնազդով իսկ զգալ ուրիշին 

ապրումները...ՍՐՏԻ ՎԿԱՅՈՒԹԵԱՄԲ ՈՒ ԲԱՆԱԿԱՆՈՒԹԵԱՄԲ..: Կարելի է թերեւս ըսել, 

որ մեր դարի ամենամեծ տագնապներէն մէկն ալ ա՞յս է...ՍՐՏԵՐՈՒ ԲԹԱՑՈՒՄՆ ՈՒ 

ՀՈԳԻՆԵՐՈՒ ԲՐՏԱՑՈՒՄԸ... 

**** 

Մարդ կայ վտիտ մոմի լոյսով կրնայ ուրախանալ, մարդ ալ կայ որ լոյսերու ճառագայթին 

մէջ նստած, կը տրտնջայ լոյսի պակասէն...ԼՈՅՍԸ պիտի մարդ ունենայ իր հոգւոյն մէջ, 

գերազանցօրէն, որպէսզի կարենայ ԳՆԱՀԱՏԵԼ եւ ԱՐԺԵՒՈՐԵԼ կեանքի այն ամէնէն փոքր 

նշոյլները լոյսի, որ կը մատուցուին ամէն մարդ էակի...Սակայն, աւա՛ղ, սակաւ են անոնք որ 

սորված են լոյսի այդ թէկուզ աննշան ճաճանչով լուսաւորուիլ, այնպէս ինչպէս 

ուրախութիւն զգալ կեանքի ամէնէն աննշան թուացող երեւոյթներու մէջ... 

**** 

Մենք յաճախ կ'ուզենք կամովին կոյր ըլլալ, կամովին խուլ, կամովին տեսնել միայն մեր 

ուզածը, կամովին լսել միայն ա՛յն ինչ հաճելի է մեր ունկերուն...եւ խօսիլ կիսատ-պռատ, 

կցկտուր, անյստակ եւ կամ հայհոյել, չարախօսել, առանց խորահայեաց քննարկումով 

ներկայացնել փորձելու ԱՄԲՈՂՋԱԿԱՆ ՃՇՄԱՐՏՈՒԹԻՒՆԸ, անաչառ, քննախոյզ մտքով, 

վեր ելլելով մեր անձնական, խմբակային, հատուածական նախասիրութիւններէն եւ 

նկատառումներէն...Սա նաեւ քաղաքական բանավէճի բացակայութիւնն է հայ կեանքէն 

ներս... 

**** 

Մարդկային ընկերութեան մէջ, համատարած երեւոյթ է շողոքորթութիւնը 

դժբախտաբար...Մարդուն կրնակէն ինչեր կ'ըսեն, կը ծաղրեն, կը բամբասեն, յետոյ ալ իր 

երեսին կը ժպտին, հաճոյախօսութիւններ կ'ընեն...Ապշիլ կարելի է: Եթէ խօսքդ ՍՐՏԱԲՈՒԽ 

չէ, աւելի լա՞ւ չէ արդեօք լուռ մնալ, քան թէ շողոքորթաբար գովեստներ շռայլել..: 

Մարդկային ընկերութիւնը ամբողջովին այլ պիտի ըլլար, վստահաբար, եթէ մեզմէ 

իւրաքանչիւրը խօսէր իր սրտին խորքէն, ամենայն անկեղծութեամբ..: Նման սրտաբուխ 

խօսքն է որ արժէք ունի, իսկ շողոքորթութիւնը, նոյնիսկ քաղաքավարութեան անունով 

ըսուած, կեղծիք է, եւ պիտի արժեւորել որպէս այդպիսին... 

**** 

Ո՛չ մէկը կրնայ քեզի իրա՛ւ թշնամութիւն ընել, բացի նոյնինքն քեզմէ...Մեր արատներն ու 

թերութիւնները, մեր սխալներն ու մոլութիւնները կը դառնան շատ անգամ մեր 

տապանաքարը...Նոյնը կարելի է ըսել ազգին ու հայրենիքին համար...Մեր սխալներն են 

բուն պատճառը մեր անկումներուն...Եթէ կարենանք սրբագրել զանոնք, յայնժամ ո՛չ մէկ 

թշնամի կրնայ մեզ զգետնել... 

**** 

Շքեղութիւնը, պերճանքը, փառքն ու դիրքը ԿԸ ՍՏՐԿԱՑՆԵՆ ՄԱՐԴ ԷԱԿԸ, մինչդեռ պարզ, 

համեստ կեանքը՝ մաքուր խիղճին հետ միատեղ, կ'ազատագրեն զայն...Բայց մարդ 

արարածը դիւրաւ կրնայ տարուիլ բարձրապաշտօն կեանքի շքեղափայլ հրապոյրներէն, 

քնացնել խիղճը առհասարակ, յայտնուելով ի վերջոյ այդ ՇՔԵՂՈՒԹԵԱՆ ու ՓԱՌՔԻ 

ՓԼԱՏԱԿՆԵՐՈՒՆ ՏԱԿ...Մաքուր խիղճն ու արդար կեանքը մեզ ԱԶԱՏ կ'ընծայեն...Անոնք 

ԱՐԺԱՆԱՊԱՏԻՒ կեանքի մը հիմքն իսկ են: 

**** 

Մնալ ազնիւ ու վեհ, նոյնիսկ եթէ մարդիկ չարախօսեն ու զրպարտեն քեզ...Մնալ 

ճշմարտախօս, նոյնիսկ եթէ ՍՈՒՏՆ ու ԿԵՂԾԻՔԸ դառնան ի պատուի ու փառաբանուին 

...Մնալ արդարամիտ, նոյնիսկ եթէ ԱՆԱՐԴԱՐՈՒԹԻՒՆՆ է օրուան հրամայականը...Միթէ՞ 

ուրիշներ պիտի վճռեն բարոյական էութիւնդ, նկարագիրդ, վարքդ, 

անհատականութիւնդ...Կրնա՞ս ըսել որ ԱԶԱՏ ես, եթէ ստրկամիտ 

համակերպողականութեամբ, գլուխ կը ծռես այլոց հաւնածին-չհաւնածին, հաւատացածին-

չհաւատացածին...ԻՆՔՆ ԻՐԵՆ ՀԱՒԱՏԱՐԻՄ ԸԼԼԱԼՆ ՈՒ ՄՆԱԼՆ Է ԷԱԿԱՆԸ... 

**** 

Համաշխարհայնացում կոչուած երեւոյթը կարծէք միտումնաւոր կերպով կը ջլատէ ազգի եւ 

ժողովուրդի ամբողջականութիւնը, կը քաջալերէ՝ «Ո՛ւր հաց, հո՛ն կաց»-ի տխուր 

մտայնութիւնը, հայրենիքները կը դարձնէ սոսկ բնակավայր, զանոնք պարպելով անոնց 

ոգեղէնութենէն, պատմական-մշակութային շունչէն...Այսպէս, ազգը տակաւ կը դառնայ 

անդիմագիծ ամբոխ, փերեզակ, գրպանային մտածողութեամբ եւ շուկայական արժէքներով 

ապրող...Համաշխարհայնացումը ժողովուրդի մը խտացման կամ ամբողջականութեան 

կրնայ լրջօրէն սպառնալ, այսինքն անոր ազգային ինքնութեան ամէնէն կարեւոր 

բաղադրիչներէն մէկուն... 

**** 

Ժամանակի թաւալքին հետ, կ'ափսոսաս այն թանկագին ժամանակը զոր յատկացուցեր ես 

սին ու փուճ բաներու, մանր-մունր խնդիրներու, սուտ մարդկանց ականջ կախելուդ եւ 

սրտնեղելուդ, երբեմն կարեւորը՝ անկարեւորէն չկարենալ տարանջատելուդ, ուրիշներուն 

հաճոյ թուալու համար՝ վատնուած ներուժիդ, շրջապատիդ «արժէքներուն» յարմարելուդ, 

դուն քեզ լիովին եւ ամբողջականօրէն չըլլալուդ...Բայց այս բոլոր սխալները եւ անոնց 

անդրադարձը գուցէ ըլլան սանդխամատերը այն աստիճանին, որ կրնան քեզ առաջնորդել 

բաղձալի իմաստնութեան, մանաւանդ եթէ անկեղծօրէն ընդունիս զանոնք ներքնապէս, երբ 

ամէն ինչ փորձես արժեւորել ժամանակի լայնահորիզոն համապատկերին մէջ... 

**** 

Այնքան դիւրին է ճառել ՀԱՅՐԵՆԱՍԻՐՈՒԹԵՆԷՆ, սակայն դժուար՝ ՀԱՅՐԵՆԱՍԷՐ 

ԸԼԼԱԼԸ, այնքան դիւրին՝ խօսիլ ԱՐԴԱՐՈՒԹԵԱՆ ԵՒ ՃՇՄԱՐՏՈՒԹԵԱՆ մասին, բայց 

դժուար՝ ԱՐԴԱՐ ԵՒ ՃՇՄԱՐՏԱԽՕՍ ԸԼԼԱԼԸ...Այնքան դիւրին՝ բարբաջել 

ԱՌԱՔԻՆՈՒԹԵԱՆ մասին, սակայն դժուար՝ ԱՌԱՔԻՆԻ ԸԼԼԱԼԸ..: Ձեւով ու 

ձեւականութեամբ փայլող մեր ներկայ աշխարհին մէջ, ԸԼԼԱԼՆ է դժուար...Մինչ այնքան 

շատ է թուացեալը, երեւոյթը...Յաճախ ալ, ՈՒՆԵՆԱԼԸ կը ծածկէ ԸԼԼԱԼՈՒ 

ԷԱԿԱՆՈՒԹԻՒՆԸ: 

ԵՐԱՆ ԳՈՒՅՈՒՄՃԵԱՆ 

ՔԱՌԵԱԿՆԵՐ 

 

 
 

Սիրտը սրտին ընկեր ըլլա՛ր, շշուկով լոկ զայն հասկնա՛ր. 

Նոյն տրոփով բաբախէր ան, նոյն թրթիռով ան թրթռա՛ր,  

Լռութիւնը զերթ մեղեդի թրթռացնէր լարերն անոնց, 

Փարուէին յար մէկը միւսին, իրարու մօտ, իրար կարօտ: 

** 

Բիւր բիւր սիրտեր երբ կը միանան 

Շաղախով մը գերեկրային, 

Կրնան անյաղթ պատուար ըլլալ 

Չարին դիմաց գեհենային.. 

** 

Մարդիկ կան լոյս ճառագայթեն 

Աչքերուն մէջ, հայեացքին մէջ, 

Խօսք ու զրոյցին ու գիրին մէջ, 

Մթնոլորտը լուսաւորեն... 

** 

Կեանքի գարունն խելառ վազք է, 

Խանդաղատանք, սիրոյ կրակ է, 

Իմաստնութիւնն դանդաղ կու գայ 

Ընթացքով լուռ ու յամրաքայլ... 

** 

Դուն ուշ գլխի կու գաս, անգի՛ն, 

Միամիտ սիրտդ ինչպէ՞ս հաւ'տայ 

Որ տմարդի անձինք դեռ կան, 

Որոնք խժռեն կեանք ու պատիւ: 

** 

Դիւրին գործ է քննադատել, 

Լաւին անգամ՝ վատ է ըսել, 

Դժուար գործ է աշխատիլը, 

Տուն ու երկիր կառուցելը... 

** 

Երազանքը կը մնայ վառ 

Եւ ոյժ կու տայ որ դեռ յուսաս 

Ու սպասես այն հրաշքին, 

Որ պիտի գայ, օծէ հոգիդ... 

** 

Մէկը կու լայ դառնակսկիծ, 

Սգալով մահն հարազատի, 

Միւսն անզգամ խրախճանքի մէջ 

Կ'արբենայ ցոփ խնճոյքի մէջ.. 

** 

Անապատին խորշակահար, 

Սիրոյ ծաղիկ մը ես եղայ, 

Ան զմայլեցաւ, ուրախացաւ, 

Բայց շիթ մ'անձրեւ ան զլացաւ... 

** 

Ու երբ սրտիս կրակը մարի ժամանակի մոխիրին մէջ, 

Ես անթրոցով պիտի խառնեմ մոխիրը դեռ տաք ու հրկէզ 

Եւ վստահ եմ պիտի գտնեմ անթեղուած կրակ դեռ բոցակէզ 

Ու պիտ' տաքնամ անով գոնէ՝ ձմեռնաշունչ օրերուս մէջ: 

** 

Հայրենիքը ոգեղէնն է, 

Որ դարէ դար քեզ շաղկապէ 

Քու պապերուդ, արմատներուդ, 

Հայ հոգիին խորհրդալոյս... 

** 

Ինչո՞ւ լեցնել սիրտը, հոգին 

Քէնով, թոյնով, մաղձով դեղին, 

Երբ այնքան լոյս կայ ոսկեշող, 

Ծիածան գունեղ ու հոգեթով… 

** 

Ժամանակիդ յարգը գիտցի՛ր, 

Ան այսօր կայ, վաղը չկայ, 

Գանձերովը հոգւոյդ, սրտիդ 

Արժեւորէ զայն հանապազ… 

** 

Միջակութեանց հանդէսին մէջ, 

Սիրտդ ի զուր մի՛ մաշեցներ, 

Իրենց ես-ով լոկ յղփացած, 

Անոնք տրորեն խիղճը արդար... 

** 

Գնահատանք մի՛ սպասեր 

Չնչին մարդկանց կոյր ամբոխէն, 

Հպարտօրէն քալէ ճամբադ, 

Աստուած գիտէ վաստակն արդար: 

** 

Խիղճդ ըրէ չափանիշը 

Ըրածներուդ, չըրածներուդ, 

Ան է իրաւ ուղեցոյցը, 

Մնացեալը պատրանք է սուտ: 

** 

Ազգս եթէ գիտնար յարգել 

Արժէքներն իր վաւերական, 

Կը բարձրանար սանդուխներէն 

Դէպ' կատարեալն անեզրական: 

** 

Թէ հայրենին պիտ' զօրացնես, 

Սիրոյ շաղախ պիտի դնես՝ 

Անոր ամէն մէկ թիզ հողին, 

Տքնանքին հետ քու ոգիիդ... 

** 

Խիղճդ, ձեռքդ մաքուր ապրէ՛ 

Որ խաղաղ քուն մը ունենաս, 

Մերկ ես ծներ, մերկ պիտ' երթաս, 

Վճիտ խիղճը աշխարհ արժէ: 

** 

Կրնաս գուցէ խաբել աշխարհն, 

Մաքուր, արդար դուն ձեւանալ, 

Բայց խորքիդ մէջ ինչպէ՞ս կրնաս 

Դուն քեզ խաբել, արդարանալ... 

** 

Դրամին դիզած բարիքները 

Պիտի մնան այս աշխարհին, 

Հոգիիդ մէջ ամբարածը 

Պիտի մնան զերթ գանձ անգին... 

** 

Ներքին ձայնիդ միշտ ունկն դի՛ր, 

Հոն կը գտնես ձայնը ճիշդին, 

Հազար աղմուկ հնչեն ունկիդ, 

Մի՛ կորսնցներ ձայնդ ներքին... 

** 

Կրակս մերթ ճարճատեցաւ, հուրհըրատեց ծիրանի բոց, 

Մերթ ալ մխաց, ծուխ արձակեց, լուռ, անշշուկ ան հեծկլտաց... 

Մարդիկ միայն ճրագը տեսան, բիւր երանի տուին խանդոտ, 

Ծուխը այրեց սիրտս զգայուն, աչքէ հեռու ցաւս մխաց... 

** 

Երկու լոյսի կաթիլներ հանդիպեցան իրարու, 

Տիեզերքին մէջ անեզր նոր տիեզերք կերտեցին, 

Գորշ ամպերէն, մշուշէն վեր աշխարհ մը լուսատու, 

Ուր կարծես թէ խաւարը անգոյ էր, մտացածին: 

ԵՐԱՆ ԳՈՒՅՈՒՄՃԵԱՆ 

